
NHƐNMU 

Nhwehwεmu dwumadzi yi no botae nye dε ͻhwɛ adwen si anomoo anaa enyimpi kasa a 
afarfo dze dzi dwuma wͻ hͻn daa abrabͻ mu dɛ wͻyɛ Akanfo. Minyaa mboanosɛm wͻ 
afarfo hͻ wͻ Mfinimfin Mantͻw mu, mara me nyimdzee a mowͻ wͻ tsir asɛm no ho na 
nwoma ahorow mu. Dwumadzi yi kͻr do wͻ mpoano nkurow ebiasa a wͻwͻ Mfinimfin 
Mantͻw mu: Simpa, Apaa na Anomabo. Nhwehwεmu yi dze nyiyimu kwan a ogyina botae 
do paaw nyimpa a medze hͻn dzii dwuma no. Mefaa afarfo na nantͻmfo eduasa. 
Nhwehwɛmu yi dze Brown na Levinson (1987) enyidze adwenmusɛm piaa 
mpɛnsampɛnsamu no ekyir. Adwenmusεm yi ada kwan a akasafo binom dua anomoo do 
tsiatsia etsiefo binom hͻn enyimpa do. Ɔda edzi dε, akasafo dze dɛm anomoo anaa enyimpi 
kasa tsiatsia etsiefo na hͻnara so enyimpa do. Anomoo kasa a dwumadzi yi dze to gua no 
gu mu ahorow; dza wͻka tsia basia a ͻyɛ otsiefo, dza wͻka tsia banyin a ͻyɛ otsiefo, dza 
wͻka tsia otsiefo ne maame, dza wͻka tsia otsiefo ne papa na enyimpi kasa ahorow a wͻhwɛ 
nyimpa n’abͻsu anaa tsebea a ͻwͻ mu ho. Anomoo kasa a afarfo ka no nya nsunsuando wͻ 
etsiefo no do. Wͻdze anomoo da hͻn ebufuw edzi na wͻdze ka binom enyim wͻ ber a 
wonyim dɛ wͻda suban bͻn bi edzi. Anomoo kasa yi mma enyidze mmba hͻn nkͻmbͻdzi 
mu fi mbofra kesi mpanyin do, wonnyi fɛr na ͻma nkorͻfo twe hͻnho fi hͻn nkyɛn osiandɛ 
wohu hͻn dɛ wͻyɛ nkorͻfo a wͻmmpͻwee.Dwumadzi yi no botae nye dɛ ͻbͻboa ma afarfo 
a wͻwͻ Mfinimfin Mantͻw mu wͻ Ghana bɛbrɛ anomoo kasa a wͻdze dzi nkitaho ase ama 
aboa ma nkorͻfo etum atwe abɛn hͻn wͻ bebiara a wͻbͻkͻ.   

TSIR KOR 

NYIENYIM 

1.0 Nyienyim  

Ɔfa a odzi kan yi da nhwehwɛmu dwumadzi yi ne nyienyim edzi. Obue nhwehwɛmu 

dwumadzi yi a ɔfa anomoo kasa a afarfo a wɔwɔ Mfinimfin mantɔw mu taa dze dzi nkitaho 

wɔ mpoano. Nhwehwɛmu yi hwehwɛ anomoo kasa pɔtsee a afarfo a wɔwɔ Mfinimfin 

mantɔw dze dzi nkitaho wɔ hɔn adzetɔn nye daa daa abrabɔ nkitahodzi mu. Dɛm fa yi 

bɔhwɛ nyienyim, nhwehwɛmu no ne ngyinado, ɔhaw no, botae a migyinaa do na dwumadzi 

yi ho nsɛmbisa. Iyi twa mu a, ɔfa yi hwɛ dwumadzi yi ho mfaso, bea a nhwehwɛmu yi pem, 

nhwehwɛmu yi ho akwansiwdze, nhwehwɛmu yi ne nhyehyɛɛ na ɔfa yi no tɔfabɔ.  

 

1.1 Nhwehwɛmu no ne ngyinado  

Yɛba Akanman mu a, kasa yɛ adze bi a yɛnntoto no adze koraa na Akanfo suo hɔn kasaa 

mu dɛ nkyirefua osiandɛ hɔn kusum na amandze nye amambra nyina gyina hɔn kasaa do. 

Iyi sɛso ntsi nsɛm bi wɔ hɔ a, mbra mma ho kwan dɛ Ɔkannyi biara bɛka no wɔ bagua mu.  

 

Alwi (2004) wͻ Rabiah, (2012) kyerɛ mu dɛ, kasa gyina hͻ ma ͻman abɛbu na kasa nye 

suban anaa ndzeyɛɛ ahorow a nyimpakuw bi da no edzi no wͻ twaka. Rabiah (2012) kyerɛɛ 

mu bio dɛ, nkyerɛasee a wͻdze ma kasa dɛ ͻyɛ kwan a obi fa do da n’adwenpͻw edzi no 

yɛ nkyerɛmu dadaw na mbom wͻhwɛɛ no sohyeolingwesteks kwan do no, kasa fi bea fofor, 

dɛ ͻyɛ ͻkasafo, otsiefo, tsir asɛm a wͻrekasa fa ho no, kwan a wͻfa do kyerɛkyerɛ kasa no 

mu nye nkitahodzi no ne siantsir nyinara na wͻka bͻmu frɛ no kasa wͻ (Chaer na Agustina, 

2004). 

 

Ahotsew anaa enyidze kasa ho hia pii wͻ Mfantse nkitahodzi mu. Sɛ obi rekasa afa 

ekyiwadze anaa ndzɛmba bi a noho nntsew ma dɛm ntsi yɛmmpɛ dɛ yɛbͻ dzin anaa onyiaa 

no mmpɛ dɛ ͻfom etsiefo anaa ͻma hͻn bo fuw a, ͻfa kwan bi do dze kasa fofor bi a ho 

tsew dzi dwuma (Agyekum, 2002). Mbrɛ nyimpakuw bi yɛ da kasa a no ho tsew edzi anaa 

enyidze kasa dze dzi dwuma ma ͻdze obu brɛ hͻn no yɛ ehiadze ma hɔn pii. Mpɛn pii sɛ 

yɛrekasa a, yɛdze enyidze kasa dzi dwuma ama yeeguan anaa yɛatwe hɛnho efi kasa a ͻdze 

enyimguase ba ͻkasafo na n’etsiefo no do (Wardhaugh, 2011). Nhwehwɛmu kyerɛ dɛ 

enyidze kasa yɛ kasa a nkorͻfo ayɛ nhwehwɛmu pii afa ho. Ɔwͻ mu dɛ enyidze kasa yɛ 

kasa a yɛtaa dze dzi dwuma naaso yehu no dɛ ͻyɛ biribi a ͻfa amandze ho (Meihua, 2013). 

Enyidze kasa wͻ nsunsuando pii wͻ nyimpa do osiandɛ ͻma kasa a n’ano yɛ dzen brɛ ase 

na ͻma kasa a ͻdze enyimguase ba fi hɔ na ɔgye dza dͻm gye to mu no (Mudau, 2016). 

Ɔma kasa a ho nntsew ho tsew na ͻkyerɛ enyidze. Akanfo dze enyidze kasa dzi dwuma pii 

wͻ hɔn nkitahodzi mu wͻ aber a wͻrekasa fa nsɛm anaa ndzɛmba bi a yɛmmpɛ dɛ yɛbͻ 

dzin wͻ baguamu ͻnam ho a ͻnntsew ntsi (Agyekum, 2002, 2009, 2013). Adze kor a 

Akanfo dze enyidze kasa dzi dwuma kɛse wɔ mu paa nye ehuhusɛm ho.  

 

Ɔwͻ mu dɛ Akanfo dze enyidze kasa dzi dwuma pii wͻ hͻn kasaa mu dze naaso 

nyimpakuw bi a wͻtsetse Ghana mpoano a hͻn edwuma tsitsir nye apoyɛ anaa afaryɛ mmfa 

enyidze kasa yi nndzi dwuma kora. Wͻka kasa no penpen. Wͻnnto sɛbew mpo. Wͻkyerɛ 

dɛ, asɛm biara no wɔka no dɛ mbrɛ ͻtse noara pɛr.  Wɔka kasa no traa dɛmara a wommfura 

no tam kakraabi mpo. Wɔdze anomoo kasa no dzi dwuma a wonnhu mfomdo biara wɔ ho. 

Mpanyin se, “Kyen enyim da hͻ a, wͻmmbͻ nkyɛn.”  Dɛm na apofo wɔ hɔn ntseasee. 

Wͻdze “Anomoo kasa” dzi dwuma. Anomoo kasa yɛ nsɛm anaa kasa a wohu no dɛ ho 

nntsew anaa ogu nyimpa ho fi anaa afofor a wɔbɛtse no enyimtsia. Sɛ yɛreka a, yɛka no 

‘kasa fi’ anaa ‘Anomoo kasa’. Anomoo kasa yɛ kasa bi a, Akanfo hu dɛ ɔyɛ ‘kasa fi’ anaa 

no ho nntsew dɛ obi bɛka no bagua mu. Ɔtaa yɛ ehuhusɛm anaa ndwamansɛm anaa 

ahorbahyehyɛ. Dɛm ntsi mpanyin susu dɛ Ɔkannyi biara bɔkora dɛm kasa no anaa oebir 

enyi anaa Ͻkannyi papa biara no nkyɛ ͻmfa ammbɔdzin nka asɛm kyɛn dɛ wɔdze anomoo 

kasa bedzi dwuma. Nyimdzeefo pii na wɔakasa afa kasa kwan ahorow yi ho dɛ yɛdze 

rekyerɛkyerɛ hɛn kusum na amambra nye amandze mu kasa pa, ammbɔdzin anaa anomoo 

kasa nye kasambirenyi na mpo ekyiwadze kasa na dza ɔkeka ho. Gyekye (1996), Batsitella 

(2005), Allan na Burridge (2006) na Agyekum (2010) akyerɛw dwumadzi ahorow pii afa 

kasa kwan ho bi tse dɛ Ammbɔdzin, Anomoo kasa, Kasambirenyi, Kasapa na kusum a ɔfa 

kasa ho nye ntsetsee pa a kasa na ntseasee dzi mu akotsen. Owu-Ewie na Wiafe-Akenten 

(2020) ayɛ nhwehwɛmu afa enyidze kasa a yɛdze ka nsɛm fa kͻtsewui ho. No nhwehwɛmu  

no daa no edzi dɛ Akanfo dze kasambirenyi anaa enyidze kasa na wͻtaa dze dzi dwuma fa 

kͻtewui ho. Dwumadzi yi hwɛ hia a ohia dɛ, Akanfo fa ammbɔdzin kasa do dze gyina hɔ 

ma anomoo kasa anaa kasa a ho nntsew ho.  

 

Sɛ Akanfo wɔ nhyehyɛɛ bi dɛm wɔ kasa ho a, ɔyɛ nwanwa kakra dɛ afarfo nye hɔn ebusuafo 

taa keka anomoo kasa wɔ hɔn daadaa nkitahodzi mu. Iyi ama ada edzi dɛ nhwehwɛmu 

mapa nnkɔr do wɔ anomoo kasa a hɛn afarfo taa dze dzi nkitaho wɔ hɛn mpoano mpoano 

wɔ Mfinimfin Mantɔw mu. Ne dɛm ntsi nhwehwɛmufo no nam dɛm dwumadzi yi kyerɛ 

siantsir a ɔwɔ dɛ wɔdze ammbɔdzin kasa kwan dzi nkitaho no ama aboa aatwe afarfo adwen 

egyina hɔn kasakwan a Akan amambra bra, ama aboa hɔn ma woeetum egyina bea biara, 

wɔ ber biara mu edzi nkitaho a no ho tsew wɔ beebiara a wɔbɔkɔ biara. Ɔwͻ mu dɛ 

akwannya wͻ hͻ ma ͻmamba biara dɛ osua kasa bi anaa ͻdze dzi dwuma biara a ͻpɛ. Ɔman 

yi Amambu Mbra Kunyin (1992) tsir eduonu kor ͻfa ebien (article 21 (1) a)) ma ho kwan 

dɛ ͻmamba biara tum kyerɛ n’adwen, ka dza ͻpɛ naaso Akan amambra mu dze, kasa noho 

mbra mma ho kwan dɛm. Mbom sɛ ͻkasafo no tum hu dɛ asɛm a ͻreka no yɛ dzen a, otum 

bͻ do pen anaadɛ ͻwͻ dɛ ͻdze fa kwastsikwan bi do ka. Ɔwͻ mu dɛ yɛnntaa mmfa kasa a 

ho nntse nndzi dwuma ͻnam obu na enyidze ntsi nkorͻfo anaa abemfo ayɛ nhwehwɛmu pii 

afa kasa a ho tsew ho na mbrɛ yesi dze dzi dwuma ho. Iyi ama anomoo kasa anaa kasa a 

ho nntsew ho nhwehwɛmu ato ape. Wiafe-Akenten (2015) kyerɛ dɛ Yankah (1995), Obeng 

(2003) ne Agyekum (2010, 2011, 2013) kyerɛ dɛ, Akanfo dze kasambirenyi anaa kasa a ho 

tsew dzi dwuma wͻ kasa na baguamu kasa nyinara mu. Nsɛm a Akanfo dze kasambirenyi 

kata ho bi nye owu, mpamusɛm, brayɛ, egyanan, nyinsen na yarba, ndzɛmba nkaa a ͻyɛ hu 

anaa ͻyɛ tan na nsɛm a obotum ahyɛ nananom nsamanfo ebufuw. Kasa a ho tsew enya 

nhwehwɛmu pii wͻ kasa afofor na Akan mu naaso anomoo kasa anaa kasa a ho nntsew ho 

nhwehwɛmu nnkͻr do pii wͻ Mfantse kasa mu. Ɔwͻ dɛ yɛyɛ nhwehwɛmu fa anomoo kasa 

ho ma yehu siantsir a afarfo dze anomoo kasa dzi dwuma. Iyi na ekenyan me ma 

morohwehwɛ anomoo kasa ahorow a afarfo dze dzi dwuma, siantsir a wͻdze dɛm kasa no 

dzi dwuma na nsunsuando a dɛm kasa no nya wͻ hͻn nkitaho mu.  

1.2   Ɔhaw no 

Anomoo kasa ho adzesua nsɛm wɔ hɛn esuapɔn adzesua mu nndɔɔ so osian ne kasakwan 

no mbrɛ ͻtse ntsi. Nhwehwɛmu a nwomanyimfo binom ayɛ afa kasa nye anomoo kasa ho 

yɛ kakraabi na ɔno mpo no minnyae nnhyiaa dza ɔfa afarfo ho anaa hɔn a wɔwɔ Mfinimfin 

Mantɔw mu ha ho na kwan a wɔfa do dze dzi nkitaho.  Agyekum (2010) na Tylor (1871) 

yɛɛ nhwehwɛmu faa kusum na amandze, nyansa, gyedzi, ntsetsee, amandze, kasakwan nye 

suban a nyimpa biara hia dɛ ɔdze bɔdɔm kuw bi. 

 

Boaz (1911) kyerɛ a awo ntoatoado nye kasa nsesa nam na ɔdze kyerɛ amandze, gyedzi, 

kuwbɔ nye mbra a ɔbata ho ma kusum biara da nsew a ɔyɛ soronko fi nkurow nkaa no ne 

dze ho. Brown na Levinson (1978) yɛɛ nhwehwɛmu fa enyidze a ɔda nsew wɔ kasa 

dwumadzi biara mu. Goodenough (1957) wɔ ntseasee fofor koraa dze ma kusum 

nkyerɛasee. Ɔkyerɛ a, kusum nnyɛ ndzɛmba bi a yetum ker anaa yesuo mu na mbom ɔyɛ 

adze a yesua na yɛda no edzi wɔ hɛn su mu. 

 

 

Halliday (1985) kyerɛ dɛ, “Kasa nye kwan a yɛfa do hyehyɛ dza aboa nyimpa dasanyi wɔ 

n’ehiadze mu besi ndɛ - na nnyɛ biribi a ɔba awerɛfir mu”. Gyekye (1995) so kyerɛkyerɛ 

wɔ ne nhwehwɛmu bi mu dɛ, kurow biara wɔ kwan a wɔfa do bɔ hɔn bra anaa wɔyɛ hɔn 

ndzɛmba naaso wɔnnka mmfoa no, ndzeyɛɛ bi wɔ hɔ a kurow biara da no edzi wɔ hɔn daa 

daa abrabɔ mu.  

 

Dɛmara na Agyekum (2010) so kyerɛ dɛ, kasafi yɛ ekyiwadze kasa wɔ nkitahodzi mu. 

Ɔkyerɛ a, yɛka ‘Ethnography of communication’ a, ɔyɛ kasa nye nyimpakuw bi hɔn su na 

edzi afora. Ɔyɛ adzesuadze a ɔfa amandze a ɔda kasa nye ndzeyɛɛ kwan a yɛdze asɛm bi 

to gua a dodow agye ato mu wɔ bea pɔtsee bi. 

 

Allan na Burridge (1991, 2000, 2006) nhwehwɛmu a ɔfa ammbɔdzin nye anomoo kasa ho; 

kasa a yɛdze dzi dwuma dɛ nkataenyim nye akodze na pii na nyimdzefo dodowara ayɛ 

nhwehwɛmu akyerɛ hɔn adwen afa ho, no mu biara nnyi hɔ a ɔkasa fa kwan a hɛn afarfo 

taa fa anomoo kasa dzi nkitaho wɔ hɔn daadaa abrabɔ mu wɔ ber a mpo Akan kusum mma 

ho kwan dɛ wɔbɛyɛ no dɛm. Iyi na oegya nhwehwɛmufo yi dɛ obedzi dwuma afa anomoo 

kasa a afarfo dze dzi nkitaho wͻ hͻn daa daa abrabͻ mu wͻ Mfinimfin Mantͻw mu ho ama 

aboa atwe hͻn adwen esi kasafi anaa anomoo kasa a wͻdze dzi nkitaho nye kwan a yɛbɛfa 

do abrɛ dɛm kasa a no ho nntsew no ase wͻ hͻn daa daa nkitahodzi mu. 

 

Sɛ afarfo nya kasakyerɛ mpɛn pii fa hia a ohia dɛ wͻdze ammbͻdzin kasa bedzi nkitaho wͻ 

bagua mu sen dɛ wͻdze anomoo kasa bedzi nkitaho a nkyɛ ͻbͻboa hͻn. Afei nso hͻn 

mbofra a woahyɛ skuul ase botum enya nkyerɛkyerɛ pa efi akyerɛkyerɛfo hͻ afa 

ammbͻdzin kasasua ho ama aboa atwe hͻn adwen ammbͻdzin ne nkae wͻ hͻn nkitahodzi 

mu. 

 1.3 Nhwehwɛmu no botae 

Dwumadzi yi no botae pɔtsee a nhwehwɛmufo no gyinaa do dzii dwuma yi nye dɛ 

ͻbͻhwehwɛ 

 Anomoo kasa a afarfo dze dzi dwuma wͻ hͻn daa daa asetsena mu.  

 Siantsir a afarfo dze anomoo kasa dzi dwuma wͻ hͻn daa daa nkitahodzi mu kyɛn 

ammbɔdzin kasa. 

 Kasasu ahorow a ͻda edzi wͻ anomoo kasa mu. 

 Nsunsuando a anomoo kasa a afarfo dze dzi dwuma wͻ hͻn daa daa abrabͻ mu nya 

wͻ hͻn nkitahodzi mu.  

 

1.4 Nhwehɛmu no no ho nsɛmbisa 

Dɛm nhwehwɛmu yi hwɛ yiyi nsɛmbisa ahorow a odzidzi do yi ano; 

 Ebɛn anomoo kasa na afarfo a wͻwͻ Mfinimfin mantͻw mu dze dzi dwuma wͻ hͻn 

daa daa kasa mu? 

 Ebɛnadze ntsi na afarfo pɛ anomoo kasa wͻ nkitahodzi kyɛn ammbɔdzin kasa? 

 Kasasu ahorow bɛn na ͻda edzi wͻ anomoo kasa a afarfo dze dzi dwuma mu? 

  Nsunsuando bɛn na anomoo kasa wͻ no wͻ afarfo hͻn nkitahodzi mu?  

 

1.5 Nhwehwɛmu no no ho mfaso 

Ɔyɛ nokwar dɛ nhwehwɛmu biara wɔ dza ɔdze to gua; dɛ ɔboa ma wɔgye nhwehwɛmu bi 

to mu, anaadɛ ɔmmfoa nhwehwɛmu bi do, anaaso ɔdze nhwehwɛmu fofor koraa to gua. 

Dɛm nhwehwɛmu yi bɔboa ma afarfo a wɔwɔ Mfinimfin Mantɔw mu ahwɛ hɔn kasa kwan 

yie ber a woridzi nkitaho dɛ hɔn bo efuw anaa woridzi nkͻmbͻ. Bio, nhwehwɛmu yi dze 

nkenyan bɛma enuanom afarfo a wɔyɛ Mfantsefo, nkanka mpoanofo nyinara ama woeesua 

dɛ wɔdze ammbɔdzin kasa bedzi nkitaho kyɛn dɛ wɔdze anomoo kasa bedzi dwuma ama 

aaboa hɔn ma hɔn kasaa no ho atsew wɔ beebiara a wɔbɔkɔ. Dɛm nhwehwɛmu yi bɛyɛ 

nhwɛdo abɛka nhwehwɛmu ahorow a binom edzi kan ayɛ a ɔfa ammbɔdzin nye anomoo 

kasa ho na aboa nso ma enyimdzefo nye esuafo enya suahun wɔ ammbɔdzin nye anomoo 

kasa ho. Ͻbͻboa obiara a ͻpɛ dɛ ͻyɛ nhwehwɛmu a ͻfa iyi ho ama woetum egyina do ayɛ 

hɔn nhwehwɛmu biara a ɔfa anomoo kasa ho. Bio ͻbɛma ammbɔdzin kasa no nsuae etu 

mpon akyɛn anomoo kasa wɔ afarfo mu. 

 

1.6 Dwumadzi yi no ho akwansiwdze    

Ɔbra ne fa biara mu ahwease wɔ hͻ na nsoɛree so wɔ hͻ. Dɛmara so na osii wɔ nhwehwɛmu 

dwumadzi yi mu. Nhwehwɛmufo no hyiaa ɔhaw ahorow na bi nye dɛ: Odzi kan, nna 

nhyehyɛɛ pͻtsee a mebɛfa do nye nsɛnyianofo no bɔtwetwe nkɔmbɔ afa dwumadzi yi ho 

no nnyi hͻ ɔnam mbrɛ kasa kwan no tse no ntsi ma ɔbɛhaaw me kakra. Bio so, ahyɛse no 

nna afarfo no pɛ dɛ wɔyɛ ndzɛmba hɔnara hɔn kwan do naaso menye hͻn kasaa ansaana 

woridzi dwuma a mepɛ dɛ wodzi. Binom so memaa hͻn nsa ana woridzi dwuma no. Beebi 

mpo dze menye hͻn bͻͻ nkͻmbͻ mber pii ansaana wͻroboa me. Ekyir no menye hͻn bɛyɛɛ 

anyɛnkofo ma ndzɛmba totͻͻ yie ma wͻboae. Nhwehwɛmu no mu no, odur beebi no nna 

kasa a ͻreba no mu yɛ dur ntsi nna ne nkyerɛwee ayɛ dzen ama me kesii dɛ motwee guu 

kasafir do na medze kɔr fie kɔbɔe kyerɛwee.  

Ɔhaw kor so nye dɛ, ber biara no ͻsor nkorͻfo a mokɔto hɔn wɔ mpoano ntsi nna 

nkɔmbɔtwetwe no san ekyir ntsi mohwehwɛɛ nkorͻfo afofor tsetsee hͻn na mutuaa hͻn 

kaw ansaana wͻroboa. Ampa, odur beebi no, nna mapa abaw osiandɛ nna wonnya nam na 

hɛmba kakraabi na wɔfow po osiandɛ ‘sea defence’ a wɔrɛyɛ ma hɔn no mma wonnya bea 

a wobodwir. Ber biara a mobɔkɔ mpoano no nna hɔ ayɛ kɔnn. Beebi so no afarfo a menye 

hͻn ridzi dwuma no faa akwannya no do daa suban bͻn edzi naaso menye hɔn kasae ma 

ekyir no wohun dɛ dɛm su no nnyɛ ntsi wogyae ma dwumadzi no kͻr do asomdwee mu. 

Odur beebi no nna nhwehwɛmufo no suro dɛ obenya COVID-19 yar no bi osiandɛ nna 

afarfo no dze yarba bͻn no mmbͻ hͻn hu koraa. Ɔnam dɛm ntsi aber biara mehyɛ m’akata 

hwen na meyɛ ahwɛyie. Mesanee so maa obiara a menye no ridzi dwuma no akatahwen 

ebien ma dɛm ntsi obiara hyɛɛ bi ma dwumadzi no kͻr do. 

 

1.7 Bea a nhwehwɛmu yi pem 

Nhwehwɛmu yi fa anomoo kasa no dwumadzi wͻ Mfantse Afrafo mu. Ɔhwɛ anomoo kasa 

a afarfo dze dzi dwuma wͻ hͻn daa daa nkitahodzi mu. Siantsir a afarfo dze anomoo kasa 

dzi dwuma wͻ hͻn daa daa nkitahodzi mu kyɛn ammbɔdzin kasa na nsunsuando a anomoo 

nya wͻ hͻn nkitahodzi mu. Nhwehwɛmu yi kɔr do wɔ mpoano nkurow ebiasa bi a ɔwɔ 

Mfinimfin Mantɔw mu wɔ Ghana. Nkurow no nye Apaa (Apam), Simpa (Winneba) na 

Anomabo. Yehu nkurow yi wͻ mansin ebiasa mu: Apam wɔ Gomoa Bͻka Mansin mu, 

Anomabo wɔ Mfantseman Mansin mu na Simpa wͻ Effutu Mansin mu.  

1.8 Dwumadzi no ne nhyehyɛe 

Dɛm dwumadzi yi kitsa tsir enum. Tsir a odzi kan no dze dwumadzi no nyienyim to gua. 

Tsir no so dze dwumadzi no no botae, nsɛmbisa, dwumadzi no noho mfaso na bea a 

dwumadzi no n’ano kɛpem too gua. Tsir ebien no kasa fa dza enyimdzefo binom aka afa 

ammbɔdzin kasa nye anomoo kasa nye kasa kwan biara a ɔnye dɛm dwumadzi yi dzi nsɛ 

ho asɛm. Ͻfa ha ara so kyerɛkyerɛ nsɛdzi a ɔda dwumadzi yi na dza nwomayimfo binom 

aka afa anomoo kasa nhwehwɛmu dwumadzi no ho. Odzi hɔ bio, tsir ebiasa no da 

nhwehwɛmu akwan a nhwehwɛmu no faa do edzi. Ha yi da bea pɔtsee a nhwehwɛmu no 

kɔr do, nyimpa a nhwehwɛmufo no nye hɔn dzii dwuma no, mbrɛ nhwehwɛmufo no sii 

paaw nyimpa no na mbrɛ osii yɛe nyaa mboanosɛm a ͻdze dzii dwuma no edzi. Tsir a ɔtɔ 

do anan no fa mpɛnsampɛnsamu ho. Migyinaa nhwehwɛmu ho nsɛmbisa no do dzi dwuma 

no. Nhwehwɛmu yi gyina Enyidze anaa Obu Tiͻri Adwenmusɛm ‘Politeness Theory’ do 

kyerɛkyerɛɛ dwumadzi no mu.  Tsir enum no, yɛ nhwehwɛmu no no tɔwbɔ. Ɔfa yi mu no, 

dwumadzi no da adwenkyerɛ edzi fa anomoo kasa a afarfo dze dzi nkitaho ho. 

 

1.9 Ɔfa yi no tɔfabɔ 

Dwumadzi a ɔfa anomoo kasa a afarfo a wɔwɔ Mfinimfin Mantɔw mu dze dzi nkitaho wɔ 

hɔn daa daa abrabɔ mu nkankara hɔn adzetɔn nkitahodzi mu no ahwɛ ɔfa yi ne nyienyim, 

nhwehwɛmu yi ne ngyinado, ɔhaw no na dwumadzi yi no botae. Ɔfa yi ara so hwɛɛ 

nhwehwɛmu yi ho nsɛmbisa, mfaso, bea a nhwehwɛmu yi pem na nhwehwɛmu no ho 

akwansiwdze nye ne nhyehyɛɛ. Dza otwa tun a ɔfa yi daa no edzi nye ɔfa yi no tɔfabɔ.                                 

TSIR EBIEN 

ENYIMDZEFO BI ADWENKYERԐ 

2.0 Nyienyim 

Tsir a ɔtɔ do ebien wɔ nhwehwɛmu yi mu yi yɛ adwenkyerɛ a enyimdzefo binom dze ato 

gua. Nkyekyɛmu ahorow a wɔwɔ ɔfa ha bi nye, dza ɔfa no ammbɔdzin n’asekyerɛ, no su 

na ne mfaso nna anomoo kasa so n’asekyerɛ, no su na ne mfaso, tsetse ammbɔdzin na tsetse 

anomoo, sorbisorbi a ɔda ammbɔdzin nye anomoo kasa ntamu, saintsir a yɛdze ammbɔdzin 

anaa anomoo dzi nkitaho nye ho mfaso. Afei so, ɔhwɛ dwumadzi ahorow a enyimdzifo 

binom akyerɛw afa tsir asɛm no ho wɔ wiadze yi mu, Ebibir apaemu nye Ghana mbew yi 

so do. Ɔfa ha yi ara so na adwenmusɛm a medze ripia dwumadzi yi ekyir nna twaka a dza 

nkorɔfo ayɛ no dadaw nye dza a mereyɛ yi dze to gua. 

 

2.1 Kasa asekyerɛ 

 Kasa yɛ ano na ano nkitahodzi a ɔda nyimpakuw bi anaa ɔman bi hɔn tsirmupɔw edzi.Kasa 

yɛ adze a ohia papaapa wɔ dasanyi biara n’abrabɔ mu. Dɛ obi bohu kwan pa a ɔwɔ dɛ ɔfa 

do kasa nye nkasafua pa a otwar dɛ obi dze dzi nkɔmbɔ kyerɛ nyimpakuw pɔtsee bi no so 

yɛ adze bi a ɔma nyimpa n’enyimnyam do anaa ɔtsew nyimpa ne enyimnyam do. Enyidze 

kasa hia ma Ɔkanyi biara ntsi na wɔkyerɛ hɛn mbofra kwan a wɔmfa do nkasa enyidze mu 

ara ama ɔdze hɔn akɔ ekyir. Nyimpa rotu mpon no, nna kasa so rotu mpon.Iyi ntsi woekehia 

dɛ nsɛm bi wɔ hɔ a wobikyew enyi ansaana woaka. Iyi ntsi na yɛwɔ ammbɔdzin. 

Dɛ mbrɛ ɔtse wɔ beebiara no, ɔman biara ne kasaa, mbra da ho. Ɔman biara dze nhyehyɛɛ 

kwan ato hɔ ama nkyirmba mbrɛ wobesi afa do akasa a ɔmamba biara so hwɛ dɛ obedzi 

dɛm nhyehyɛɛ no do fenenkyemm. Agyekum (2010) na Ansah (2006) kyerɛ dɛ kasa biara 

a mpanyin esusu dɛ wonfura no tam ansaana woaka no bagua mu no na wɔfrɛ no ekyiwa 

kasa.  

 

Anomoo kasa ho adzesua nsɛm wɔ hɛn esuapɔn adzesua mu nndɔɔ so osiandɛ ne ka yɛ 

dzen. Nhwehwɛmu a nwomanyimfo binom ayɛ afa anomoo kasa ho yɛ kakraabi na ɔno 

mpo no minnyaa nnhyiaa dza ɔfa afarfo ho anaa hɔn a wɔwɔ Mfinimfin Mantɔw ha ho na 

kwan a wɔfa do dze dzi nkitaho. Nwomanyimnyi bi tse dɛ Tylor (1871) kyerɛ dɛ, kusum 

na amandze yɛ adze a ohia ma obiara. Dɛm ntsi ɔkyerɛ mu dɛ kusum na amandze yɛ 

ndzɛmba pii a wɔakeka abɔ mu a nyimpa dasanyi biara hia tse dɛ nyansa, gyedzi, ntsetsee, 

amandze, kasakwan nye suban a nyimpa biara hia dɛ ɔdze bɔdɔm kuw bi. Akanman mu no, 

yɛwɔ ntɔyɛɛ binom a hɛn kusum ahyehyɛ ato hɔ. Bi tse dɛ suban bi a obi botum ada no edzi 

wɔ bea pɔtsee bi mu. Dɛm ntsi kusum gyina hɔ dɛ mbra a wͻagye ato mu ama ɔmamba 

biara anaa kurowba biara. Iyi boa ma nkitahodzi anaa nkͻmbͻtwetwe biara no ndwuma da 

nsew. 

 

Kramsch (1998) kyerɛ mu dɛ, kasa yɛ kwan tsitsir a yɛfa do da hɛn su edzi anaa kyerɛɛ hɛn 

bͻbew kyerɛ afofor. Sɛ wͻkyerɛ mu wͻ kasa nkitahodzi mu a, ͻyɛ adze a ͻnye kusum edzi 

afora wͻ akwan ahorow pii do. Ͻtoa do dɛ, nkorͻfo dze kyerɛ dza ͻwͻ hͻ, dza esi nye 

nsusuii a wotum nye afofor kyɛ osiandɛ ͻno na otum kyerɛ nyimdzee a obi apɛ egu hͻ a 

ͻfa wiadze yi ho a afofor akyerɛkyerɛ. 

Boaz (1911) kyerɛ awo ntoatoado nye kasa nsesa nam na ɔdze kyerɛ a, amandze, gyedzi, 

kuwbɔ nye mbra a ɔbata ho ma kusum biara da nsew a ɔyɛ soronko fi nkurow nkaa no ne 

dze ho. Osii no pi dɛ, mbofra a wͻawo hɔn fofor nye anonabemfo mpo a wɔadɔm kuw no 

anaa nyimpakuw bi no twar dɛ wosua dɛm kusum soronko a kasa ka ho ama aboa nyimpa 

no nye afofor hɔn nkitahodzi mu. Ɔse kusum yɛ kwan a dodowara fa do dzi nkitahodzi. 

Brown na Lavinson (1978) yɛɛ nhwehwɛmu fa enyidze a ɔda nsew wɔ kasa dwumadzi 

biara mu. Goodenough (1957) wɔ ntseasee fofor koraa dze ma kusum nkyerɛaasee. Ɔkyerɛ 

a, kusum nnyɛ ndzɛmba bi a yetum ker anaa yesuo mu na mbom ɔyɛ adze a yesua na yɛda 

no edzi wɔ hɛn su mu. 

 

Halliday (1985) kyerɛ dɛ, “Kasa nye kwan a yɛfa do hyehyɛ no no nye dza aboa nyimpa 

dasanyi wɔ n’ehiadze mu besi ndɛ - na nnyɛ biribi a ɔba awerɛfir mu”. Iyi kyerɛ dɛ dza ɔwɔ 

adwen mu no nye atsenka a obi nya no onnyi dɛ yɛdze dzi agor anaa yeyi no tokyen.  

 

Kramsch (1998) kyerɛ mu bio dɛ, ndzeyɛɛ a yɛtaa hu, gyedzi nye ndzɛmba a ͻsom hɛn bo 

no nyinara da edzi wͻ kwan a amamfo dze kasa dzi nkitaho mu.  Bi tsedɛ dzaa wͻpɛ dɛ 

wͻka, dzaa wͻmmpɛ dɛ wͻka nye kwan a wͻbɛfa do aka asɛm kor no nyinara kyerɛ kasa 

dwumadzi tsitsir.  

 

Gyekye (1995) yɛɛ nhwehwɛmu fa ndzɛmba a ɔsom bo ma Ebibir manmufo na ɔkyerɛkyerɛ 

wɔ ne nhwehwɛmu no mu dɛ, kurow biara wɔ kwan a wɔfa do bɔ hɔn bra anaa wɔyɛ hɔn 

ndzɛmba naaso wɔnnka mmfoa no, ndzeyɛɛ bi wɔ hɔ a kurow biara da no edzi wɔ hɔn 

daadaa abrabɔ mu. Dɛmara na Agyekum (2010) so kyerɛ kasafi yɛ ekyiwadze kasa wɔ 

nkitahodzi mu. Ͻse kasa biara nye kusum wɔ twaka. Ɔkyerɛ a, yɛka ‘Ethnography of 

communication’ a, ɔyɛ kasa nye nyimpakuw bi hɔn su na edzi afora. Ɔyɛ adzesuadze a ɔfa 

amandze a ɔda kasa nye ndzeyɛɛ kwan a yɛdze asɛm bi to gua a dodow agye ato mu wɔ 

bea pɔtsee bi. 

 

Allan na Burridge (1991, 2000, 2006) nhwehwɛmu a ɔfa ammbɔdzin nye anomoo kasa ho; 

Kasa a yɛdze dzi dwuma dɛ nkataenyim nye akodze na pii a nyimdzefo dodow noara ayɛ 

nhwehwɛmu akyerɛ hɔn adwen afa ho, no mu biara nnyi hɔ a ɔkasa fa kwan a hɛn afarfo 

taa fa anomoo kasa dzi nkitaho wɔ hɔn daadaa abrabɔ mu wɔ ber a mpo Akan kusum mma 

ho kwan dɛ wɔbɛba no dɛm. Iyi na oegya nhwehwɛmufo yi dɛ ɔbedzi dwuma afa iyi ho 

ama aaboa aada anomoo kasa anna kasafi a afarfo a wɔwɔ Mfinimfin mantɔw mu dze dzi 

nkitaho nye kwan a yɛbɛfa do aboa` ma wͻdze kasa a no ho tsew edzi dwuma wͻ hͻn daa 

daa nkitahodzi mu. 

 

2.1.1 Ammbɔdzin asekyerɛ 

Oxford dictionary (1985) kyerɛ mu dɛ ammbɔdzin yɛ kasafua anaa asɛmfua bi a yɛdze bra 

anaa si asɛm bi a ɔyɛ ayɛmuhyehye anaa enyimguase ananmu. Yɛtaa hyia dɛm nkasafua yi 

bi wɔ ber a asɛm a yɛreka no yɛ kasa a yeronntum mmbɔ dzin prɛko pɛr. Dɛm nsɛm no bi 

nye dza a ɔfa owu, kɛtɛmusɛm, nyinsen, brayɛ, egyanan, nyimpadua no n’akwaa no bi nye 

dza wɔkeka ho. 

Mfatoho: 

Dza ɔfa owu ho:   

 Ɔaka nkyen egu                                                                                                                                                               

 Ɔetwa n’enyi ahwɛ ban 

Dza ɔfa kɛtɛmusɛm ho:                                                                                                                                               

  Ɔdɔw Benada                                                                                                                                                                        

 Aban agye ne tur 

Dza ɔfa nyinsen ho:                                                                                                                                                             

 No ho adan                                                                                                                                                                         

 No ho apaa 

Dza ɔfa brayɛ ho:                                                                                                                                                             

 W’ebu ne nsa                                                                                                                                                                     

 Ɔkɔ mfikyir   

Dza ɔfa egyanan ho:                                                                                                                                                     

 Ɔrekɛsera Opanyin                                                                                                                                                                  

 Ɔrikegya ne nan 

Dza ɔfa nyimpadua n’akwaa bi ho:                                                                                                                      

 Banyin ne ndam                             

 

Obi bebisa dɛ ana ammbɔdzin nye ekiwadze wɔ twaka bi anaa? Wɔyɛ ndzɛmba soronko 

ebien osiandɛ ekyiwadze dze mbra bata ho a ɔyɛ ɔman mu no nyinara mmpen do ma hɔn 

mamfoe nnyɛ anaa wɔnnka. Sɛ yɛhwɛ ano ekyiwadze a, ogyina ndzɛmba bi a yɛdze hɛn 

ano ka a otum gu hɛn ho fi anaa ɔdze enyimguase anaa akasa akasa bɛbrɛ nyimpa kor no.   

Tsetse abakɔsɛm kyerɛ dɛ, nkyɛ beebiara a nyimpa dzi ehyia wɔ hɔ biara no kasa bi tse dɛ, 

banyin anaa basia n’adegya, mpa do agodzi, mbogyafra, ehuhusɛm anaa ndwamansɛm, 

kasa binom a ɔtsew nyimpa n’enyidze do, ɔtan, akohwi, nsabow, abɔdam, yarba, owu, 

mbowa abɔyafo, suro na Nyame ho nsɛm a wɔ bra no dɛ nyimpa ka no bagua mu na no 

nsusuando ahorow na ɔdze ekyiwadze bae ma abɔbɔ adze besi ndɛ yi. Iyi Burridge (2017) 

na ɔkae. Dza ɔda no edzi nye ekyiwadze. 

 

Holder (2008) so kyerɛ dɛ ammbɔdzin kyerɛ ‘yie kasa’ anaa ‘kasa pa’. Ne ngyinado nye 

Greek dzin ‘euphemo’ a ammbɔdzin fir mu no,a borɔfo kasa no wɔkyerɛ mu dɛ “eu” kyerɛ 

“good,well” nna “phemo” a  no so kyerɛ ‘speaking/speech’. Ne nkyerɛmu ara nye dɛ sɛ obi 

kasa bi roto gua,“ammbɔ” no yɛ kasafua a wɔdze gyina twe onyia  no n’adwen kasa no ne 

ho tsew a ɔnntsew dɛ ɔbɛka no bagua mu. Iyi ma ɔkasafo no hwɛ dɛ asɛm biara a obefi 

n’anomu atɔ famu no ho tsew na ɔtɔ aso mu so. Wɔ dɛm saso ntsi, Pyles na Ageo (1970) 

gyina do kyerɛkyerɛmu dɛ ammbɔdzin yɛ kwan a yɛfa do dze kasapa sesa anaa dze gyina 

ekyiwadze kasa anan mu. Dɛmara so na Haward (1985) kyerɛkyerɛmu dɛ, sɛ yetum dze 

kasa fofor anaa kasa a noho tsew gyina ma kasa a no ho nntsew anaa ɔnnyɛ akɔndɔ a, ɔno 

na yɛfrɛ ammbɔdzin. Dɛm kwan yi ara do na Leech (1974), Lakoff (1975), Gomez (2009) 

na nwomanyimfo pii a wɔkeka ho so akyerɛ hɔn adwen. Sɛ obi tse kasa ase na onyim a, 

ɔmmforafora kasa no nnkeka no egyangyan na mbom ɔhwɛ dɛ ma ofi n’ano rupue no 

runngu no ho fi anaa afei so orummbu n’etsiefo no enyimtsia. 

2.1.2 Ammbɔdzin no su 

Dɛ ntseasee na nyimdzee mapa fa biribi ho no bɛda hɔ fann no, otwar dɛ adze kor no da no 

su edzi. Dɛ nkyerɛkyerɛmu ma ammbɔdzin tse no, ɔnntɔ ka dɛ ɔda su tse dɛ ma odzidzi do 

yi edzi: 

 Ɔyɛ kasa a no ho tsew;                                                                                                                                                

Ɔnam dɛ ammbɔdzin kasa hwɛ dɛ oyi enyimtsiabu, enyimguase, yawdzi na dza 

ɔkeka ho no ntsi, mpɛn pii no ammbɔdzin kasa tsew nsɛm binom a wɔtsetse dɛm 

ho amma ɔhaw biara ammba kasa no ekyir. 

 Ɔboa ma obi tum kasa fa biribi ho wɔ ber a ɔnnto ne dzin paen;            

Yɛwɔ nsɛm binom wɔ hɔ a, ɔyɛ nna obi mmpɛ dɛ ɔbɛtse no n’asowa mu. Mpo sɛ 

yɛbɛka a, ber a yɛreka kasa no, gyinabew a otsiefo no wɔ mu, nye dzibew a 

otsiefo no wɔ mu no mma kwan dɛ yɛka no traa dɛmara.Nkanka kasa a ɔfa owu, 

akwanhyia, yarba bɔn na akwanhyia na dza wɔtsetse dɛm no, ne ka no ekyir no 

nnwie nsunsuando papa. Iyi ntsi na ekehia dɛ, nsɛm bi tse dɛm no ɔkasafo no 

mmbue enyi nnyi nnto hɔ traa na mbom ofura no tam kakra na ɔhwɛ otsiefo no ne 

tsebea ansaana ɔaaka. 

 

 Ɔma adwen no mu yɛ kunsann;              

Sɛ yɛhwɛ nkasafua ahorow a yɛka bɔ mu wen ammbɔdzin a, ɔmma ne ntseasee 

nntaa nnda hɔ. Iyi taa ma etsiefo hɔn adwen mu yɛ kunsann nkankaara ber a 

wonnhyiaa dɛm kasa no bi da. 

 Obue kwan ma nyiano – nta;           

Mpɛn pii no, sɛ obi nnyim anaa ɔnntse ammbɔdzin a ɔkasafo no dze redzi dwuma 

no ase a, wɔtaa dɛ wɔdze hɔn adwen kyerɛkyerɛ nsɛm no mu dɛ mbrɛ hɔn adwen 

kyerɛ hɔn no. Iyi na ogya binom ma wɔyɛ nyiano nta no. Mfatoho bi no nye dɛ;                                                                                                                                       

Wo papa yar dzendzenndzen.     

Obi a onnhyiaa kasa yi beebi da no botum akyerɛ mu ebien. 

              (i). Onyia no ne papa yar, naaso ͻkyerɛ  

                                                                                                                                                                                                                                                                                                                                                                                                                

(ii). Onyia no ne papa aka nkyen egu anaa woewu. 

 Obuei ɔkasafo n’adwen mu na ɔma ɔyɛ ndam wɔ kasa ho anaa hɔn ano tsew;                                                              

Ɔnam dɛ ammbɔdzin kasa ne ntseasee nngyina kasafua ankorankor a wɔdze wen 

bɔ mu no do ntsi, ohia dɛ ɔkasafo no wia wɔ kasa noho ansaana woetum dze edzi 

dwuma. Ohia adwen a no mu dɔ. 

 

 Ɔyɛ nsɛm a opuei hɛn daadaa nkitahodzi mu. 

 Mpo wɔ aman nye nkurow ahorow mu no, kusum nye amambra ahorow mu no so 

nsɛm binom a ɔfa mpa do agodzi, banyin na basia nsumae mu nyimpadua akwaa 

no, wɔmma ho kwan dɛ wͻto no dzin paen, gyedɛ wofura ho tam na wͻka no 

enyidze kwan do (Qi Pan, 2013). 

 

2.1.3 Ammbɔdzin ho mfaso  

Nwomanyimfo binom tse dɛ (Crisp, 1985; Allan na Burridge, 1991; Schneider, 2003; 

Keyes, 2010; Rosewarne, 2013 nna Gopnik, 2014) wͻ Wiafe-Akenten (2015) mu akyerɛ 

hɔn adwen afa mfaso ahorow a ammbɔdzin kasa dze ba. Ammbɔdzin kasa boa siw kasa 

basabasa ne ka a wɔdze gu afofor enyimtsia na ɔboa nkorɔfo ma wotum kasa fa nsɛm binom 

a nkurow nkurow bu no ekyiwadze kasa anaa nsɛm a ɔman no bra. Ekyingye biara nnyi ho 

dɛ ammbɔdzin kasa wɔ mfaso pii ma dodowara a wɔdze dzi dwuma wɔ hɔn kasaa nye 

dodow so a wotsie. Ammbɔdzin ho mfaso bi nye dɛ; 

 Oyi enyimtsiabu, ayawdzi, enyimguase nye awerɛhow a ɔba wɔ kasa ekyir no fi hɔ. 

 Ɔboa ma akasafo tum da nsumaamu nsɛm bi edzi wɔ nyansa kwan do wɔ bagua mu. 

 Ɔboa ma yetum kasa mpanyin enyim. Siantsir nye dɛ, nsɛm anaa nkasafua binom 

wɔ hɔ a ɔyɛ dzen dɛ obi gyina mpanyin enyim bɔ dzin. 

 Ɔma akasafo nye hɔn etsiefo nyinara nya obu ma hɔn ho hɔn ho. 

 Ɔma ankorankor sua dɛ wɔdze ammbɔdzin bɛba hɔn kasaa mu na iyi ma hɔn enyi 

gye dɛ wɔkasa wɔ bagua mu so. 

 Ɔboa ma yetum ka tsir nsɛm bi tsedɛ nyimpa no nsumaa mu, mpa do agodzi, 

mbogyafra, akɔndɔbɔn, enyitan, owu, suro, ɔdomankomasɛm, mbowa abɔyafo, 

asabow, akohwi, abɔdam, bea a esunsum tse, nye pii a wɔkeka ho ho nsɛm wɔ bagua 

mu a ɔhaw biara mmba. 

 Ɔboa so ma Akan kasa so tu mpon wɔ ne ka nye akyerɛw nyinara mu. 

 Yɛdze twa asɛm tsentsen tsia dɛ mbrɛ abɛbu tse no. 

 Oyi suro nye ayamuhyehye fi nkɔmbɔdzi mu na ɔma akasafo nye etsiefo dze 

ahosɛpɛw kasa wɔ dɔm enyim. Dɛm yi si osiandɛ nyia ɔrekasa no kora nsɛm a no 

ho nntsew a nnkyɛ obotum aka dze egu afofor enyimase no fi hɔ. Iyi saso so ntsi no 

etsiefo so nya ɔdɔ nye ahosɛpɛw tsie akasafo osiandɛ sɛ obi ne nsumaa mu nsɛm 

puei nkɔmbɔdzi no mu mpo a, wɔbɔkora no yie ansaana woaka anaa wɔdze ato gua. 

 Ɔsan so yɛ nkaenyim ma hɔn a wosuro hɔn, nye nsɛm binom a yɛmmpɛ dɛ yɛbɛtse 

anaa ɔyɛ nkɔn no ma ɔdan yɛ nsɛm a afei yetum ka no bagua mu akɔndɔ mu. 

 

2.2 Anomoo kasa, no su na noho mfaso 

Merriam Webster (1828) kyerɛkyerɛ anomoo kasa mu dɛ ͻyɛ ammbɔdzin kasa n’abɔenyim 

ara pɛr. Ɔyɛ kasa a no ho nntsew na ɔtaa yɛ ndwamansɛm a ɔfa no ɔbaa na banyin nda mu 

ho anaa hɔn nsumaa mu akwaa ho nye no ho mfemfam ho. Anomoo kasa taa yɛ kasa a ɔda 

ɔkasafo no n’ebufuw edzi anaa ɔma etsiefo hɔn bu fuw. Mpɛn pii no ɔda n’atsenka edzi dɛ 

ɔwɔ suro, ɔtan, ayawdzi anaa obu obi enyimtsia. Sɛ mɛkyerɛkyerɛmu yie a, mebɛka dɛ ɔyɛ 

kasa a obi hyɛ da bɔ n’enyim biriw ka asɛm dze gu ɔfofor enyim ase anaa enyimtsia. 

 

Sɛ su bata biribiara ho a, ɔno dɛ oye anaa omuo no, adze kor no da su bi edzi. Dɛm kwan 

yi ara do ma anomoo kasa so su na bi na wodzidzi do yi; 

 Ɔyɛ nsɛm a ɔgyegye wɔ etsiefo hɔn asomu ntsɛm kyɛn nsɛm nkaa no a ɔkasafo no 

bɛka no nyinara. Ɔda ɔkasafo no so n’atsenka a ɔwɔ no n’etsiefo no n’enyi da hɔ 

(Allan na Burridge, 2001). 

 Ɔyɛ kasa a no ho nntsew nkanka wɔ baguamu na ɔtaa yɛ nsɛm binom a obi hyɛ da 

ka bu n’etsiefo enyimtsia, gu hɔn ho fi anaa ɔhwɛ hɔn yaw. 

 Ɔto dzin pen a ommbikyiw asɛm no beebiara. Mpanyin ka dɛ, ՙKyen n’enyim da 

hɔ a wɔmmbɔ ne nkyɛn mu’. Ommfura kasa no tam anaa ommbikyew enyi. 

 Ɔmma adwen mu nnyɛ kunsann anaa ntanta osiandɛ ntseasee no da hɔ fann. 

Onnhia nkyerɛkyerɛmu biara na onnsuma biribiara. 

 Onnhia dɛ obi bue n’adwen mu wɔ kasa no ho na mbom anomoo kasa noara na 

obotum etu noho mpon wɔ mu. 

 Wɔtaa ka dɛm kasa no wɔ etsipɛmfo mu na nnyɛ beebiara na wotum ka wɔ. 

 Ɔkata enyidze na bu a ɔda akasafo nye n’etsiefo ntamu do. 
  

Anomoo kasa no ho mfaso no bi nye dɛ: 

 Ɔma nyimpa sua akokodur. Mbrɛ kasa no no su tse ntsi sɛ ɔkasafo no nnyi akokodur 

a orunntum ngyina nyimpa enyim nnka. 

 Ɔma yesua enyimpi kasa. 

 Ɔda nsumae mu adwen a obi wɔ no afofor ho no edzi. 

 Ɔnnhwehwɛ dɛ ɔbɔ obiara n’enyim ho ban. 

 Ɔda nyimpa no su na ntsetsee a ɔwɔ mu edzi kyerɛ afofor. 

 Otum so kyerɛ bea pɔtsee a obi fi anaa ɔtsee nye nyimpakuw a ɔnye hɔn bɔ afekuw 

anaa ɔnye hɔn tse. 

 Ɔboa brɛ ahantanfo ase wɔ baguamu (Mohammed, 2014). 

 

2.2.4 Tsetse ammbɔdzin nye anomoo kasa  

Dɛ mbrɛ nyimpa nyin na ɔsesa no dɛmara so na kasa so tse. Kasa nyin, sesa wɔ ne ka nye 

n’akyerɛw so.Tsetse no, nna nsɛm pii wɔ hɔ a, nna nkyɛ mpanyin taa ka anaa wɔdze dzi 

dwuma wɔ hɔn kasaa mu a ndɛ mber yi nkorɔfo nntaa mmfa nndzi edwuma osiandɛ 

enyibuei ama yeehu dɛ kasa bi dɛm noho nntsew.Sɛ nyimpakuw ebien, ebiasa na no mboree 

hyia redzi nkɔmbɔ a, ɔyɛ kasa na wotum dze da hɔn nyimdzee anaa akwenkyerɛ edzi kyerɛ 

afofor.  

Kasa wɔ hɔ yi ɔnye ɔman nye no mu nyimpa hɔn enyibuei nye mpontu nam. Tsetse no, ber 

a nna nyimpa enyi mmbuei papa no na afei so biribiara nnyi hɔ dɛ skuulkɔ no, nna nyimpa 

nntum mmfa nyimdzee a no mu dɔ nkyerɛkyerɛ nsɛm a nna osi wɔ hɔn nkyɛn ɔfa no 

asaasewosow, owu anaa ewia bɛmen bosom anaa bosom bɛmen ewia no, wɔka biribiara 

traa dɛ mbrɛ wohu no ara. Iyi maa hɔn nsɛm no mu pii no bɛyɛɛ kasa fἶ anaa kasa a onnyi 

dɛ opuei bagua mu. Suro na hu ma dza a nna osisi no ntsi, tsetsefo dze nkasafua akɛse 

kyerɛkyerɛ dza wohu mu. Nsɛm bi tse dɛ, abɔfo a wɔtotɔree fii sor bɛyɛɛ abosom no, sɛ 

tsetse no, sɛ ɔbɔfo anaa okuanyi nye hɔn dzi ehyia a, ne ka yɛ hu. Iyi no nsusuando dze 

kasa a wɔbra anaa ekyiwadze kasa bae osiandɛ ber biara a wɔka kasa a wɔtsetse dɛm edzin 

no, ɔdze suro na hu hyɛ nyimpa no mu. Dɛm mber no, nna anomoo kasa anaa kasa fi dzi 

akotsen wɔ nkɔmbɔdzi pii mu kesii ber a enyibuei hyɛɛ ase wɔ hɛn apaa mu ha ma ne saso 

ntsi nyimpa hyɛase dɛ wɔdze ammbɔdzin kasafua rehyɛ nkasafua binom wosusu dɛ noho 

nntsew anan mu wɔ nkɔmbɔdzi mu. 

 

Adze kor so a ɔdze hɛn tsetse kasa no bae no yɛ hɛn tsetse nhyɛdofo no, “Colonial Masters”. 

Ɔnam dɛ ndzɛmba pii a nna yɛwɔ no wɔ ha no bi nnyi hɔn wiadze no hɔ no bi ntsi, edzin 

binom a wɔdze maa ndzɛmba wɔ hɛn wiadze ha yi nna ne ka yɛ hɛn nananom dzen. Yɛwɔ 

kasafua bi tse dɛ, “kabasɔɔt”. Iyi fi aborɔfo no hɔ bae. Ɔyɛ dzin a wɔdze maa atar sor dze 

a hɛn nananom taa hyɛ a, wɔbɔtoe. Wɔtoo no dzin “Cover Shoulder”. Iyi na hɛn nananom 

ennhu ka na ndɛ abɛdan ‘kabasɔɔt’ yi. Dɛmara so na yɛwɔ kasafua bi tse dɛ ‘abodua’.Ɔyɛ 

dua a aborɔfo no duaa no   ‘habour day’ mekyerɛ da a wobuei ‘habour’ ano a ɔyɛ nsuhɛn 

bea. Iyi na tsetsefo enntum annka ‘habour day ndua’ ma abɛdan ‘abodua’ mekyerɛ ‘neem’ 

dua.  

Mber rokɔ no nna kasa so rinyin.Iyi ma nyimpa adwen mu buei wɔ kasa ho ma ntsi wotum 

kyerɛ dɛ kasa bi ho tsew, anaa kasa bi ho nntsew.Ber a nyimpa bɛhyɛase ehu papa efi bɔn 

ho no, ɔhyɛase nya fɛr ma nsɛm binom a ɔfa nyimpadua akwaa binom nye banyin na basia 

nda mu asɛm ho.Ber a mpontu reba abrabɔ nye asetsena mu no, kasa so tu mpon dɛmara 

ma ɔba ma yenya nkasafua afofor. Nkasafua bi tsedɛ tͻmbaa, amoase, bra, danta twakoto, 

drͻͻse, wo tam nna pii a wͻkeka ho no ndɛ yɛnntaa nntse (Agyekum, 2002). 

 

2.2.5 Tsetse ammbɔdzin na edzin afofor 

Ɔnam dɛ enyibuei dze mpontu ba asetsena nye abrabɔmu ntsi, mbaa hɔn asetsena nye 

abrabɔ asesa ndɛ mber yi. Nkaa no nna nkyɛ mba yɛ bra a, wɔmma ɔnnkɔ mpanyin enyim, 

onntwa esutsen anaa ɔnnkɔ nsu no mu mpo.Pii noara nna hɔn kunnom bra dɛ wɔnye hɔn 

benya nkitaho biara na mpo ayɛ dɛ woribedzi hɔn edziban. Mfom a mbaa no yɛ ara nye dɛ 

wɔyɛ ‘bra’ a Nyame nam ne nyimdzee mu no dze aka ɔbaa biara n’abrabɔ ho. Nyimdzee 

adaworoma ntsi, ndzɛmba asesa ma ndɛ mba kɔ edwuma dapɛn no nyinara anaa nda enum 

wɔ mu. Afie so kwan a mbaa fa do koraa hɔn ho wɔ tsebea no mu no asesa ndaansa yi 

mu.Mbaa tum kora hɔn ho kama a kunnom no mpo nnhu dɛ hɔn yernom wɔ dɛm tsebea no 

mu. Edzin bi tse dɛ ‘bra’, oekyima, ɔkɔ mfikyir na ma ɔkeka ho no abɔ adze kakra ma ndɛ 

edzin a yɛtse bi nye, menya ɔhɔho, mbaa yarba, kɔtɔkɔfo robɔ bɔɔl, sekan etwa no, pante, 

mɛɛnses, ne nda no edu na pii a ɔkeka ho. Iyi no nsusuando ama mbaa enya bu mpo wɔ 

kasa mu. Mbanyin nnyi tum dɛ wotsiatsia mbaa do osiandɛ ndɛ mbaa nyim kwan a wɔfa 

do kora hɔn ho do yie.  

Suahu na suatra so ntsi edzin ahorow pii wɔ hɔ ndɛ a asesa osiandɛ dodow noara dwen dɛ 

wɔyɛ edzin a wobu nkorɔfo enyimtsia nkanka ma ɔfa no edwuma ho ma wɔdze nsesa aba 

edzin no mu. Bi tse dɛ ‘kruunyi’.Nkaano sɛ wɔbɔ dɛm dzin no a, obiara nyim dɛ wɔrekasa 

fa obi a oyi egyanan ho.Siantsir nye dɛ nna nkyɛ ahɔho a wofi Alata mekyerɛ Liberia na 

wɔka kruu borɔfo no nna wɔtaa yɛ dɛm edwuma no.Bio so nna wɔyɛ nkorɔfo a wɔnntse 

asɛm ase koraa.Iyi ma binom so ka kruunyi dze kyerɛ obi a ɔnntse asɛm ase. 

 

Tsetse no, dzin yi bɛyɛ akam maa obiara a obefi Alata aba Ghanaman yi mu osiandɛ hɔn 

mu dodowara na wotum yɛ dɛm edwuma no ma noho tsew. Wofi dɛm dzin no do no 

wodwuraa dzin no ho kakra sesa no kɔɔ aborɔfo mu ma wɔbɛfrɛɛ hɔn Latrineman a 

Mfantsefo yɛka no ‘Latriman’. Ndɛ mpo dze edzin no asesa ma wɔfrɛ hɔn ‘Waste 

Management’ ɔnam afɛm a ɔdze kasa nyinara mu akotsen no ntsi. 

 

-Edzin bi tsetse dɛ dza odzidzi do yinom so asesa ɔnam ɔpɔw yi ntsi. 

                     TSETSE EDZIN NDƐ EDZIN 

Tuutuubra Anafa edwuma 

Abaawa Boafo 

Adzesoasoafo/Paa oo paa Hɛdpɔta 

Tankaase Zoomlion 

Tsir yɛnyi/Tsirbɔfo  Báábà anaa beautihyɛn 

2.3 Ɔbaa na banyin nkitahodzi mu     

Yɛbɛka edzin pii a asesa ho asɛm na yɛammfa dza ɔfa no mpa do agodzi ho edzin a asesa 

ammba mu a, ɔnnkɛma nhwehwɛmu dwumadzi yi nndzi mu nnwie. Wɔkyerɛ a, tsetse no, 

sɛ banyin bi hyia no hokanyi wɔ mpa do a, ma okun no ka ara nye dɛ, ՙYɛ woho yie ՚. 

Nnokoho biara nnyi mu. Ndɛ so dze ndzɛmba asesa. Wofew hɔn ano, nokonoko hɔnho, 

sanso fetsew hɔn ho ansaana agor noara ahyɛ ase. Edzin a nkyɛ tsetsefo no dze frɛ ɔbaa na 

banyin mpa do agodzi ho nkyiakyiaho ahorow no asesa koraa. Ndɛ mber yi dze yɛwɔ edzin 

afofor bi tse dɛ aduplen, fafranta, Tunisia, doggie, scissors mekyerɛ apaso, in- between 

(adze ntamu) na pii a ɔkeka ho. 

 

Bastistella (2005) esi no pi dɛ, adze a ɔma anomoo kasa da nsew nye dɛ ɔma ɔkasafo no 

dze nkasafua anaa nsɛm binom a mpanyin eyi esi hɔ dɛ wɔyɛ ekyiwa kasa anaa nsɛm a 

wɔyɛ krɔnkrɔn no pue paado. Ɔkyerɛ mu bio dɛ, anomoo kasa yɛ kwan a yɛka gyedzi nye 

nsumae mu nsɛm wɔ kwan a no ho nntsew do anaa ndwaman kwan do. Ɔwɔ mu dɛ binom 

runntum nnkyerɛ nsonsonee a ɔda ebususɛm nye ndwuamansɛm ntamu naaso Jay (1992) 

bɔ no dawur dɛ, ebususɛm yɛ nsɛm a yɛka dze tsia gyedzi nsɛm ho anaa yɛ ber a obi nnyi 

gyedzisɛm bi ho nyimdzee na ɔkasa tsia no nna ndwamansɛm yɛ nsɛm a ͻtaa fa nsumaa 

mu akwaa ho nye banyin nye basia mpa mu nkitahodzi mu.                   

Anderson na Hirsch (1985) kyerɛ mu dɛ, nkorɔfo a wɔwɔ amanadze no gyina dɛm tsir nsɛm 

yi bi do nya hɔn ekyiwadze kasa anaa kasa a no ho nntsew. Bi nye: 

 Nsumaa mu honam akwaa 

 Mpado agodzi nkitahodzi 

 Gyedzi nsɛm anaa nsɔr nsɛm 

 Egyanan 

 Owu 

 Damdzi 

 Tuutuubra 

 Ndubɔn no nnomee 

 Ehurkasɛm 

 

 2.4 Nsonsonee a ɔda ammbɔdzin na anomoo kasa ntamu 

Ɔwɔ mu dɛ ammbɔdzin kasa nna Anomoo kasa nyinara hɔn farbae gyina adze kor do naaso 

nsorsoryi da hɔn ntamu. Gomez (2012) kyerɛkyerɛ mu dɛ ammbɔdzin nye anomoo kasa 

nyinara yɛ mpɛnsampɛnsamu a ɔkyerɛkyerɛ akwan ahorow ebien a yɛdze kyerɛkyerɛ biribi 

mu. Sɛ yɛkyerɛ mu yie a yɛka dɛ, hɔn nyinara hɔn farbae yɛ kor naaso kor biara kitsa no 

botae soronko. Yɛfa ammbɔdzin no no botae nye dɛ, kasa biara a obefi ɔkasafo n’ano aba 

no hwɛ da obu nye enyidze edzi kyerɛ etsiefo. Mpɛn pii no ammbɔdzin no botae no gya 

akasafo ma wɔhwɛ dɛ, dza obefi hɔn anomu aba no ronnkobu obi enyimtsia, nnhyehyɛ 

ahorba, enyimguase a ɔto etsiefo anaa wɔhyɛ da mpo kasa tsia obi nye kasa a ɔdwen etsiefo 

hɔn atsenka ho.  Ammbɔdzin kasa bɔ akasafo nye etsiefo nyinara ho ban, ɔma akasafo nye 

etsiefo nyinara enyi gye na wɔdze ahosɛpɛ kyerɛkyerɛ nsɛm mu ma obiara nya no ho 

ntseasee. Kwanpa a akasafo fa do dze nokwar sie afofor na no korakora no, ammbɔdzin 

kasa no botae ma akasafo dze adwen bɔn anaa nsusui bɔn a wɔwɔ no wɔ nyimpa bi ho, bea 

bi anaa biribi ho no sie wɔ hɔn kasaa mu kyɛn dɛ wɔbɛka no teraa ma ɔdze basabasayɛ aba 

no. 

                         

Ɔfa a ɔyɛ Anomoo kasa no, no botae yɛ ammbɔdzin kasa n’ebirabɔ pɛr. Mpɛn pii no 

akasafo dua ammbɔdzin kasa do yew nokwar a ɔfa nsɛm bi ho ɔnam tsebea anaa gyinabew 

bi ntsi. Eso anomoo kasa no botae no hwɛ dɛ ɔkasafo no mmfa nokwar biara nnsie. Ber 

biara no, ɔkasafo no ka ne nsɛm tse dɛ mbrɛ adze no tse ara pɛr. Ɔnnkata biribiara do dɛ 

ɔdze enyimguase, ɔhaw anaa fɛr bi bɛbrɛ obi. Ɔyɛ kasa a n’akasafo taa ka dze ka afofor 

enyim wɔ dwuma bɔn bi a woridzi ho na wɔnnkata biribiara ho. Ɔnnhyɛ daa nnyɛ kasa a 

ɔma dɔm enyi gye wɔ bagua mu nkanka ber a ɔkasafo dze anomoo kasa reda suban bɔn 

anaa esumasɛm bi a ɔfa no obi ho edzi. Ɔyɛ kasa a noho nntsew na ɔyɛ nyimpa aso mu 

kyii. Ɔyɛ kwan kor a yɛfa do tu enyimguase anaa kasa fi mu mpon. Ɔsan so wɔ atwetwesi 

nsunsuando osian akam a ogya ma n’etsiefo na obue kwan ma afofor so ma wodzi obi ho 

fɛw. 

 

Anomoo kasa no botae to asɛm biara pan. Ɔdze biribiara to adegya na ɔnnyɛ ma amambrɛ 

kwan do no nkorɔfo gye to mu wɔ dɔm enyim.  Akɛyɛdɛ ɔnye ekyiwa kasa nam osiandɛ 

no nsunsundo taa yɛ ɔhaw, awerɛhow, enyimtsiabu nye enyimguase. Ne fa beebi so ye 

osiandɛ wɔdze ka abɔnyɛfo enyim na wɔdze pa hɔn ho tam. Wɔsan so dze brɛ nyimpa ase 

wɔ ber a ɔreyɛ ahomado. Onnyi bu ma ɔpanyin anaa abofra, mbanyin anaa mbaa. Ɔda ɔtan 

a ɔkasafo wɔ ma n’etsiefo edzi kyerɛ ntsɛm na ɔnnhwɛ twaka a ɔda ɔkasafo nye n’etsiefo 

ntamu mmfa nnyɛ hwee. Anomoo kasa mma nsɛm binom hɔn ntseasee nnyɛ dzen koraa 

osiandɛ ɔbɔ adze biara dzin tsedɛ mbrɛ wohu no ara anaa mbrɛ Boadze bɔɔ no no ara pɛr. 

Ɔmmfa bi nnka ho na onnyi bi so mmfi mu. Mbrɛ Boadze bɔɔ adze kor no anaa mbrɛ asɛm 

no tse no ara na wɔka no peen ber a ndodowho biara nnyi mu.  Dɛm nkyerɛkyerɛmu ahorow 

yi ma ɔda edzi pefee dɛ ammbɔdzin nye anomoo kasa wɔ farbae kor dze eso ɔsor biara no 

botae na dza wɔhwɛ dze to gua (Gomez, 2012). 

 2.5. Ebɛnadze Ntsi Na Yɛdze Ammbɔdzin Na Anomoo Kasa Dzi Nkitaho 

Kasa yɛ adze a ohia papaapa. Kasa nnyi hɔ a, nkyɛ yerunntum nkasa mfa nsɛm a abɛsen kɔ 

ho, dza ogudo resi nye dza yɛrohwɛ enyim dɛ obesi ho (Greenberg 2004). Iyi da edzi wɔ 

hɛn kasadwin ahorow mu tsedɛ kusum na amandze ahorow nye tsetsekaasom a ɔtaa da 

abakɔsɛm edzi kyerɛ nkyirmba. Mpɛn pii no, kasa na ɔda nyimpa no su, n’atsenka nye ne 

gyedzi edzi. Dɛm suahun yi yɛdze dua kasa do ma afofor anaa nkyirmba. Iyi boa ma hɔn a 

wonya akwangya tsie dɛm tsetsekaasum no sesa hɔn abrabɔ yɛ ahwɛyie na wotu mpon so 

wɔ hɔn daa daa abrabɔ mu. Sɛ yɛka dɛ suban bi yɛ dza ɔmmfata anaa ma ɔnnsɛ a, nna 

ɔkyerɛ dɛ ɔyɛ adze bi a ommo koraa (Trudgill 2000).  

 

Yɛwɔ kwan a obiara fa do da n’adwempɔw edzi kyerɛ afofor. Mpanyin wɔ kwan a wɔfa do 

kasa kyerɛ mbofra, dɛmara so na mbofra wɔ kwan a wɔfa do kasa kyerɛ mpanyin. Yɛwɔ 

kwan a mborͻba fa do kasa nna yɛwɔ kwan a efuratamfo so fa do kasa. Kyerɛkyerɛnyi, 

nɛɛsenyi anaa sordaanyi mpo wɔ kwan a wɔfa do kasa na mpɛn pii no ehu hɔn ndwuma a 

wodzi no wɔ hɔn kasaa mu.   Ne nyinara nnka mfuwa no, ɔyɛ Ɔkanyi biara ahohoahoa dɛ 

wɔdze no fa ntsetsee pa mu ber a osuar. Kasapa yɛ adze kor a ohia papaapa na odzi abofra 

biara ne ntsetsee mu akotsen. Sɛ abofra sua na ohu enyidze kasa a, onyin dur ekyir. 

Agyekum (2010) kyerɛ dɛ wɔ kasa biara mu no, yehu twaka wɔ amambra nye kasa ntamu. 

Yɛhwɛ abaɛfo kwan a yɛkyerɛkyerɛ nyimpakuw bi hɔn kusum na amandze, suban nye hɔn 

ndzeyɛɛ biara a ɔma wɔda nsew nkanka wɔ nkɔmbɔdzi mu no yɛ kasasua nye asetsena ho 

nhyehyɛɛ a wɔdze abɔmu. Ɔyɛ kasa dwumadzi ho mpɛwpɛwmu nye kusum ahorow nye 

kwan a wɔfa do nye hɔn ho hɔn ho dzi nkitaho dɛ mbrɛ (Saville-Troike 1989) kyerɛ no. Iyi 

kyerɛ dɛ adze biara a wɔdze kasa ka ho no wɔ nkyerɛkyerɛmu. 

Crisp (1985) na ɔkaa n’asɛm bi dɛ, “Ammbɔdzin kasa yɛ nokwar a fi wɔ ho na woahyɛ no 

anoɔtar”.Iyi ma yehu dɛ sɛ obi dze ammbɔdzin kasa redzi dwuma wɔ ne nkitahodzi mu a, 

nna ɔkyerɛ dɛ ɔkasafo no dze biribi a ɔnnyɛ akɔndɔ resie n’etsiefo.Afei ɔda enyidze a yɛwɔ 

ma afofor na ɔma kasa yɛ dɛw, yɛ huam so. Kasa ne fɛɛfɛw mu na sɛ obi dze redzi dwuma 

a ɔhwɛ da no edzi na ɔboa ma enyisɔ nye akomatɔyemu nkitahodzi ba wɔ nkɔmbɔtwetwe 

mu. No korakora no, ɔda edzi dɛ ammbɔdzin yɛ kasakwan a yɛdze dzi dwuma dada wɔ hɛn 

kasaa mu dze kyerɛkyerɛ ndzɛmba binom a ɔnnyɛ akɔndɔ dɛ enyiwa bohu anaa asowa bɛtse 

mu. Sɛ yɛfa anomoo kasa a, ɔno so wɔ ne ngyinado. Siantsir a akasafo dze anomoo kasa 

dzi nkitaho nye dɛ ɔdze adze bi bɔto gua wɔ bɔn kwan do anaa woeyi adze kor no no ho 

nkɔn. Ɔnntɔ ka dɛ ndzɛmba a nkorɔfo mmpɛ no wɔnnka nsɛm papa mmfa ho. Dɛ mbrɛ 

ammbɔdzin kasa bɛbata adze bɔn bi a ɔfa no biribi ho no, anomoo kasa nnyɛ no dɛm na 

mbom wɔda adze bɔn biara adegya ma obiara tse.    Ɔnnhyɛ da nnyɛ ndzɛmba bɔn ho asɛm 

ber biara, na mbom mbrɛ Boadze amma biribi ne bɔbea tse no, wɔnnkata biribiara ho na 

wɔdze to gua deguaa.  Anomoo kasa anaa Kwesi Enyimpi kasa yɛ kwan kor a akasafo fa 

do dze kasa aboafo bi tse dɛ tamsi ahorow dze gyina enyimguase, anngye anntomu nye 

enyimtsiabu kyerɛ etsiefo fa afofor ho anaa nsɛm bi ho. Anomoo kasa yɛ ammbɔdzin kasa 

n’ebirabɔ. Anomoo anaa Enyimpi kasa yi n’abɔase fi Greek mu na ma wɔdze yɛ nye dɛ, 

wɔhyɛ da ka dze hyɛ afofor awerɛhow osiandɛ ɔtaa yɛ ahorbahyehyɛ. Wɔdze gu afofor 

anaa etsiefo enyim ase anaa wɔdze brɛ hɔn ase wɔ suban bi mu anaa adzeyɛ bi ho.  

                       

Anomoo anaa Enyimpi kasa gu mu ahorow akrɔn (9). Enyimpi anaa Anomoo Kasa wɔ hɔ 

yi yɛdze kã afofor enyim na nkyekyɛmu no nye;                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                   

1. Synecdoche – idze adze dodow dzin begyina hɔ ama adze kor. 

2. Dysphemistic epithets – yɛdze mbowa edzin frɛ nyimpa dɛ bi a ‘bɔdɔm’. 

1) “IST” dysphemism – kasa fi a yɛtaa ka dze tsia kurow pɔtsee bi mu mba. 

3. Homoseual dysphemism – edzin a yɛka dzee tsia banyin na banyin nkitahodzi anaa 

basia na basia nkitahodzi wɔ awar mu. Eg: gay, en. 

4. Name dysphemism – yɛdze obi ne dzin bɛfrɛ no wɔ ber a ɔwɔ abɔdzin a ɔwɔ dɛ 

yɛdze frɛ nyimpa kor no. 

5. Non-verbal dysphemism – ber a yɛnnkasa na mbom yɛdze nsɛnkyerɛdze bɛhyɛ 

ahorba ma ayɛ obi yaw. 

6. Cross – cultural dysphemism – iyi kyerɛ dɛ kasa bi wɔ hɔ a kurowmufo bi hu no dɛ 

ɔyɛ ahorbahyehyɛ no nnkɛyɛ dɛm wɔ kurow fofor do. 

7. dysphemistic euphemism - ɔyɛ atwetwesi ahorbahyehyɛ kasa a ɔtaa kɔ do wɔ 

anyɛnkofo  

8. Ntamu    

9. Euphemistic dysphemism – dɛ obi ka ntam kasa dze kyerɛkyerɛ nsɛm mu 

twitwagye noho nkanka ber a mbofra wɔ hɔ. 

 

Anomoo kasa bi wɔ hɔ a wɔka tsia kurow pɔtsee bi mu mba no botae nye dɛ ɔdze 

enyimguase brɛ dɛm kurow mba no. Anomoo anaa eyimpi kasa bi so wɔhɔ a wɔka dze tsia 

mbaa anaa mbanyin, gyedzi bi, amanyɛkuw bi anaa nyimpa pɔtsee bi anaa ne dzebew. 

Nwoma akyerɛwkyerɛwfo binom so dua hɔn akyerɛw do dze anomoo kasa kasa tsia suban 

bi a ɔnnyɛ ho (Batistella, Allan na Burridge, (1993).    

                                                                                                                                                       

Anomoo kasa anaa enyimpi kasa yɛ kwan a wɔfa do dze kasa brɛ nyimpa ase tsetsew no 

pasaa. Wotum mpo dze tsew nyimpa n’enyimnyam do na wɔdze hyɛ etsiefo enyimguase 

wɔ kasa mu. Ɔkasafo fa dɛm kwan no do kasa a, ɔdze akam anaa nsewhyɛ to n’etsiefo 

binom do osiandɛ dza asɛm no fa noho no n’enyim sesa preko pɛr. Botae a dɛm kasa kwan 

yi gyina do nye dɛ ɔboa ma ɔkasafo no da n’ebufuw edzi anaa ɔma ɔkasafo no ara twe noho 

fi afofor ho anaa n’etsiefo twe hɔnho fi noho.  

Anomoo anaa enyimpi kasa pii na wɔkɔ tsia mbaa anaa mbanyin, Ɔsom anaa gyedzi bi, 

amanyɛkuw bi, nyimpa pɔtsee bi no su, kurow bi anaa dzebew bi. Kasa mfatoho bi tsedɛ; 

 Mbaa – Wo na no twɛ. 
 Banyin – W’egya bɔtɔ 
 Gyedzi – Akɔmfo nyinara abɔdamfo a. 
 Amanyɛkuw - GPCP yɛ ewifo nananom. 
 Nyimpa pɔtsee – Wɔfrɛ nyimpa a, eka ho a? 
 Kurow – Mfantsefo egyimfo. 

 
Egyanom apofo nye hɔn ebusua dzi hɔn amansin wɔ mpoano na mbom wɔnnka hɔ daa. 

Adzesaa biara anaa ber biara a wowie hɔn edwuma wɔ po n’ano no wɔkɔ fie. Wɔnye 

nkorɔfo afofor tse ɔsɔɔn, wɔkɔ asɔr, yehyia hɔn wɔ guado, yenye hɔn bɔ mu fow hɛn kɔ ba 

wɔ nkurow nkurow mu na mpo wɔ manmu ne nyinara mu. Obi ka kasa bi anaa osua 

kasakwan bi ma ɔka no hɔ a, ɔyɛ dzen dɛ wɔtsen no anaa ogyaa. Egyanom apofo pɛ a 

anomoo anaa enyimpi kasa ka. Egya tum ka anomoo kasa kyerɛ mba, Kun tum ka bi kyerɛ 

yer, yer tum ka kyerɛ kun, mba ka kyerɛ egya anaa na awofo wɔ ber a fer biara nnyi hɔ. 

Wotum ka kyerɛ hɔnho wɔ dɔm enyim a wonnya atsenka bɔn biara.  Dza ɔtaa si nye dɛ, sɛ 

obi mmfi hɔn mu na ɔtse kasa a ɔtse dɛm no a, nyimpa kor no taa fɛr ma hɔn kyɛn 

hɔnara.Hɔn bo fuw kakrabaa bi a nna woaka gya egu mu.Dɛ wɔbɛka anomoo kasa dze ahyɛ 

obi ebufuw dze adwedwe hɔnarankasa hɔn akoma dze wɔyɛ adze wɔ ho. 

2.6 Nhwehwɛmu nwoma ahorow a ɔfa no ammbɔdzin nye anomoo ho 

Enyimdzefo pii na wɔdze hɔn ndze aka nhwehwɛmu ahorow a ɔkasa fa anomoo na 

ammbɔdzin kasa ho.  Nhwehwɛmu dwumadzi pii wɔ hɔ a akɔ do wɔ wiadze mu fa 

ammbɔdzin nye anomoo kasa ho. Dɛmara so nna yɛwɔ nhwehwɛmu a akɔ do wɔ Ebibir 

apae mu ha nna no korakora no yɛwɔ nhwehwɛmu ahorow bi so a wɔyɛɛ no wɔ hɛn 

Ghanaman yi mu. 

                                                                                                                                                                                                                                                                                                                                  

2.6.1 Nhwehwɛmu ahorow a akɔ do wɔ wiadze yi mu  

Nhwehwɛmu ahorow na enyimdzefo akyerɛ hɔn adwen wɔ ho dɛ mbrɛ ɔbɛyɛ ma nyimpa 

nye ndzɛmba ahorow a etwa noho ehyia nyinara bɛtsena asomdwee mu na aboa ma nyimpa 

no mpontu ho. Dɛm nhwehwɛmu ahorow yi nom no, yeyi nhwehwɛmu a ɔfa no kasa ho, 

nye no nkorabata bi tse dɛ ammbɔdzin nye anomoo anaa enyimpi kasa fi mu a ɔnnkɛyɛ yie. 

Nwomanyimfo akɛse a hɔn dzin ahyeta wiadze yi ne beebiara wɔ kasa mpɛɛpɛwmu 

dwumadzi ahorow bi nye Gomez (2012), Duda (2011), Allan (2016), Ruiz (2015) nye pii 

a wɔkeka ho so akyerɛ hɔn adwen afa ammbɔdzin kasa nye anomoo kasa ho. 

 

Mugair (2014) dze no dwumadzi no yɛɛ nhwehwɛmu faa ammbɔdzin ahorow na hɔn su wɔ 

Borɔfo kasa nye Arabic mu. Mugair kyerɛɛ mu dɛ, ammbɔdzin hwɛ kasa fa amandze nye 

amambu ne fa a ohia papaapa na ɔno ntsi na dɛm dwumadzi yi nnyaa nhwehwɛmu 

dwumadzi pii wɔ Lengwesteks mu nkanka sohyeolengwesteks mu no. No nhwehwɛmu no 

n’ahyɛse hwehwɛɛ kwan a wɔfa do yɛ ammbɔdzin wɔ Borɔfo nna Arabic mu. Ogyinaa dɛm 

fapem no do kyerɛɛ kwan a amanyɛfo fa do dze ammbɔdzin dandan hɔn nsɛmkae ansaana 

wɔdze ato gua. Ɔnam dɛm dwumadzi kor yi ara so do dze kyerɛɛ akwan ahorow a wͻfa do 

kasa. Fernández (2011) no nwoma a ɔto no dzin “Sex-related euphemism and dysphemism: 

An analysis an terms of conceptual metaphor theory”dze dɛm nhwehwɛmu yi so yɛ 

mpɛɛpɛwmu faa ngyinahɔma kasa a wɔdze gyina ma edzin anaa nsɛmfua a ɔkyerɛ 

ekyiwadze kasa a ɔfa ndaa ho (banyin na basia mpado agodzi ho.) Dɛm tiɔri yi Lakoff nye 

Johnson dze bae.Yegyina iyi do dze ka dɛ obi dze adzesuadze bi bɔto ne tsir mu anaa dɛ 

obi botwa adwen mu mfonyin afa biribi ho no dze ho hia papaapa sɛ ɔfa kasa ho a. 

 

Thawabtch (2012) dze no nhwehwɛmu dwumadzi a woato no dzin “The translability of 

euphemism and dysphemism in Arabic English subtitling” yɛɛ mpɛɛpɛwmu fa ammbɔdzin 

na anomoo kasa ho. Tsir asɛm ebien no nyinara gyina nkyerɛkyerɛmu kwan do anaa mbrɛ 

wɔtse kor biara ase fa nye mbrɛ wosi wɔdze to gua.Botae tsitsir kor so nye dɛ ɔda ɔhaw a 

nkyerɛkyerɛmu no kɔmu wɔ ber a asɛm kor no bata kusum nye amandze na osiandɛ ɔdɔɔso 

no ntsi mpɛn pii no ɔma woyiyi nsɛm no mu fa bi dze kyerɛkyerɛ hɔn nsɛm mu. Ɔkyerɛ a, 

asɛm fofor a wɔtaa yi fi asɛm tsir noara ankasa mu no taa yew na wogyina dɛm akwan 

ebiasa no mu kor dze yɛ hɔn nkyerɛkyerɛmu: 

Nkyerɛkyerɛmu akwan no; 

 Wogya asɛm-tsir noara ankasa hɔ dɛ ɔdze ammbɔdzin anaa anomoo kasa 

regyina ananmu no osian kurow kor no no kusum na amambra a ɔfa kasa ho. 

 Wogyina ammbɔdzin anaa anomoo kasa do a wɔnnsesa tsir-asɛm no na mbom 

wodwira ho kakra. 

 Dɛ wogyina tsir asɛm do na mbom wɔto asɛm no mu nkyen anaa wɔdze bi ka 

ho, sɛ wɔdze ammbɔdzin anaa anomoo kasa redzi dwuma mpo a ɔnam kasa kor 

no ne kusum nye  amandze a ɔbata kasa no ho ntsi. 

Abarakatsi (2014), dze no nhwehwɛmu faa kwan a kasa nkyerɛkyerɛmufo afa do 

akyerɛkyerɛ Quran ammbɔdzin kasa anaa nsɛm binom na ɔpa akwankyerɛ kor a wɔfaa do 

yɛɛ no nkyerɛkyerɛmu no ho tam. Ɔfaa ammbɔdzin nkasafua anaa nsɛmfua nkyerɛkyerɛmu 

bɛyɛ enum a wɔwɔ mbuukuu anaa nkrataa a ɔwɔ gua do mu na ɔyɛɛ ho nhwehwɛmu. 

Ɔkyerɛɛ mu sii no pi dɛ, ɔnam dɛ Quran yɛ nwoma krɔnkrɔn no ntsi, yɛwɔ kwan soronko 

a wɔfa do kyerɛw no ma ɔma noho do sen nwoma nkaa no. Wɔtaa dze nsɛmbisa a onnyi 

nyiano, kasambirenyi, nye kusum na amandze a wogyina gyedzi do dze paw ho nkasafua. 

Iyi saso ntsi, nkyerɛkyerɛmufo yɛ ahwɛyie dɛ wɔnnkɔbekyew nsɛm no beebiara na mbom 

wɔtaa toto ammbɔdzin a ɔwɔ mu ase anaa mpo dɛ woyi no akwaa. 

 

Nhwehwɛmu dwumadzi a woato no dzin “A Tentative Study on the Functions and 

Application of English Euphemism” a Pan (2013) kyerɛwee dze kyerɛɛ dɛ, wɔ Borɔfo kasa 

mu no, ammbɔdzin kasa nnyɛ nsɛm bi a ɔtaa sisi nnko na mpo nsɛm binom a yɛtaa tsetse 

dɛ osisi so ka ho. Wɔ daadaa nkitahodzi mu no, obiara wɔ kwan a ɔfa do da n’adwen mu 

pɔw edzi kyerɛ afofor na ohia dɛ obi bekitsa n’enyimnyam wɔ kasa ekyir no ntsi wɔdze 

ammbɔdzin dzi dwuma wɔ hɔn kasa mu. Ɔdze no dwumadzi no hwɛɛ su, dwumadzi nye 

nhyehyɛɛ kwan a wɔdze bɔboa ankorankor ma woenya ntseasee nye kwan a wɔbɛfa do dze 

ammbɔdzin edzi akotsen wɔ hɔn kasaa mu. 

 

Ammbɔdzin nye Anomoo kasa yɛ akwan ahorow ebien a, akasafo fa do da hɔn adwen mu 

pɔw edzi fa ndzɛmba bi a woesua na mbom ne nyinara fi farbaa kor mu, ɔyɛ ekyiwa kasa 

(Gomez, 2012). Kwan a nkyerɛkyerɛmu fa do ba no, nnkyerɛ ekyiwadze mu na mpo mpɛn 

pii no, nna ekyiwa kasa no nnyi hɔ, dɛ ɔyɛ ammbɔdzin anaa anomoo kasa no kyerɛ mu dɛ, 

sɛ yɛdze asɛm noara ankasa si pon do a, nkyerɛkyerɛmu no mbɛn no koraa na wɔka ma 

ɔbor asɛm hia no. Ɔkyerɛ mu bio dɛ, twaka a ɔda ammbɔdzin nye anomoo kasa no nnda hɔ 

fann. Kasa dɛm puei guado a, ɔdze duabɔ anaa ntam ka a nkorɔfo ka dze twitwa hɔn ho wɔ 

mbofra anaa dɔm enyim no.    

  

Gomez (2012) daa n’edzi bio dɛ ndzɛmba pii wɔ hɔ a wɔgye ɔkasafo biara bamba ma 

ɔkyerɛ nyin a wonyin wɔ kasa bi mu anaa wea anaa bea a ne nyimdzee pem wɔ kasa kor 

mu, ber a ɔkasafo tum dandan nsɛm enyi, dwira kasa bi ho, ka to gua ma ntseasee na 

asomdwee ba wɔ kasa ekyir. 

 

Azkiyah (2008) kyerɛ mu dɛ, ammbɔdzin kasa yɛ ɔhaw osiandɛ ɔka kasakuw a wɔwɔ 

kusum na amandze afa wɔ wiadze yi kasa biara mu. Awo-ntoatoado nye kurow biara yɛ 

hɔn ammbɔdzin, dɛm ntsi ammbɔdzin yɛ adwen mu nhyehyɛɛ a kurow biara wɔ a ɔboa bra 

hɔn dɛ wɔbɛka nsɛm bi traa wɔ baguamu ber a wommfura no tam. Ammbɔdzin no su kor 

nye dɛ ɔhwɛ ma wɔdze kasapa sesa kasabɔn anaa kasa a ɔnnyɛ a ɔnnsɛ dɛ wɔka no bagua 

mu na aboa ɔkasafo no ma n’enyim ennguase. Nnyɛ botae noara nye dɛ wobekyiw nsɛm 

bi enyi na mbom ɔboa ma nkyirmba sua enyidze kasa.  Azkiyah (2008) yɛɛ dɛm dwumadzi 

yi hwɛɛ ammbɔdzin ahorow nye hɔn dwumadzi wɔ amanyɛfo hɔn adwenkyerɛ kasa ahorow 

mu wɔ Jakarta. Nhwehwɛmu no da no edzi dɛ amanyɛfo a wɔwɔ Jakarta no dze 

ngyinahɔma, kasambirenyi, enyihaahaa, dɛ wͻdze fa anaa kor gyina hͻ ma dodow, 

kasamberenyi a ͻkron asɛm bi, kasasu a ͻdze kasafi mbͻho kyerɛ adze papa bi mu dze huan 

do  nye kasa anaa nkͻmbͻdzi mu nhyɛdofo.  

Ruiz (2015) dze no dwumadzi yi to gua dɛ, bea yɛtaa tse anaa yɛkenkan ammbɔdzin nye 

anomoo kasa yɛ mbuukuu a ɔfa ɔdɔ ho (mekyerɛ mpa do agodzi ho). Ɔyɛɛ nhwehwɛmu no 

faa mbuukuu ebiasa bi a ntsi wɔto hɔn dzin ‘trilogy’. Mbuukuu yi na ogyina do hwɛɛ dɛ, 

anomoo kasa, ammbɔdzin kasa nna dza a ɔyɛ anomoo nye ammbɔdzin edzi afora wɔ 

mbukuu no mu no gyina dɛ agodzifo no yɛ mbanyin anaa mbaa na kwan bɛn do na iyi nye 

adwen mu egyinahyɛdze (metaphorical/metonymical) no hwɛ dɛ onnkobu kasa mbra anaa 

ekyiwadze kasa biara do. 

 

 2.6.2 Nhwehwɛmu dwumadzi ahorow a akɔ do wɔ Ebibiman apaa mu 

Ebibir Apaa mu so, nhwehwɛmu pii na akɔ do afa ammbɔdzin nye anomoo kasa ho. Msuya 

(2017) dze no dwumadzi yɛɛ nhwehwɛmu faa Chasu kurow mu kasa na kwan a wɔfa do 

sua enyidze kasa na wɔbɔ mbɔdzen dɛ wɔmmfa kasa fi mmfora hɔn kasaa mu. Nhwehwɛmu 

no no botae hwɛ mbrɛ wosi kasa fa ɔdɔ ho anaa awar nkitadziho nsɛm, nyimpadua no: bea 

yeyi fi mu gu, yarba bɔn nye owu, nyinsenmu nsɛm, awo na n’ekyir nsɛnsɛm. Nhwehwɛmu 

no dze bɔtoo gua dɛ, ammbɔdzin nkasafua a wɔdze gyina hɔma awarfo mpa do agodzi no 

na ɔdɔɔso na ne ntseasee twa mfonyin ntsɛm na mbom dze a ɔfa no funsie ho no yɛ kakrabaa 

bi. Ɔkyerɛ mu bio so dɛ dɛm nkasafua no hɔn dodow noara kyerɛ ntseasee a wɔwɔ no wɔ 

Chasu kasa no mu nye afɛm fi kasa afofor bi tse dɛ Kiswahili no nna wɔdze kyerɛkyerɛ 

nsɛm mu. Ewiei no, ɔdze toa do dɛ Chasu mba nyim kwan pa a wɔfa do ka nsɛm a ɔmmfata 

anaa ekyiwa kasa wɔ bagua mu na mbom ɔyɛ a nyɛe pii ka ho. 

 

Maalej (2016) so dze n’ano too nhwehwɛmu a ɔfa no ammbɔdzin nye anomoo ho. Ɔkyerɛɛ 

ne dze mu dɛ, sɛ yeyi Allan na Burridge (2006) nna Fernández (2011) a wotumii kyerɛɛ 

kwan pɔtsee a anomoo anaa enyimpi kasa ne nhyehyɛɛ ma ɔtse no a, nhwehwɛmu nkaa no 

nyinara kasa fa kwan a wɔfa do dan ekyiwa kasa mu ka wɔ baguamu a ɔnnkɛfa ɔhaw biara 

mbrɛ etsiefo. Dwumadzi no ne botae kyerɛkyerɛmu kwan a wɔfa do dze ngyinahɔma gye 

anomoo anaa enyimpi kasa abamba wɔ kasa ahorow awɔtwe wɔ Arabic mu. Dwumadzi no 

n’ewiei no ɔdze too gua dɛ, sɛ obi anntse anomoo anaa enyimpi kasa bi wɔ Arab kasa bi 

mu a, nna nyimpa no ne ntseasee nye no nkɔmbɔdzi nkanka nkyerɛkyerɛmu no tum kɛyɛ 

biribi a ɔwɔ hɔ. 

 

Rabab’ah na Al-Qarni (2012) so dze hɔn nhwehwɛmu dwumadzi bi a woato no dzin 

“Euphemism in Saudi Arabic and British English” dze kyerɛɛ dɛ, kwan a wɔdze 

ammbɔdzin dzi nkitsaho wɔ Saudi Arabic na Borɔfo mu.Ɔkyerɛɛ dɛ,wɔwɔ pɛyɛ nye 

abɔenyim nkasafua wɔhɔ a wɔdze kyerɛkyerɛ kusum na amandze, nkyerɛkyerɛpa anaa 

ntsetseepa nye gyedzi ho nsɛm ho.Ɔdaa edzi dɛ,Saudifo dze fa gyina ma dodow(dɛ ɔkyerɛ 

mu ma ɔbordo,oyi bi fi mu nkyerɛkyerɛmu a onnda botae no,afɛm nkasafua, ngyinahɔma 

nna edzin bi a yɛdze gyina hɔ ma dodow. Ɔkyerɛ a, Saudifo wɔ akwan ahorow a wɔfa do 

dze ammbɔdzin kasa to gua. Wͻkyerɛmu mbom dɛ, twaka biara nnda ammbɔdzin nkae nna 

ma wɔdze kyerɛ mu dɛ ogyina hɔ ma banyin anaa basia. Adze kor so a ɔbɛdaa no edzi nye 

dɛ Saudifo nye Aborɔfo dze ekyiwa kasa kyerɛkyerɛ nsɛm a ɔyɛ akohwi nye owu ho bi. 

Daadaa ammbɔdzin nkasafua no gyina kusum nye amandze, gyedzisɛm, kwan a wɔfa do 

yɛ hɔn ndzɛmba nye mbra a woahyehyɛ ama hɔn. N’ewiei no, ɔdze nhwehwɛmu dwumadzi 

no too gua dɛ, wɔbɛma obi a orusua kasa fofor ehu ammbɔdzin kasa ho nhyehyɛɛ wɔ kasa 

a orusua mu no hia papaapa wɔ nkitahodzi mu.          

Gernsbarcher na no dɔm (2016) dze no dwumadzi a woato ne dzin ‘Special Needs’ is an 

ineffective euphemism” dze kyerɛ dɛ, ɔwɔ mu dɛ yɛdze ammbɔdzin kasa bra kasa a noho 

nntsew anaa anomoo kasa dze, eso nnyɛ ne nyinara na wodzi dɛm nhyehyɛɛ kwan no do. 

Wɔdze dɛm nhwehwɛmu yi kyerɛɛ dɛ, dɛm daaso yi mmba do sɛ yɛkasa fa hɔn a woedzi 

dam ho a. Wɔdze dɛm nhwehwɛmu yi sɔ ammbɔdzin kasa bi a wɔtaa dze gyina hɔ ma 

enuanom a woedzi dam ho anaa hɔn a ɔnam biribi kor anaa ebien ntsi wɔwɔ ehiadze 

soronko hwɛɛ.  “Ehiadze soronko” (special needs).    

  

Ɔhwehwɛmu yi da ekuw ebien edzi.Hɔn a wɔpɛ dzin “ehiadze soronko” nye hɔn a wɔpɛ 

dzin “hɔn a woedzi dam”. Ɔbɔtɔɔ gua ma wiadze nyinara gyee to mu dɛ, sɛ obi edzi dam 

wɔ nyimpadua no beebi a,ɔno nnkyerɛ dɛ nyimpadua akwaa a aka no nyinara nntum nndzi 

dwuma bi.Mbom kwan a yɛfa do frɛ hɔn anaa yɛto hɔn dzin no, bubuafo, nyifurafo, asuo 

anaa tsiw, kwata na ma ɔkeka ho no nna onndzi mu nnwie.Iyi ma wɔdze ammbɔdzin 

kasafua anaa asɛmfua “Nkorɔfo a wɔwɔ “ehiadze soronko” bɛhyɛɛ “damdzi”anan 

mu.Abaatan a wokitsa mbofra a woedzi dam no pɛ edzin “ehiadze soronko” no kyɛn 

“damdzi”.Iyi nna kuw a wɔgye damdzi no to mu no hu ‘ ehiadze soronko’ no mbom dɛ ɔyɛ 

ammbɔdzin a ɔkasa tsia hɔn. 

 

Dɛmara so na yɛhwɛ nhwehwɛmu dwumadzi a Aboh (2013) dze baa a wɔfrɛ no “Proverbs 

and Euphemism as Discourse Strategies in Joe Ushie’s Poetry” so dze ne nhwehwɛmu 

dwumadzi fa do daa no edzi dɛ, abɛbu nye ammbɔdzin kasa yɛ adze a ɔfam hɔn ho wɔ hɔn 

daadaa nkɔmbɔdzi biara mu ntsi ɔma wɔtoto tum a ɔwɔ ammbɔdzin nye abɛbu a woaka abɔ 

mu no ase. Oduaa awensɛm a Joe Ushie akyerɛw do yɛɛ dɛm nhwehwɛmu no dze hwɛɛ 

abɛbu nye ammbɔdzin bɛyɛɛ nhyehyɛɛ kwan a ɔfa do bisa amanyɛmu nsɛm a ɔfa ɔhaw a 

nkorɔfo nye nsumae mu dwumadzi ahorow a ɔkɔ do wɔ Nigeria no ho. Dwumadzi yi dze 

too gua dɛ, Bete-Bendi abɛbu nye ammbɔdzin yɛ akodze akɛse a Ushie gyina do bisaa nsɛm 

a no mu yɛ dur fa amanyɛsɛm, sikasɛm nye asetsena a ayɛ dzen a ɔhaw Nigeriafo dodow 

noara. 

 

Zhao (2010) dze nhwehwɛmu “Study on the features of English Political Euphemism and 

its Social Functions” kyerɛ dɛ, amanyɛfo dze ammbɔdzin kasa ayɛ ahoma bi na wɔnam do 

ka hɔn nsɛm. Dwumadzi yi hwɛ kwan a amanyɛfo fa do dze ammbɔdzin kasa dze nkitaho 

no su ebiasa. Ogyinaa Austin’s Speech Tiͻri do yɛɛ mpɛɛpɛwmu hwɛɛ ammbɔdzin kasa a 

amanyɛfo dze dzi nkitaho wɔ hɔn dwumadzi mu. 

 Dɛ amanyɛfo hɔn kasakwan → ammbɔdzin a amanyɛfo dze dzi nkitaho, wɔdze ka 

nokwar no hyɛ anaa wɔdze sie nokwar no na wɔma ndzebɔn abodzin krataa. 

 Ͻyɛ ndaadaa kwan a ɔma nkorɔfo yew dɛ wobetsie anaa wɔbɛgye nokwar no edzi 

mpo ma akɛyɛ dɛ hɔnara bɔdwen ama woehu papa efi bɔn ho. Iyi ma ɔda edzi dɛ, 

kasa ngyina ma yehu no wiadze yi mu nkotsee do na mbom ɔyɛ adwen ntoatoa. 

 

2.6.3 Nhwehwɛmu dwumadzi a akɔ do wɔ Ghana 

Sɛ nhwehwɛmu ahorow akɔ do wɔ wiadze yi mu na Ebibiman mu mu dze a, nna ɔyɛ dɛn 

ara a nhwehwɛmu bi so akɔ do wɔ Ghanaman yi mu. Enyimdzefo binom tse dɛ Rabab’ah 

(2014), Agyekum (2002), Anan – Prah (2005), Tomekyin (2019), nna pii a wɔkeka ho ayɛ 

nhwehwɛmu afa tsir asɛm yi ho. Putranti, Nababan nye Tarjana (2017) dze hɔn 

nhwehwɛmu a woato no dzin dɛ “Euphemism, Orthophemism and Dysphemism in the 

translation of Sexual Languages” dze too gua dɛ edzin ebiasa a ɔyɛ Ammbɔdzin a ɔkyerɛ 

kasa dɛ, annya annyɛ ammbɔdzin anaa anomoo no kyerɛ kasa trodoo nna anomoo anaa 

enyimpi kasa no yɛ kasa a yɛdze gu obi n’enyimtsia anaa enyimguase. Ber a wɔdze 

ammbɔdzin dɛɛdɛɛ ekyiwadze kasa, kasa fi nye anomoo kasa no.  

 

Enyimpi kasa anaa anomoo kasa dze enyimpi anaa ahorbahyehyɛ anaa mpo ekyiwa kasa 

dzi dwuma. Dɛm nhwehwɛmu yi wɔdze Sandra Brown no buukuu bi a ɔkyerɛwee hwɛ ne 

kasa dwumadzi wɔ Ndonesia kasa mu.Nhwehwɛmu no n’ewiei no dze bɔtoo gua dɛ,wɔdze 

nkasafua, nsɛmfua nye asɛmpruw fi kasa fofor a wosua no mu no nna wɔdze hyehyɛ kasa 

traa nye anomoo kasa mu na mbom wɔgow kasa no anaa ndze a wɔdze ka no  adze sɛ  ͻfa 

no ammbɔdzin kasa ho a. Ɔdze toa do dɛ, mpɛn pii no,nyimpa a ɔresesa kasa no akɔ 

Ndonesia kasa mu no dze noara n’adwen yɛ susudua ma kasa no nkanka dɛ ɔyɛ anomoo 

kasa  anaa kasa traa.Ewiei no hɔn so dze too gua  dɛ mpɛn pii no nna Ndonesiafo yɛ ntsew 

do,dɛ woyiyi bi fi mu, anaa wɔka dodow nyinara bɔ mu to no dzin kor sɛ ɔba no dɛ wɔredan 

asɛm bi fi kasa fofor bi mu dze kɔ hɔnara hɔn kasaa mu a.  

 

Orwenjo na Anudo (2016) dze nhwehwɛmu bi a woato ne dzin ‘A cognitive linguistic 

approach to Dholuo sexual euphemisms and dysphemisms’ kyerɛ mu dɛ, adwen mu kasa 

ho suahun a ɔyɛ adzesua bi a ɔhwɛ pɛɛpɛw twaka a ɔda nyimpa ne kasaa, n’adwen nye 

nkitaho a ɔnye abɔdze a etwa noho ehia no enya. Ɔkyerɛ dɛ nyansa a okita nyimpa anaa 

ɔda ɔdasanyi n’adwen mu no fa biribiara a ɔwɔ wiadze mu ho no hyɛ kasa mu, na osi no pi 

wɔ nsɛm bi tsedɛ bɔadze nhyehyɛɛ kwan a  kasa nam do ba ekewekuw no, na mbom nnyɛ 

dɛ ɔhwɛ no kwan a wɔfa do dze susudua bi gyina ma adze pɔtsee bi anaa dɛ kwan a wɔfa 

do hyehyɛ mɔɔfim  bi na ne nkyerɛasee yɛ kor anaa adwenmu nhyehyɛɛ anaa mfonyin bi a 

yetwa no wɔ hɛn adwen mu anaa nkasafua bi a yɛdze gyina hɔ ma ndzɛmba afofor. Wɔdze 

nhwehwɛmu yi hwɛɛ ammbɔdzin a ɔfa no mpa do agodzi ho nye anomoo dze ho wɔ Kenya 

Dholuo kasa mu a ogyina ‘Conceptual Integration Tiɔri’ a (Fauconnier and Turner, 2002) 

dze bae no do. Dza ɔbɛdaa edzi nye dɛ, Tiɔri no boa ma Dholuofo no tum tse ammbɔdzin 

nye anomoo ase yie na wɔkyerɛkyerɛmu so. Nnyɛ ne dɛm nnko, na mpo hɔn kusum na 

amambra so wodzi do wɔ hɔn kasa mu dɛ wɔdze ammbɔdzin anaa anomoo rekasa. 

 

Owu-Ewie na Wiafe-Akenten (2020) so yɛɛ nhwehwɛmu bi a wɔtoo ne dzin ‘Akan 

euphemistic expressions for ‘kͻtewui’ the malfunctioning of the male sex organ. Wɔkyerɛ 

dɛ, dɛ mbrɛ kasa ahorow wɔ mbeambea nyinara dze ammbɔdzin dandan kasa a noho 

nntsew ho, na wotum ka no bagua mu no dɛmara na osi wɔ Akanman mu. Dɛ ammbɔdzin 

abɛyɛ tum kasa a ɔboa Akanfo ma wɔkasa fa mpa do agodzi ho nsɛm a no mu kor yɛ kwan 

ahorow a Akanfo fa do frɛ kɔtewui. Wɔdze dwumadzi no hwehwɛɛ akwan ahorow a wɔdze 

ammbɔdzin kyerɛkyerɛ banyin ne ndam a ontum nnyɛ edwuma koraa anaa mbrɛ onntum 

mmbɔ edwuma nnwie anaa ɔmmbɔ edwuma ma ɔnnsɔ enyi.  

  

Agyekum (2002) so dze ne nhwehwɛmu dwumadzi bi a woato no dzin ‘Menstruation as a 

verbal taboo among the Akan of Ghana’ kyerɛkyerɛmu dɛ, sɛ basia ‘yɛ bra’ anaa ‘obu ne 

nsa’ ɔyɛ ekyiwa kasa wɔ Akanfo mu wɔ Ghana. Iyi saso ntsi, wɔtaa dze ammbɔdzin gyina 

ma nkasafua biara a ɔfa brayɛ ho. Ɔnam dwumadzi yi do faa ammbɔdzin ahorow a wɔdze 

hyɛ brayɛ anan mu no na ɔhwɛɛ ne semantese nye mɛtafɔ nkitahodzi a ɔda ammbɔdzin nye 

hɔn gyinahyɛdze no ntamu.Ɔkyerɛ mu dɛ, wɔ Akanmanmu no, sɛ basia kɔ dɛm tsebea no 

mu a, yɛwɔ ma ɔyɛ papa wɔ ho nna ma ɔyɛ bɔn wɔ ho. No bɔn mu no, ɔma basia no twe 

noho fi ndzɛmba pii ne yɛ ho.Onntum nnkɔ nyimpa mu na afei so dwuma son biara a odzi 

no ogya to hɔ osiandɛ noho nntsew.Wɔ ne papa mu no, ɔno na ɔboa ma wohu dɛ abofra efi 

ne mbofra ber mu a edu ne mpanyin mfe do na dɛm kor noara so na ɔma ɔbɛda edzi dɛ ɔbaa 

no ayɛ eduaba ber a wɔtsew dzi a ɔyɛ yie ma dɛm ntsi wɔto nsa frɛ obiara a ɔpɛ no awar. 

Eso ɔnam enyibuei nye globalisahyen ntsi ndzɛmba asesa. Osii no pi dɛ, ɔnam nsesa a ndɛ 

wiadze yi nam mu no, dze nsesa so aba kwan a yɛfa do dze ammbɔdzin dzi dwuma wɔ 

Akanman mu.             

                               

Sɛ yɛhwɛ krataa “The role of Euphemisms in Nzema Language and Culture” a Tomekyin 

na Nyame (2019) kyerɛwee no a, wɔdze dwumadzi a ammbɔdzin dzi no wɔ Nzema kasa 

mu no dze totoo Akan kasa dze ho.Wɔkyerɛ dɛ, ɔbɛyɛ dzen dɛ yɛbɛtsew ammbɔdzin efi 

kasa ho. Wɔse sɛ ammbɔdzin nnyin kasa bi mu anaa asɛm biara a ɔbɔtɔ famu no mu no, 

nna onndzi mu nnwie sɛ yɛrehwɛ kasa kor no ne nhyehyɛ nye ne dwumadzi mu a. Yɛdze 

kasa dzi nkitaho eso ammbɔdzin na ɔyɛ kwan papa a nkorɔfo per hwehwɛ dzi nkitaho a ɔyɛ 

enyisɔ nna ntseasee mapa.  Nhwehwɛmu no n’ewiei no, ɔdze too gua dɛ ammbɔdzin kasa 

nya ne ngyinado fi ekyiwa kasa mu na mpɛn pii wɔdze dzi dwuma ama aboa ma eyi 

enyimguase a nkyɛ ɔbɛba ɔkasafo no nye n’etsiefo so do no nyinara fi hɔ. Hɔn kor yi ara 

so dan yɛ kasa nhyehyɛ kwan pa a ɔmma ɔkasafo no fa nyiano pa a ɔsɔ enyi wɔ ne kasa mu 

ma nkitahodzi a noho tsew. 

2.7 Adwenmusɛm ho akwankyerɛ 

Adwenmusɛm nhyehyɛɛ dua anaa ngyinado yɛ kwan a yɛfa do dze adwen a yɛwɔ no wɔ 

biribi ho no to gua yie ama afofor so atse anaa ama hɔn a daakye bi wobehia. Tiɔri kyerɛ 

nhwehwɛmu akwan a nhwehwɛmufo gyina do yɛ nhwehwɛmu. Iyi ntsi adwenmusɛm 

nhyehyɛɛ ngyinado a nhwehwɛmufo rigyina do dze ayɛ mpɛnsampɛnsamu yi nye Levinson 

na Brown (1987) Obu/Enyidze Kasa Ngyinado ‟Politeness Theory”. 

 

2.7.1 Obu Kasa Adwenmu: Politeness Theory 

Obu Kasa Tiɔri a Brown na Levinson (1987) dze bae no ne botae nye dɛ ͻbɛma nkorɔfo 

enya hɔnho ntseasee fa kwan bɔn a wɔfa do kasa tsia afofor wɔ bagua mu no ma otsia hɔn 

enyimnyam ɔnam enyimnyampɛ a ɔkasafo no pɛ no yɛ adze a onntwa yie.Wɔkyerɛ a dɛm 

enyimnyampɛ no wɔfrɛ no adwenmu enyimpɛ ma enyim (dɛ nyimpa no benya enyimpa 

anaa enyimbɔn) a ɔkyerɛkyerɛ obu kasa mu.Ɔno boa ma enyimguase su bi tse dɛ 

ahorbahyehyɛ no fi hɔ.Wɔnam tiɔri yi do daa adwenpɔw edzi a hɔn nye enyimpa nye 

enyimguase na suban bi a wɔdze enyimguase ba “Face Threatening Act (FTA)”   Mefaa 

obu kasa tiͻri osiandɛ ͻkyerɛ amandze a ankorankor biara nya no no mu bar a ͻnye afofor 

ridzi nkitaho (Grice, 1975) cooperative principles.     

                                                               

2.7.2.1 Akwan a enyimguase tum ba (FTA) nye ne farbae 

Ɔwɔ mu dɛ abɛmfo binom nye Penelope Brown nye Stephen Levinson annyɛ adwen eso 

wɔkɔr do kyerɛkyerɛɛ hɔn adwen faa adwenpɔw a ɔda edzi wɔ hɔn tiɔri no mu edzi.           

 Enyimpa nye enyimguase.Wɔkyerɛɛ mu dɛ sɛ yɛka ‘enyim’ (face) a, ɔyɛ kasa wɔ 19th 

Century mu na Goffman fɛɛmee fii China dze kɔr Borɔfo kasa mu a ɔkyerɛ ankorankor 

biara no bu a okitsa no n’adwen mu ber a ɔnye afofor ridzi nkitaho a ɔdze daa no dwumadzi 

a wɔato no dzin “face” na “facework” edzi. Brown na Levinson (1987, 1999) hɔn obu kasa 

anaa enyidze kasa tiɔri dze kyekyɛɛ Goffman (1967) ne enyim (enyidze/ obu) no mu ekuw 

ebien a wͻyɛ dza oye na dza omuo.    

 

Enyimpa (dza oye) na enyimbɔn (dza ommo)  

Enyimguase kyerɛkyerɛ enyimpa su mu wɔ akwan ebien do. Kor nye                                                                 

dɛ nyimpa biara n’enyimnyam bɛyɛ afofor ehiadze na ͻtͻ do ebien enyimnyam a nyimpa 

biara kitsa dadaw no wodzi no nyi ma mpo awɔ hɔ ma abɛyɛ kɛse wɔ nkitahodzi ekyir no. 

Wɔkyerɛ enyimbɔn anaa enyimguase no so mu dɛ adze anaa dza nyimpa panyin nyansafo 

biara hwehwɛ dɛ biribiara runntwuntwan ne ndzeyɛɛ anan mu. Dɛ obi bɛgye beebi abɔ do, 

ndzɛmba binom a nyimpa noara dze esie, nye kwan a obi wɔ dɛ biribiara nnkesiw no kwan, 

dɛ ɔwɔ ho kwan dɛ ɔda ndzeyɛɛ bi edzi a osiwakwan biara nnyi hɔ. Wɔtoaa do dɛ ber a 

nyimpa hwehwɛ dɛ ɔka nkitahodzifo bɔ mu no, enyimguase anaa enyimbɔn hwehwɛ 

pɛsɛmankonya nye fahodzi. Mowɔ enyison dɛ Levinson na Brown (1987) Obu kasa 

mpɛɛpɛwmu ngyinado yi bɔboa ayɛ susudua anaa fasusu ama mpɛɛpɛwmu afa nsɛm a 

maboa ano efi enuanom apofo a wɔwɔ Mfinimfin Mantɔw mu ho a ɔfa no anomoo kasa ho. 

Megye dzi dɛ ɔbɔboa ada botae a ɔma enuanom apofo da hɔn ho edzi wɔ dɛm kwan no do 

nye no nsunsuando mpo sɛ wonyin a. Minyim so dɛ obu tiͻri ngyinado a ͻkasa fa enyidze 

na obu a ͻwͻ dɛ akasafo nya ma hͻn ho yi bɔboa ma Lengwesteks nhwehwɛmu dwumadzi 

mapa epue.    

2.8 Ɔfa yi tɔfabɔ 

Ɔfa ha yi ada enyimdzefo binom adwenkyerɛ a ɔfa tsir asɛm yi ho edzi. Ammbɔdzin na 

anomoo kasa hɔn asekyerɛ, hɔn su nye hɔn ho mfaso, tsetse ammbɔdzin nye anomoo kasa, 

sorbisorbi a ɔda ammbɔdzin kasa nye anomoo kasa mu. Siantsir a yɛdze ammbɔdzin anaa 

anomoo kasa dzi nkitaho so ɔfa ha yi ahwɛ. 

 

Afei nhwehwɛmu dwumadzi a ɔfa no ammbɔdzin anaa anomoo kasa ho wɔ wiadze yi mu, 

Ebibir apaa mu na Ghanaman yi so mu dze da edzi wɔ ɔfa yi mu. Dza otwa tun wɔ ha nye 

adwenmusɛm a megyina do reyɛ nhwehwɛmu yi. 

TSIR EBIASA 

NHWEHWԐMU AKWAN 

3.0 Nyienyim 

Ɔfa a abεsen no yehun biribi faa dza nyimdzeefo akyerεw afa nhwehwεmu yi ho. Ɔfa yi 

mu no, yebohu biribi afa nhwehwεmu kwan a mefaa do nyaa nsεm dzi dwuma no. Odzi 

kan, yebohu nhwehwεmu yi no su. Yεbεsan ehu nyimpa dodow, nyimpa dodow pͻtsee a 

miyiyii hͻn dzi dwuma no na kwan a mefaa do yiyii nkorͻfo no na kwan a mefaa do nyaa 

mboano nsεm no. Ekyir no, yebohu biribi afa kwan pa a mefaa do yεε nhwehwεmu no. 

 

3.1 Nhwehwεmu No Su 

Nhwehwεmu biara wͻ ngyinado bi a wͻfa do yε. Dεm dwumadzi yi mu migyinaa 

nhwehwεmu kwan a wogyina kasa mpεnsampεnsamu do dzi dwuma.Iyi na Borͻfo kasa 

mu no wͻfrε no kwalitatifo no. Mefaa dεm kwan yi do osiandε tsir asεm na nhwehwεmu 

nsεmbisa no yε dεm kwan yi do ara na mebεfa. Nhwehwεmu no mmfa nkontaabudze nndzi 

dwuma. Kwalitatifo fa a migyinaa do dzi dwuma no nye “Ethnography”. Mefaa dεm 

nkrobata yi osiandε nna ͻwͻ dε menye hͻn a menye hͻn dzi dwuma no nya nkitahodzi 

mber pii. Menye hͻn dzi nkitaho wͻ mpoano, guamu na efiefi.  

 

3.2 Nyimpa dodow 

Nhwehwεmu pii wͻnye nyimpa dzi dεm dwuma no. Dεm nhwehwεmu yi menye afarfo, 

nantͻnfo a wͻwͻ mpoano nkurow do wͻ Mfinimfin Mantͻw mu. Mefaa Mfinimfin Mantͻw 

mu osiandε ͻyɛ mantͻw a nkurow akεse no mu pii yε mpoano nkurow. Nyimpa a wͻfata a 

menye hͻn dzi dwuma no yε Mfantse mpoanofo nyina fi Kͻmenda kesi Nyinaano osiandɛ 

hͻn nye mpoano nkurow a wͻwͻ Mfinimfin Mantͻw mu a afardwuma no yɛ hͻn edwuma 

tsitsir. Mbarimba, mbaa na mbofra nyina ka ho.  

 

3.3 Nyimpa Nyiyimu 

Nyimpa a wͻwͻ Mfantse mpoano nkurow no mu dͻͻ so a munnkotum nye hͻn nyinara 

edzi dwuma wͻ nhwehwεmu yi mu. Dεm ntsi miyiyii nkurow ebiasa a hͻn nye Anomabo, 

Apaa na Simpa. Dεm nkurow yi mu no miyiyii nyimpa eduasa dzi dwuma. Miyii nyimpa 

du fii kurow biara mu. Kurow biara do no mepaaw mbanyin beesuon na mbaa baasa. Mefaa 

mbanyin dodow osiandε fardwuma no mbanyin na wodzi akotsen wͻ mu. Dεm nyimpa yi 

na menye hͻn twetwee nkͻmbͻ faa tsir asεm no ho. Mefaa kuw nkɔmbɔ twetwe do nye 

afarfo a mbanyin yɛ esuon wowɔ kurow biara do na dɛm ara so na meyɛɛ ma mbasiafo 

ebiasa ebiasa no. Iyi ekyir no, menye nyimpa pii dzi nkitaho wͻ ahwεe na efiefi ahorow 

mu wͻ nkurow no mu a munnkotum aka hͻn dodow pͻtsee. Kurow biara do no miyii 

apofohen na ne kyeame kaa dͻm no ho.  

 

3. 4 Nyiyimu kwan 

Nyiyimu akwan pii wͻ hͻ a sε obi reyε nhwehwεmu a ͻfa do. Bi wͻ hͻ a, oyiyi nyimpa no 

efurado, bi so wͻ hͻ a, ogyina nyimpa no dodow do na oyiyi mu na bi so wͻ hͻ a ͻhwε 

nyimpa no hͻn nyimdzee wͻ tsir asεm no no ho. Dεm nhwehwεmu yi dze migyinaa nkorͻfo 

hͻn nyimdzee do paaw hͻn. Mepaaw afarfo a wͻyɛ hͻn afardwuma no wͻ Mfinimfin 

Mantͻw mu na wͻwͻ Simpa, Apaa na Anomabo.Mepaaw nkorͻfo a woedzi mfe eduasa na 

no mboree na wͻayε fardwuma no bεyε mfe du na n’ekyir. Sε nyimpa bi nnyi dεm su yi a, 

memmfa hͻn nnka ho. Miyii afarfo ahemfo na hͻn akyeame osiandε wͻyε baanodzifo a 

wonyim tsir asεm no ho yie. Miyiyii Anomabo, Apaa na Simpa osiandε dεm mbea yi 

nyinara matsena hͻ da ntsi minyim mbrε wͻdze ehuhukasa dzi dwuma wͻ hͻn dwumadzi 

na daadaa asetsena mu. 

 

3.5 Kwan a Mefaa Do Nyaa Mboanosεm 

Akwan ahorow pii na nhwehwεmufo fa do nya mboanosεm yε nhwehwεmu bi. Akwan no 

bi nye nkͻmbͻtwetwe, ahwεe, nkrataa na dza ͻkeka ho pii. Dεm nhwehwεmu yi dze medze 

nkͻmbͻtwetwe na ahwεe, mara me nyimdzee na dza menam kurow mu a medze m’asowa 

to famu tsie dza nkorͻfo ka fa tsir asεm no ho.  

 

3.5.1 Nkͻmbͻtwetwe 

Nkͻmbͻtwetwe yε kwan kor a nhwehwεmufo fa do nya mboanosεm. Ogu ahorow ebien na 

dza medze dzi dwuma nye nkͻmbͻtwetwe a nhwehwεmufo no mmfa nsεmbisa pͻtsee bi 

nnkͻ na mbom ͻdze nsεm apͻw apͻw bi gu krataa do hwε ho bisa nsεm. Dεm kwan yi do 

no, otum dze nsεmbisa no bi ka ho anaa otum yi bi fi mu. Nkͻmbͻtwetwe a ͻtse dεm no 

ma nhwehwεmunyi no kwan ma ͻdandan nsεm no pii nya dza ͻrohwehwε. Siantsir a medze 

nkͻmbͻtwetwe dzi dwuma nye dε ͻmaa minyaa dͻm a menye hͻn dzii dwuma no 

anomusεm dze foaa mpεnsampεnsamu no do. Bio, ͻmaa minyaa nsεm amon no mu hͻ ara 

a atortwe biara nnyi mu. Kwan a medze nkͻmbͻtwetwe dzi dwuma nye dε apofohemfo a 

wͻwͻ kurow biara do na ne kyeame bͻͻ mu twetwee nkͻmbͻ. Iyi ekyir no menye mbarimba 

no so bͻͻ mu twetwee nkͻmbͻ na mbaa baasa a kurow biara do so bͻͻ mu twetwee nkͻmbͻ. 

Kuw biara menye hͻn twetwee nkͻmbͻ bεyε dͻnhwer kor kesi dͻnhwer kor na fa. 

Nkͻmbͻtwetwe mu no sε obi ka asεm a menntse ase yie a, mibisa ma ͻkyerε mu yie ansaana 

yεatoa do. Nkͻmbͻtwetwe biara meserε kwan fi hͻn a mibisabisa hͻn nsεm no na motwe 

gu efir do. 

 

3.5.2 Ahwεe 

Nhwehwεmu no mu no ahwεe gu mu ahorow ebien. Dza nhwehwεmufo no dze noho hyε 

dwumadzi no mu na dza ͻmmfa noho nnhyε mu. Dεm nhwehwεmu yi dze mammfa moho 

annhyε mu. Migyinaa beebi wͻ mpoano hͻ na mohwεe na mitsiee dza ͻrokͻ do no a 

mobͻtwe egu efir do no. Meyεε ahwεe mpεn anan wͻ kurow biara do naaso mefaa kurow 

biara nedze ebiasa yεε mpεnsampεnsamu no. Dza odzi kan no mammfa annyε edwuma 

osiandε nna nkorͻfo no nnyim me yie ntsi wͻdze nsεm anaa ndzeyεε bi bɛsɛe mu. Dza aka 

no dze nna wͻnye me ayε nyεnko ntsi wͻkaa dza wͻyε no dadaw no. Dza meyεε no wͻ 

ahwεe no mu nye dε mitsiee dza wͻreka na mohwεε dza wͻreyε biara. Iyi maa minyaa 

nsεm kaa dza minyaa no nkͻmbͻtwetwe mu no ho.  

 

3.5.3 Nsεm a ofi mara na afofor hͻ  

Nkͻmbͻtwetwe na ahwεe ekyir no mara so medze nsεm no bi kaa ho. Mutumii yεε iyi 

osiandε me mfe nyinara matsena mpoano ntsi mowͻ kasafi a wͻka wͻ mpoano no ho 

nyimdzee ntsi medze bɛkaa dza nkorͻfo dze maa me no ho. Ͻnam dɛ nna mepɛa  dɛ muhu 

dɛ dza medze kaa ho nodzi mu no ntsi menye afarfo na nantͻnfo no bi kasae na mekyɛɛ 

hͻn mu kuw ebien. Medze mo mboanosɛm a medze kaa ho no too kuw biara enyim ma 

wͻboaa me wͻ ne mpɛnsampɛnsamu mu ma ne ntseasee dzii mu. Iyi ekyir sε menam kurow 

mu a, medze m’asowa toto ntsi sε metse dεm kasafi anaa ndwaaman kasa no bi a, nna 

makyerεw. Bio, sε metse dε ͻwofo bi dze dεm kasa yi bi rehyε ne ba, nyεnko anaa no kun 

anaa ne yer ahorba a, mekyerεw. Dεm kwan yi maa minyaa nsεm fii nkorͻfo hͻ wͻ ber a 

hͻn enyi nnda. 

 

3.6 Kwan pa a mefaa do nyaa mboanosεm 

Sε obi ridzi dwuma bi na ͻammfa kwan pa do annhwehwε nsεm no a, ͻma sintͻ bi ba 

dwumadzi no ho. Aber biara ama hεn dwumadzi no enya ngyetomu bi efi akenkamfo hͻ 

no ͻwͻ dε yεfa kwan pa do hwehwε nsεm no. Mo dwumadzi yi mu no mefaa kwan pa do 

hwehwεε mboanosεm no.  

 

Odzi kan, memaa obiara a menye no dzi dwuma no hun botae a ͻma miridzi dwuma no. 

Obiara tsee noho ase ansaana wͻdze hͻnho rehyε dwumadzi no mu. Memaa wͻtsee ase dε 

obiara botum agyaa dwumadzi no aber biara a asotwe biara nnyi mu. Bio, memaa wͻtsee 

hͻnho ase dε mobͻtwe nkͻmbͻdzi no egu efir do na sε muwie dwumadzi no a, medze dza 

maatwe egu efir do no besie yie. Ɔtͻ do bio, memaa obiara tsee noho ase dε meremmfa 

obiara ne dzin nnka dwumadzi no ho.  

 

3.7 Kwan a mefaa do yεε mpεnsampεnsamu no 

Minyaa mboanosεm no mekyerεεw dza me nsa kaa no nyinara guu krataa mu. Dza meyεe 

nye dε mokͻr dza makyerεw no do mpεn pii hun dε dza makyerεw no yε dza ͻwͻ efir no 

do no ara. Iyi ekyir mekyekyεε mboanosεm no mu ekuwekuw dε mbrε me nsεmbisa etsitsir 

no tse. Ofi hͻ no medze mboanosεm no hyehyεε kuw biara ase dε mbrε ͻfata ansaana 

merehyε ase akyerεw dwumadzi no.  

3.8 Ɔfa yi no mboano 

Ɔfa yi mu no maka biribi afa nhwehwεmu no su ho, mekaa biribi faa nyimpa dodow a 

nhwehwεmu no faa hͻn ho, na mbrε misii paaw nkorͻfo a menye hͻn dzi dwuma no. Iyi 

twaa mu no, mekaa biribi faa kwan a mefaa do nyaa mboanosεm no na kwan a mefaa do 

yεε mpεnsampεnsamu no. 

TSIR ANAN 

DWUMADZI NO NE MPƐNSAMPƐNSAMU 

4.0. Nyienyim 

Dɛm ɔfa yi nye dwumadzi no ne fapem. Ha na nhwehwɛmu yi rekyerɛ akwan ahorow a 

afarfo dze anomoo kasa dzi nkitaho wɔ hɔn edwuma mu na mpo hɔn efiefi. Ɔbɛdaa edzi 

wɔ nkɔmbɔtwetwe ahorow mu ma yehun anomoo kasa ahorow a hɛn nuanom afarfo taa 

dze dzi nkɔmbɔ wɔ hɔn daa daa abrabɔ mu na ne nkyerɛkyerɛmu na afei so kasasu ahorow 

so a opue anomoo kasa no mu. Bio so, nhwehwɛmu yi ne nsɛmbisa ahorow no ne nyiano 

nyinara ɔfa ha yi dze to gua. 

 

4.1. Anomoo kasa bɛn na afarfo a wɔwɔ Mfinimfin Mantɔw mu taa dze dzi nkitaho? 

Nhwehwɛmu yi bisa nsɛm bi tse dɛ, anomoo kasa bɛn na afarfo a wɔwɔ Mfinimfin Mantɔw 

mu taa dze dzi nkitaho? Seliger na Shohamy (2001) wɔ Wiafe – Akenten (2015) mu kyerɛ 

dɛ, nkorɔfo binom wɔ hɔ a wonyim amambra naaso biribi ntsi wobu hɔn enyiwa gu do. Iyi 

nye dza ɔtaa kɔ do wɔ hɛn Mfinimfin Mantɔw mu mpoano wɔ hɛn nuanom afarfo hɔn afa. 

Putranti, Nababan nye Tarjana (2017) dze hɔn nhwehwɛmu dwumadzi bi a wɔato ne dzin 

‟Euphemism, Orthophemism and Dysphemism in the translation of sexual languages” dze 

too gua dɛ, edzin ebiasa a ɔyɛ ammbɔdzin a ɔkyerɛ ‘kasa dɛw, ennya annyɛ ammbɔdzin na 

anomoo’ no kyerɛ kasa trodoo, nna anomoo anaa enyimpi kasa no yɛ kasa a yɛdze gu obi 

noho fi anaa yɛdze bu no enyimtsia anaa ɔma enyimguase. Anomoo kasa a afarfo no taa 

dze dzi nkitaho no gu mu ahorow.Ͻbɛdaa edzi wͻ mboanosɛm no mu dɛ, anomoo kasa no 

bi kͻ ma otsiefo a ͻnye obi enya asɛm no, ahorba no nyinara kͻ ma dɛm nyimpa noara sɛ 

University of Education,Winneba http://ir.uew.edu.gh



53 
 

ͻyɛ ͻbaa a.Ͻbɛdaa gua bio so dɛ wͻdze nkasafua anaa dzinhyɛananmu ‘wo’ ͻnye basia no 

nsumaa mu akwaa na wͻdze ka ahorba no. Kuw a ͻtͻ do ebien no kͻ ma otsiefo no ne 

maame. Wͻ dɛm kuw yi mu no, ͻkasafo no gya nyimpa a ͻnye no enya akasaakasa hͻ na 

ͻdze ahorba no nyinara mona otsiefo no ne maame. Ha yi so wͻdze nkasafua ‘wo na’ nye 

nsumaa mu akwaa no anaa honam akwaa na wͻdze sͻw do. Kuw a ͻtͻ do ebiasa no yɛ 

anomoo kasa a ͻkͻ ma otsiefo a ͻyɛ banyin.  Dɛ mbrɛ wͻyɛ mbaa no dɛmara so wͻyɛ 

mbanyin no. Wͻtaa dze nsumaa mu akwaa no ka dɛm ahorba no ma ͻyɛ otsiefo no yaw. 

Kuw a ͻtͻ do anan no yɛ anomoo kasa a wͻka tsia otsiefo no n’egya wͻ ber a nyimpa a 

woakͻka ko no gyina hͻ. Kasafi kuw kor so a opuei wͻ mboanosɛm no mu so nye ahorba 

a ͻkͻ ma kuw biara, sɛ nyimpa no yɛ banyin anaa basia abofra anaa pinyin. Wͻ iyi mu no 

wͻdze honam akwaa no toto ndzɛmba basabasa anaa efiefi ho ma ͻyɛ etsiefo yaw. Wͻtaa 

frɛ dɛm ahorba yi ntom. Hͻn nkyerɛkyerɛmu na wodzidzi do yi; 

 

4.1.1. Anomoo kasa a wɔka tsia otsiefo a ɔyɛ basia 

Nhwehwɛmu dwumadzi no mu no, ɔdaa edzi dɛ anomoo kasa no bi wɔ hɔ a wɔka dze fa 

basia no nsumaa mu akwaa nkotsee ho. Dɛm sɛso ntsi wɔtaa ka kyerɛ obi a wɔpɛ dɛ wobu 

no enyimtsia na ɔyɛ basia anaa dɛ ɔahyɛ ɔfofor ebufuw. Anomoo a wɔtsetse dɛm no taa fa 

basia no nsumae mu akwaa no bi edzin ho na wɔtaa dɛ wɔdze ‘no twɛ….’ anaa ‘wo 

twɛ……’ hyɛ dɛm ahorba no ase. Dɛm anomoo kasa no ne nkyerɛkyerɛmu mu no wɔka 

kyerɛ obi a wɔpɛ dɛ wobu no enyimtsia anaa wogu no ho fi anaa wodzi no ho fɛw na ɔyɛ 

basia. Iyi na mpanyin ka no dɛ, “Woara akɛfa aba a, twerɛw ho no”. Ɔkasafo no dan kasa 

fi no nyinara gu nyimpa a ɔnye no enya akasakasa no nkotsee do a ɔyɛ basia. Dza ɔkasafo 

no bɛka biara no ɔka tsia nyimpa a oritsie no no anaa nyimpa a ɔnye no enya akasakasa no, 

obiara nnka ho.   

 

Asɛm bi a osii wͻ mbaa ebien ntamu ma ͻdze ahorbahyɛ bi dɛm bae na odzidzi do yi: 

Amba totͻ nam wͻ Ekua Owu hͻ tͻn. Wͻyɛ eguadzifo mapa. Iyi na Ekua Owu ne sika 

kedzii Amba hͻ mber bi osiandɛ dɛm da no nam buu do ara ma nna atͻfo nnyi mpoano. 

Ͻnam nkitahodzi a ͻda hͻn ntamu ntsi Ekua Owu dze nam pii maa Amba efir. Ekua siaa 

abotar twͻͻn amba dɛ obotua no kaw na mpo sɛ onnkenya ne nyinara a nkyɛ ontua no mu 

bi. Amba so yɛɛ n’adwen dɛ orunntua osiandɛ nam no bͻͻ no kaw ntsi nna odzi Ekua 

eguenguan. Iyi na dɛm da no amba ne tsir annyɛ yie ma Ekua nye no kehyiae wͻ mpoano 

hͻ. Dza ͻkͻr do nyi; 

Ekua Owu: Hɛɛɛ Amba, minnyim dɛ saana eyɛ keprim dɛm da. Nndzi wo ho nyi koraa. 

             W’enyim ara ayɛ dɛ abowa bi n’enyim. Eronntua sika no ebɛn sika na memmfa 

            mma maapofo na meenya nam no bi atͻn? Eyɛ kwasea paa.  

Amba:Ͻwo na eyɛ kwasea. Abowa nye woara.Gyimifo ne ba nye woara. 

           Nam no ͻsɛe na ͻbͻͻ mo do no, memfa mo twɛ mbotua wo kaw. Anaa erohwehwɛ      

           ma maakͻbͻ tuutuu na medze ebotua wo kaw anaa? Ma mondwen mo twɛm’.  

Ekua Owu: Nkwaseasɛm a ereka akyerɛ me nye no ehu?  Sɛ woara tuutuubra noara ͻyɛ  

            w’edwuma mu a. Enye wo maame nyinara nnyɛ hom adze a moyɛ ara nye no. 

            Abowa ne ba. Wo twɛmu suu, w’anomu kankan. Wo twɛmu nsuunsu. Wo ho 

            nyeenyan. Erebɛhyɛ emi ahorba.Mara mebɛma porisi akyer wo ndɛ adzesaa yi ara. 

            Eba mpoano a, nna abͻtͻ nam kͻ, metse ne nyinara. Ewi basia.Wͻnye wo adeda ara  

             ma wo twɛmu ayɛ huoo no ntsi nnyim nyansa biara. Keprim basia.   

     (Ahorbahyehyɛ no kͻͻr do ara ma ͻdan ko).  

Wͻ anomoo kasa a ͻkͻr do wͻ nkitahodzi yi mu no da no edzi dɛ ahorba no no dodowara 

kͻͻ maa otsiefo noara ankasa nna wͻmonaa ne maame kor.Dɛm anomoo no bi na wodzidzi 

do yi; 

 

Wo twɛmu nsunsu 

Dɛ mbrɛ obiara nyim twɛ n’adzeban na no bo a ɔsom ma mbaa no ntsi, afarfo susu dɛ ɔyɛ 

bea a onnyi dɛ ɔbaa biara toto nedze ase koraa. Wɔkyerɛ a, twɛ biara a wodzi no nyi no, no 

mu kyer, ɔwow ama ayɛ dɛw. Wɔkyerɛ dɛ twɛ nankasa Bɔadze bɔɔ no soronko a ɔdze no 

nsu nam na mbom nsu no nnyɛ pii. Sɛ ɔbaa nye banyin ribenya mpamu nkitahodzi a, nna 

twɛ no mu no fɔw kakra ama kɔtse no etum akɛhyɛ twɛ no mu a ahokyer biara mmba. Yɛwɔ 

ndzɛmba a Bɔadze bɔe a wɔyɛ nsunsu anaa yenyim dɛ wɔyɛ nsunsu bi tse dɛ anamuna, 

kube na dza ɔkeka ho. Wosusu dɛ twɛ papa biara no nnkotum ayɛ nsunsu tse dɛ anamuna 

gyedɛ ɔnye banyin enya mpamu nkitahodzi ewie. Ɔno nko na ͻbɛma ɔbaa no twɛmu afɔw. 

Afarfo susu dɛ, sɛ ɔtse dɛm dze a, nna ɔkyerɛ dɛ, twɛ a dabiara nna no mu afɔw no ber biara 

ɔnye mbanyin dzi ehyia. Dza wɔpɛ dɛ wɔka kyerɛ ɔbaa a ɔtse dɛm no ara nye dɛ mbanyin 

nye no deda dabiara ntsi dabiara no nna n’ase ayɛ nsunsu osiandɛ banyin biara hyia no wie 

a ogya no ho nsu gu n’ase. Wɔka iyi dze gu mbaa pii ho fi a nnyɛ ne nyinara na ɔyɛ nokwar 

dɛm. Nkyɛ obu na enyidze kwan do no, wobotum aka dɛ, ‘w’ase nsunsu’. Iyi yɛ ammbͻdzin 

kwan a wotum fa do ka asɛm kor noara a obu na enyidze bata ho kakra. 

Wo twɛ ase dwuw 

Dwuw yɛ abowa ketseketse bi a wɔtaa tsena tsir a efuw mu anaa beebi a nhwi wɔ. Dɛm 

ntsi, sɛ ɔbaa ennya mber ennsiesie no twɛ ho a ase no ka ho bi a, otum dɔr dwuw. Ɔnam dɛ 

ɔbaa no twɛ n’ase yɛ nsumae mu ntsi ber biara ɔyɛ dzen dɛ obi botum ehu dza ɔkɔ do wɔ 

hɔ. Ansaana obi benya kwan ehu basia no twɛ ase no gyedɛ noara ama ho kwan anaa biribi 

pɔtsee bi esi ma dɛm ntsi ɔwɔ dɛ obi fofor hwɛ hɔ. Obi a ogyina nkyɛn bɛyɛ dɛn ehu dɛ 

sumabea a ɔtse dɛm adɔr dwuw. Iyi kyerɛ dɛ ɔyɛ abɔtirmukasɛm akeka a afarfo binom dze 

ayɛ anomoosɛm a wɔka dze tsia mbaa dze gu hɔn enyim ase. Nokwar, dɛm kasa yi sɛ wɔdze 

yeyaw basia a, ɔhye no papaapa naaso bohu no nna ɔdeda afarfo ano dɛ mbrɛ ɔhaw biara 

nnyi ne ka ho. Esumasɛm kor so a nsɛmboanofo yi daa no edzi faa anomoo yi ho kyerɛ dɛ, 

ɔkyerɛ ɔbaa a onndzi noho nyi. Ɔnam dɛ ɔbaa no nndzi no ho nyi no ntsi na dwuw etum 

adɔr sɛbe no twɛ ase no. Ͻno mpo no, wotum ka no obu na enyidze kwan do a ͻnnkɛyɛ 

ͻbaa no yaw pii dɛ bi a, ̔ wo basia ase dwuw ҆ 

 

No twɛ ase bi 

Ɔbɛyɛ dzen dɛ obi botum akyerɛ mbrɛ basia no twɛ n’ase tse. Ɔwɔ mu dɛ twɛ biara wɔ ase, 

sor nkyɛn na no mu ankasa. Sɛ basia yi noho kyerɛ a, no twɛ no sor na ne nkyɛn no dze 

ɔnnyɛ dzen dɛ obi botum ehu. Mbom twɛ n’ase na no mu no dze, ɔbɛyɛ dzen dɛ obi bɛkyerɛ 

mbrɛ no su na ne ban tse ankasa. Ɔno so nnkyerɛ dɛ obi nnkotum ehu da. Ɔba no dɛ ɔbaa 

rowo ba a, mbrɛ ɔtse biara no nyimpa a ɔregye awoo no tum hu dɛm basia no no twɛ ase. 

Dɛmara na sɛ ɔba no basia na banyin mpamu nkitahodzi so a, banyin no so tum hu basia 

no no twɛ no n’ase yie mpo sen basia noara. Adatserfo binom so wɔ dɛm akwanya no ber 

a woridzi dwuma a ɔfa no ɔbaa no n’apɔwmudzen ho. Ͻdaa edzi wͻ nhwehwɛmu yi mu dɛ 

sɛ yɛdze dza ada edzi yi nyinara to nkyɛn a, ɔbɛyɛ dzen dɛ farnyi bi botum ehu bea a ɔtse 

dɛm dze ayɛ anomoo kasa dze ayeyaw basia bi. Tsirmupɔw tsitsir a wɔdze yɛ dɛm ara nye 

dɛ wodze gu ɔbaa no n’enyim ase. Nkyɛ afarfo botum aka asɛm kor yi ara dɛ, ‘no nsumaa 

mu bi’ anaa  ҅ ne basia  ase bi҆  na iyi na obu na enyidze bata ho.  

 

Wo twɛ mu huoo dɛ baka a woetsi mu 

Nhwehwɛmu dwumadzi no maa ɔbɛdaa gua dɛ sɛbe, afarfo fa anomoo kasa kwan do dze 

twɛ no mu kwan toto baka a woetsi mu no mu kwan ho. Wɔkyerɛ a, farnyi biara nyim baka 

n’adzeban. Da kor a mbra mma ho kwan ma wɔmmfow po no baka mu na wɔkɔ keyi nam. 

Baka dodowara bɛn po. Ehwɛ mu a, dɛm akwan ebien yi nnyi twaka wɔ kwan biara mu. 

Ekɔ mpoano a, itum hu baka dɛ ɔda ne beebi a nsu na nam ahyɛ mu ma tɔr. Dɛmara na po 

ankasa so da ne beebi soronko koraa. Ntseasee a ɔbɛdaa gua nye dɛ, po na baka mbom nnyɛ 

adze kor. Iyi kyerɛ dɛ ɔsor po na ɔsor baka. Nsonsonee nye dɛ baka taa fakor ma po so 

tserɛw kɔ mbea horow. Baka no mu dɔ na ɔnnkyɛn po ne dze. Dɛmara so na nam a wɔwɔ 

po mu so dɔɔso kyɛn baka no mu dze. Iyi nyinara mu no, baka tum yɛ ma anaa nsu dodow 

a ɔwɔ mu no kɔ sor.Ɔba no dɛm a wotue ma nsu a ɔwɔ mu no mu bi pem kogu po mu. 

 

Nhwehwɛmu kyerɛ dɛ, po ankasa so yir ma obunkam tra ne hye do. Ɔwɔ mu so a, otum 

wew. Baka no mu nsu bɔwewew koraa ma kwan ada mu a, gyedɛ wotue ma wotsimu. 

Ɔnam dɛ baka mu nsu dodowara twuw fa famu ntsi mpɛn pii no ɔdze nwura nam. Bea biara 

a baka wɔ no so, ndua wɔ hɔ.  Sɛ yeyi nam pa na sɛsɛw a wɔwɔ baka mu si nkyɛn a, kɔtɔ 

na apɔɔfee so nnyɛ na wɔ hɔ.Mbowa ahorow a wosuma sie asaase tsir mu pii nso wɔ hɔ. 

Wotum so yi nkyen wɔ baka mu. Ɔnam nsu no na asaase no no bɔbea ntsi mbowa bi tsedɛ 

preko mmpa hɔ da osiandɛ ber biara no nna nwura wɔ hɔ. Iyi ma baka a woetsi mu no mu 

yɛ hoo na ɔbɔn so paa. 

 

Mbom ɔbɛyɛ dzen dɛ sɛ obi gyina nkyɛn a obotum ehu basia no twɛ mu ma ɔdze atoto baka 

ho. Ɔno so nnkyerɛ dɛ kwan a ɔda basia no twɛ mu no obiara nnkotum ehu.  Wotum hu no 

wɔ siantsir mapa bi ntsi. Bi yɛ wɔregye basia bi awo. Dɛmara na yarba ntsi adatserfo wɔ 

ho kwan dɛ wohu basia no twɛ mu kwan. Dɛ mbrɛ abɛda gua dada no, baka mu kwan na 

twɛ mu kwan nyinara yɛ kwan na mbom no mu kor dze no nhunii nnyɛ dzen koraa osiandɛ 

ɔnnyɛ nsumaa mu adze. Iyi sɛso ntsi, obi dze kor bɔtoto kor ho dze nna ɔkyerɛ dɛ 

enyimguase ara na wɔpɛ dɛ wɔdze gu onyia no. Anomoo kasa a ɔtse dɛm no kɔ tsia 

mbasiafo tsitsiriw osiandɛ mbanyin nnyi bi. 

Sɛ afarfo pɛ ammbͻdzin kasa na ne nkitahodzi kyɛn anomoo kasa a, nkyɛ wobotum aka 

dɛ, ҅ wo basia mu huoo dɛ baka a woetsi mu’ ama akata kasa no ne fi a ͻyɛ do kakra.  

 

Wo twɛ pafoo 

Nsɛnyianofo no mu kor kyerɛɛ mu wɔ Simpa mpoano dɛ, twɛ yɛ kɛse dur beebi a wɔka no 

pafoo. Ɔbɛdaa gua dɛ, twɛ no bi so na bi so yɛ kakraba. Dza ɔso no na wɔka no dɛ ɔyɛ kɛse 

anaa pafoo. Wotum hwɛ obi no honamdua ho dze kyerɛ mbrɛ no twɛ ne kɛse tse. Sɛ nyimpa 

no yɛ kɛse na ɔyɛ basia a nna ɔkyerɛ dɛ no twɛ no so yɛ kɛse anaa pafoo. Dɛmara na basia 

no honamdua yɛ nketsenketse so a, ɔkyerɛ dɛ no twɛ yɛ feaa. Dɛm no ntsi, wotum gyina 

mbrɛ honamdua no tse dze hu twɛ a obi wɔ dze poma no anomoo yeyaw no gu n’enyim 

ase. Botae ara nye dɛ wɔreka ma ahye ɔbaa no. Wͻ obu na enyidze kwan do no, nkyɛ 

wobotum aka anomoo kasa kor yi ara dɛ, ‘wo basia pafoo’. 

W’enumfu ayɛ dɛ bɔdɔm ne dze. 

Dɛm anomoo yi no, wɔdze bɔdɔm n’enumfu na wɔdze toto basia n’enumfo ho no. Bɔdɔm 

yɛ abowa ntsi sɛ wɔdze n’enumfu a ɔwɔ no dze toto basia ne dze ho a, nna ɔkyerɛ dɛ 

oemmbu basia no bi koraa. Wɔatwe enyimnyam a ɔwɔ ne nyinara aba famu. Bɔdɔm 

n’enumfo nnkotum ayɛ kɛse tse dɛ nyimpa basia ne dze wɔ kwan biara do. Ɔwɔ mu dɛ 

bɔdɔm basia wo a, n’enumfu tum hyehyɛ yɛ akɛse dze naaso edze ba basia a ɔnnwoe ne 

dze ho a, ɔnnyɛ yie. 

 

Wɔkyerɛɛ mu ma ntseasee bɛdaa gua dɛ, dɛm ahorbahyehyɛ yi kɔ ma basia a ɔbra enyi bɔ 

ntsi no honam awe wɔ no ho. Sɛ basia no honamdua no wew a, ɔka n’enumfo osiandɛ no 

so yɛ nyimpadua no bi.  Binom tum fɔn ara ma ɔka hɔn mfe. Ɔba no dɛm a, ɔbaa a woawo 

da no n’enumfu no gu yɛ hatahata wɔ n’akoko mu. Otum mpo ma ahoɔfɛw no tɔ kyema. 

Ɔnam dɛ mbɔdɔm wo pii na hɔn mbofra no ko enumfo no ho num ma bɔdɔm baatan no 

n’enumfo no yɛ har no ntsi na afarfo dze mbaa a wohu hɔn dɛm no enumfo toto mbɔdɔm 

hɔn dze ho no. Dza wɔpɛ dɛ wɔka kyerɛ basia kor no nye dɛ woaafɔn dodow anaa kɔm dze 

no wɔ kasambirenyi kwan do. Binom mpo tum ka dɛ enumfo no ayɛ dɛ kyalewɔte.Iyi so yɛ 

anomoo kasa kor a ɔmmfa bu mma mbasiafo koraa. Wͻ kasapa mu no, afarfo botum aka 

ahorbahyɛ yi ara dɛ, ̔ W’enumfo ayɛ ta͂ha͂taha͂ ҆ osiandɛ ͻyɛ ayeyaw mpo a, enyidze bata ho.  

 

Eyɛ twɛ do tam paa anaa Eyɛ taba do tam paa 

Akanfo a Mfantsefo ka ho bi mbasiafo mmfa hɔn ahosiesie nnto famu koraa. Ɔnam mbrɛ 

mbasiafo hɔn frɔdɔɔ tse no ntsi, hɔn honam akwaa no bi wɔ hɔ a, wɔnntoto no ase 

ketseketse mpo. Sɛ basia anntoto no honam dua ho yie a, wɔfa no dɛ onndzi noho nyi. Dɛm 

ntse Mfantsenyi basia bu ne nsa a anaa ɔyɛ bra a, ɔyɛ ahwɛyie amma nka bɔn bi ammba no 

ho. Iyi sɛso ntsi, sɛ ababaawa bi hyɛ ase dɛ orubu ne nsa a, n’awofo no tsitsiriw ne maame 

dze no fa nkyerɛkyerɛ soronko mu kyerɛ no kwan a ɔbɛfa do akora noho wɔ ber a ɔreyɛ 

bra mma annkɛfa sintɔ bi ammbrɛ no. 

 

Tsetse no, nna mbaa dze tam dze yɛ amoase dze yɛ bra. Dɛm tam no nna wɔfrɛ no ‘bra 

amoase’. Bra amoase yɛ tam a wɔbobɔw dze so basia n’asen ahondze mu dze fa no tun ho 

fa n’anantamu dze kata no twɛ do dze suo n’asen ahondze a ɔwɔ n’enyim no mu. Sɛ ɔba 

no dɛ bra mbogya no rosɔn a, ogu amoase tam no mu. Sɛ bɔgya no gu mu kyɛr a, twɛ tam 

no yɛ sɔkaa. Ɔba no dɛm a, woyi na wɔhor. Ndɛ dze mbaa mmfa bra amoase nnyɛ bra. 

Abaɛfor bra akadze a wɔfrɛ no ‘pad’ aba a wɔdze siesie hɔn ho na mbom mbaapanyin 

nkorkor bi wɔ hɔ a, wɔda ho moɔ amoase dze yɛ drɔse. Dɛm bra amoase yi na afarfo frɛ no 

twɛ do tam. Wotum so dze basia n’asen drɔse egyina hɔ ma twɛ do tam ndɛ mber yi. Ɔyɛ 

adze a, ɔnam mbrɛ no su na no dwuma a wɔdze dzi no tse ntsi, wɔfa no dɛ onnyi 

enyimnyam. Iyi saso ntsi na afarfo gyina twɛ do tam no su yi do dze yɛ anomoo kasa dze 

yeyaw dze gu nkorɔfo enyim ase. Ɔtɔfabi mpo a, wɔka dze dzi fɛw dze gye hɔn enyi kɛkɛ 

wɔ ber a obiara mmfom obi.  Sɛ wɔka kyerɛ obi dɛ ‘ɔyɛ twɛ anaa taba do tam paa’ nna 

wɔkyerɛ dɛ mbrɛ nyimpa no tse ara nye no, mfaso papa biara nnyi no ho.Sɛ ͻyɛ adze a 

afarfo ta adze ammbͻdzin kasa dzi dwuma wͻ hͻn kasaa mu a, nkyɛ wotum ka no dɛ,  ҅ eyɛ  

adegya do tam paa anaa ammbͻdzin do tam paa ҆.  

 

 

 

University of Education,Winneba http://ir.uew.edu.gh



61 
 

Tuutuunyi Dabrabanyi 

Sɛ wɔka tuutuunyi dabrabanyi wɔ afardɔm anomoosɛm mu a, nna ogyina hɔ ma basia a 

onntum mmfa ne basia nntsena banyin kor ho. Ɔnam dɛ tuutuunyi basia dze no twɛ bɔ akyɛ 

ntsi, mpɛn pii no wɔyɛ nkorɔfo a wɔnnka nokwar ketseketse mpo. Wɔwɔ gyirama dɛw a 

wɔdandan no aber biara dze daadaa mbanyin dze gye biribi fi hɔn nkyɛn. Basia tuutuunyi 

mmfa ho dɛ banyin atsew sika akɛyɛ no ho adze apaw no abanyɛn efi n’awofo nkyɛn, kwan 

biara do no ɔbɔkɔ nye mbanyin afofor akɛda. Ɔnam suban bɔn a wɔda no edzi ntsi wɔnntaa 

nndzi gyina wɔ awar na mpo mponatwe mu nnkyɛr. Tuutuunyi dabrabanyi tum nya mba a 

ɔsor obiara na n’egya. Mbofra binom mpo nnya egya no bi koraa. Iyi so nnkyerɛ dɛ, basia 

a ogyaa awar na ɔwar banyin fofor biara yɛ tuutuunyi dabrabanyi. Mbasiafo binom tsir 

nnyɛ wɔ awar mu na dɛmara na ɔhaw a ɔtsetse dɛm bi so tum ko tsia mbanyin. Su a ɔtse 

dɛm bɛda gua fa basia bi ho a, afarfo tum gyina do dze yɛ anomoo dze twa no adapaa. Bi 

so wɔ hɔ a no suban nntse dɛm naaso wotum dze poma anomoo dze gu onyia no n’enyim 

ase. Anomoo kasa a ɔtse dɛm ko tsia mbaa tsitsir sen mbanyin wɔ afardɔm mu. 

 

Dza Brown na Levinson (1987) kyerɛ nye dɛ, nyimpa biara wɔ enyim a obiara nyim na 

ɔfata dɛ obiar a hwɛ bɔ dɛm enyim no ho ban, nkanka wɔ bagua mu. Wosusu dɛ ɔwɔ dɛ 

dɛm enyim no nya anaa okitsa n’enyimnyam wɔ nkitaho biara ekyir naaso afardɔm no 

nnhwɛ hɔ. Sɛ afardͻm no nye Brown na Levinson (1987) adwenmusɛm yi yɛ adwen a nkyɛ 

wotum ka asɛm yi kwan fofor do dɛ, anadwebaa dabrabanyi ama atsew enyimguase a ͻtaa 

dɛm ahorbahyɛ n’ekyir kakra. 

Wo kɔn senn dɛ mum a oriyi no twɛ ekyir 

Sintɔ ahorow a otsia nyimpadua no mu kor nye dɛ obi nntum nnkasa. Otum ba dɛ wɔbɔwo 

obi no nna n’aso nntse asɛm anaa n’enyi nnhu adze. Binom mpo tum dzi dzɛm a ɔnam 

akwanhyia do ba. Dɛmara na ɔhaw a ɔtsetse dɛm tum to obi wɔ ber a ɔda awotua mu, dza 

onntum nnkasa koraa anaa dza ɔkasa a onnsisi do anaa nntse no na Mfantsefo frɛ no mum. 

Nyimpa no kɔn a ɔyɛ senn nnkɔ mma mumfo nkotsee wɔ ber a woridzi dwuma soronko bi. 

Nnyɛ mum mbasiafo nkotsee na hɔn twɛ ekyir fuw a, woyi. Nhwi a woyi no nsumaa mu 

dze ɔkɔ ma nyimpa nyinara ne tsitsir mbaa na mbanyin. Kɔtse anaa twɛ ekyir nhwi nyii ka 

nyimpa ahosiesie ho a ɔmmfa ho dɛ eyɛ mum anaa ekasa. Ɔnam beebi a basia no twɛ hyɛ 

ntsi, dɛ eyɛ mum anaa nnyɛ no ɔba no dɛ hɔ efuw na iriyi nkotsee dze a, mbrɛ ɔtse biara 

bɔtwe wo kɔn akɔ enyim ma ayɛ senn ansaana ehu hɔ eyi ma ayɛ fɛw. Kɔn a wɔtwe no 

senn no boa ma ihu twɛ no yie amma ammfa dza edze riyi no enntwa woho. Ne tsia twa 

mu sɛ ɔba no dɛ ɔbaa no wɔ kun a, otum boa yi ne yer no twɛ do nhwi ma no wɔ ber a 

onnhia dɛ basia no bɔtwe no kɔn ansaana woetum eyi nhwi no. Dɛm anomoo kasa yi ko 

tsia mbaa na mbanyin nyinaa. Afarfo binom mpo tum hwɛ obi no kɔn na n’enyim dze poma 

no anomoo a ɔtse dɛm. Hɔn botae a wɔdze yɛ dɛm nye dɛ, wɔreka ma ahye nyimpa no anaa 

ayɛ no yaw.  Sɛ ͻnntse dɛmdze a, nkyɛ afardɛ 

 M no botum aka no dɛ, ҅ wo kͻn senn dɛ mum a oriyi n’ayerɛdze ҆ . 

 

Wo twɛ ase dwuw 

Dwuw yɛ abowa ketseketse bi a wɔtaa tsena tsir a efuw mu anaa beebi a nhwi wɔ. Dɛm 

ntsi, sɛ ɔbaa ennya mber ensiesie no twɛ ho a ase no ka ho bi a, otum dɔr dwuw. Ɔnam dɛ 

ɔbaa no twɛ n’ase yɛ nsumae mu ntsi ber biara ɔyɛ dzen dɛ obi botum ehu dza ɔkɔ do wɔ 

hɔ. Ansaana obi benya kwan ehu basia no twɛ ase no gyedɛ noara ama ho kwan anaa biribi 

pɔtsee bi esi ma dɛm ntsi ɔwɔ dɛ obi fofor hwɛ hɔ. Obi a ogyina nkyɛn bɛyɛ dɛn ehu dɛ 

sumabea a ɔtse dɛm adɔr dwuw. Iyi kyerɛ dɛ ɔyɛ abɔtirmukasɛm akeka a afarfo binom dze 

ayɛ anomoosɛm a wɔka dze tsia mbaa dze gu hɔn enyim ase kɛkɛ. Nokwar, dɛm kasa yi sɛ 

wɔdze yeyaw basia a ɔhye no papaapa naaso bohu no nna ɔdeda afarfo ano dɛ mbrɛ ɔhaw 

biara nnyi ne ka ho. Esumasɛm kor so a anomoo yi daa no edzi kyerɛ so nye dɛ, ɔkyerɛ 

ɔbaa a onndzi noho nyi. Ɔnam dɛ ɔbaa no nndzi noho nyi no ntsi na dwuw etum adɔr sɛbew 

no twɛ ase no. Iyi ma pii noara mpo wɔ suro dɛ wɔbɔtwerɛw hɔn ayaadze hɔ ber a abowa 

bi mpo reka hɔn sɛ wɔnam dɔm mu a. Wͻ bu na enyidze kwan do no nkyɛ wobotum aka 

dɛ, ҅ wo basia ase dwuw ҆. 

 

W’enyim yaayaw dɛ fun no twɛ 

Mfantse kasa mu no, fun gyina hɔ ma nyimpa a oewu. Otum gyina hɔ ma basia na banyin 

a ɔkɔ ne saman ekyir. Nyame bɔɔ nyimpa biara soronko. Yɛwɔ nyimpa tsentsen na tsiasia, 

tuntum na kɔkɔɔ. Dɛmara na nyimpa binom enyim yɛ deguaa anaa ketseketse. Obi n’enyim 

yɛ fɛw na binom so enyim yɛ huhuihu. Iyi nyinara yɛ nyimpa abɔsu ahorow a Bɔadze dze 

ma nyimpa. Nsesa binom tum da edzi wɔ obi a oewu ho. Mbrɛ ɔtse biara sɛ nyimpa no wu 

a, ɔsesa. Sɛ ɔyɛ kɔkɔɔ a, otum dan tuntum. Honam akwaa no na mpo honamdua no ankasa 

tum dzi adandan. Bi mpo wɔ hɔ a, ehwɛ a ɔnnhwɛ. Akwaa a odzi nsesa no mu bi nye twɛ. 

Sɛ ɔba no dɛ basia bi wu ma mber kakra aba mu a, no twɛ tum mua anaa ɔtwentwem. Iyi 

na afarfo binom dze twɛ a ɔtse dɛm dze toto nyimpa a n’enyim nnyɛ fɛw ho.  

Anomoo a ɔtse dɛm kɔ ma mbanyin na mbaa nyinara. Banyin nnyi twɛ naaso wotum poma 

no anomoo a ɔtse dɛm. Otum ba dɛ nyia wɔmoo no no n’enyim nnyɛ yaayaw dɛm naaso 

botae no nye dɛ wɔreka ma ahye no anaa wɔdze egu n’enyim ase kɛkɛ. Wͻ kasapa kwan 

do no, wobotum aka no dɛ, ҅ W’enyim yaayaw dɛ fun ne basia anaa n’ammbͻdzin ҆. 

 

W’enyim dɛ twɛ dadaw 

Afardɔm anomoo kasa mu no, dadaw biara gyina hɔ ma adze a akyɛr. Dɛmara na sɛ adze 

kor a wɔreka ho asɛm no nnkyeree koraa na wɔdze edzi dwuma mpɛn dodow wɔ kwan bi 

do a, wɔ Mfantse kasa mu no, wotum ka dɛ adze no ayɛ dadaw.Sɛ basia war, wo mba na 

onyin anaa ɔyɛ aberwaa a, wɔfa no dɛ no twɛ so enyin anaa ayɛ dadaw. Afarfo hu basia a 

ɔnnwooee no twɛ dɛ ɔyɛ fofor. Mpo sɛ ɔyɛ aberwa na ɔnnwaree anaa n’ase mpae da a, 

wɔmmfa no dɛ no twɛ no yɛ dadaw. Ɔwɔ mu dɛ onyin tum ma twɛ bi twentwem dze naaso 

ɔnam dɛ ba biara mmfaa twɛ no mu mmbaa asaase yi do da no ntsi, afarfo binom fa no dɛ 

twɛ a ɔtse dɛm no yɛ fofor. Wɔ afarfo adwen mu no basia a ɔawo dodow biara no twɛ yɛ 

dadaw. Wosusu dɛ mba dodow nye odzi dodow nam. 

 

Ɔbɛdaa gua wɔ dwumadzi yi mu dɛ sɛ basia biara banyin annye no annda a, ɔnnyɛ adze a 

obotum awo ba. Dɛm ntsi, mba dodow a basia bi wɔ no gyina hɔ ma odzi dodow a kun dze 

edzi no. Iyi tum ma twɛ no sesa yɛ dadaw. Me nsɛmyianofo no mu kor so kyerɛɛ mu dɛ 

nnyɛ ne nyinara na ɔyɛ a ɔtse dɛm. Dza ɔkaa nye dɛ, basia a ne yafun yɛ har no, banyin fa 

no kor mpo a otum fa yafun a onngyina nda dodow do. Basia bi so wɔ hɔ a ɔnnwaar da, 

ɔnnwoo da naaso sɛ mbanyin fa no aber biara a, no twɛ tum yɛ dadaw. Nkyerɛkyerɛmu no 

nyinara n’ewie no kesii dɛ, twɛ a mbanyin wura mu dodow no na wɔfrɛ no twɛ dadaw. 

Iyi sɛso ntsi sɛ afarfo dze nyimpa enyim toto twɛ dadaw ho a, nna ɔkyerɛ dɛ onyia no yɛ 

akyer a no ho nnyɛ fɛ koraa. Wɔdze iyi yɛ anomoo kasa ka kyerɛ obiara. Obotum aba dɛ 

nyimpa a wɔropoma no dɛm anomoo no mpo ho yɛ fɛ mapa. Wɔka iyi dze hyɛ nyimpa kor 

no yaw ara na sɛ ͻnntse dɛm a, nkyɛ ͻyɛ obiara n’asɛdze dɛ ͻda obu na enyidze edzi dze 

sie akorankor biara enyim wͻ kasa ekyir no, nkyɛ wobotum aka no dɛ, ҅ w’enyim dɛ basia 

ne basia dadaw ҆. 

 

Wo twɛ amenem dɛ w’enyim 

Nsɛnyianofo no kyerɛɛ mu dɛ, anomoo a ͻtse dɛm no wͻka kyerɛ mbaa nkotsee. Wͻse 

basia a no twɛ no ne menem no dze fa ndzeyɛɛ mu. Bi so wͻ hͻ a, ͻdze noho hyehyɛ 

mbanyin. Wotum so hu wͻ ne kasaa mu na bi mpo wotum kyerɛ wͻ basia no n’enyimdua 

mu. Binom wͻ kwan a wͻdze hͻn enyiwa hwɛ banyin a onya a nkyɛ ͻnye no bɛda. Wotum 

twe hͻn enyiwa ekyir kyerɛ banyin anaa mbanyin. Hͻn mu bi koraa mpo ndze a ͻdze bɛkasa 

akyerɛ wo no kyerɛ dɛ no twɛ no amenem. 

 

Nhwehwɛmu kyerɛ dɛ sɛ basia pɛ banyin a ͻyɛ dzen dɛ obotum apaa mu aka. Iyi saso ntsi, 

sɛ ͻba no dɛ basia pɛ banyin bi a, n’enyi bͻ dɛm banyin no do pɛ, no twɛ menem ma 

n’enyim tum sesa. Mbasiafo a wͻtse dɛm no, sɛ banyin se hͻn pɛ a, ͻnnkyer koraa na ͻagye 

atomu ntsɛm pa noara. Ͻba no dɛm na edze no kͻ dan mu a, beyi noho no, nna no twɛmu 

nyinara afͻw dada wͻ ber a banyin no nnsuo no mu koraa. Basia a ͻpɛ banyin bi wͻ 

n’akoma mu no, no dͻ yɛ dzen ankasa. Dͻ a ͻtsetse dɛm no nndͻͻso.Basia bi so wͻ hͻ a 

ͻmmfa ho dɛ ͻnoara pɛ banyin no na mbom sɛ ͻba no mpa mu nkitahodzi a, no twɛ na 

n’enyi ekyir nyinara tum yɛ seen anaa ͻmenem. Binom mpo tum bͻ tͻnse anaa keka nsɛm 

a ͻmmfa kwan mu. Iyi ntsi, sɛ ͻbaa bi da su anaa ndzeyɛɛ a ͻtsetse dɛm no bi edzi a, 

afardͻm tum dua do poma no anomoo dɛ dɛm ͻbaa no no twɛ amenem dɛ n’enyim. Wͻ 

enyidze kwan do no, nkyɛ afarfo botum aka ahorba kor yi ara dɛ, ҅ wo basia amenem dɛ 

w’enyim ҆ na ama ne ka wͻ dɛm kwan no do no akora ͻbaa no n’enyinnyam do kakra. 

 

Tuo kyɛnsee 

Anomoo a otum ka basia no sunsum kor nye “tuo kyɛnsee”. Wͻse basia tuo kyense a, ͻka 

no dompe mu ankasa. Ͻbaa a ͻnntsena faakor na wͻse no dɛm. Tuo kyense dze nnyɛ 

baakofo na odzidzi mu, obiara tum dzidzi mu bi. Ͻmmfa ho dɛ nyimpa no yɛ hianyi anaa 

sikanyi, sɛ okitsa ne sika nkotsee dze a, ͻno wotsi tuo no to no mu ma odzi wͻ nkanka 

‘chop bar’. Wonnyii nyimpa soronko bi nsii hͻ a wͻwͻ ho kwan dɛ wodzidzi kyɛnsee a 

ͻtse dɛm mu. Akokora anaa abofra biara a ͻwͻ ne dwɛɛtɛɛ no tum dze kyɛnsee a ͻtse dɛm 

no dzidzi mu. 

 

Dɛm ntsi sɛ afarfo dze tuo kyense toto basia bi ho a, dza ͻkyerɛ ara nye dɛ obiara tum nye 

no da. Basia a ͻyɛ tuo kyense no nnyɛ nyiyi mu anaa ͻmmpar bi.Sɛ ewͻ wo sika nkotsee 

dze a ͻbɛma noho kwan ma afa no. Sɛ banyin se ͻbaa a ͻyɛ tuo kyɛnsee pɛ na ͻannyɛ a, 

osusu dɛ woabͻ no etsiodzen. Ndzɛmba pii na ͻdze mbasiafo binom kͻ tsebea a ͻtse dɛm 

mu. Bi yɛ suban a basia bi dze hyɛɛ noho ase. Otum so yɛ abrabͻ ahokyer na bi koraa so 

fir esunsumbͻn a wotum war basia wͻ sunsum mu. Hͻn mu dodowara so yɛ sika enyber na 

kakreebi na wͻdze kyekyɛ. Mbaa a wͻda su dɛm edzi no na afarfo frɛ hͻn tuo kyɛnsee.   

Gyedɛ ibotu mo twɛ 

Nkyerɛmu a wͻdze maa dɛm anomoo yi nye dɛ, basia a no bo efuw na ͻpoma anomoo a 

ͻtse dɛm. Wotum ka dze dzi fɛw. Otum so yɛ ͻyaw. Mbaa no dze to nkyia na wͻka kyerɛ 

obiara mpo mbofra dze kyerɛ pirim a weepirim hͻn akoma wͻ biribi a obi regye efi hͻn hͻ 

ho. Dza ͻba nye dɛ, sɛ obi ribisa biribi efi basia bi hͻ na onnyi mboa a nkyɛ ͻbɛka dɛ onnyi 

bi no, otum ka kyerɛ onyia no dɛ gyedɛ obotu no twɛ. Wͻka anomoo yi kyerɛ dɛ, biribiara 

nnyi hͻ a nyimpa no botum ayɛ ma asesa n’adwen gyedɛ wotu no twɛ a onyim pͻtsee dɛ 

nnyɛ adze a ͻbɛyɛ yie. Mbaa mpanyin na mbofra nyinara ka dze kyerɛ dɛ ͻnnyɛ adze bi a 

obegyaa adze a obi regye no no hͻn hͻ no anaa adze a oribisa no ne nsa bɛka. Iyi na ͻma 

mbaa poma dɛm anomoo no. Iyi na Brown na Levinson (1987) nam obu na enyidze tiͻri yi 

do rekyerɛ dɛ, nkyɛ akɛyɛ anomoo kasa a mbaa ta aka fa hͻn ara hͻn nsumaa mu akwaa ho 

yi, nkyɛ wͻnkora dzin no do.wobtum mpo aka no dɛ, ҅ gyedɛ ibotu me besia ҆.       

 

Wo twɛ sansanyi 

Sansanyi wɔ Akan kasa mu no kyerɛ obi a wͻannbɔ bra, onnyi hwee, kwaahwehwenyi a 

no ho nnyi mfaso biara gyedɛ kaw. Afarfo anomoo kasa mu no kɔ ma basia a ɔmma no twɛ 

nntsena faakor. Sɛ banyin mmbɔ nyimpa bra na ɔbɔ ne bra biarabiara a wɔfrɛ no so 

kwasiampanyi wɔ Mfantse kasa mu. Wohu basia bi dɛ no twɛ yɛ sansanyi a nna ɔkyerɛ dɛ 

ɔnnyɛ nyimpa biara. Otum ba dɛ enuanom, ebusua, kurow na anyɛnkofo nyinara yi no 

tokyen ɔnam bra bi a ɔwɔ mu. 

 

Basia no twɛ a ɔyɛ sansanyi dze ɔtse dɛ tseaseanam a obiara tum fow bi. Nyimpa a ɔtse 

dɛm no nntum nntsena banyin kor ho. Mpanyin na mbofra nyinara tum nye no da. Ɔba no 

University of Education,Winneba http://ir.uew.edu.gh



68 
 

ͻbaa na banyin mpa mu nkitahodzi mu a, ͻbaa a no twɛ yɛ sansanyi dze, obiara tum dzi bi. 

Binom mpo frɛ hɔn tuo kyɛnsee. Ɔyɛ kyɛnsee a obiara tum fa na odzidzi mu. Mbasiafo a 

wͻyɛ asansafo dodowara yɛ nkorɔfo a wɔwe nsa. Nsatɔn bea biara no, bɔkɔ na wɔnye 

mbanyin binom a hͻn suban tse dɛ hͻnara tsena hɔ rowe nsa. Eyi tɔ a, ɔnam dɛ wɔbow ntsi, 

asansafo tum gyina eyi ase bagua mu dzi asaw. Wotum fa yafun wɔ aber a wonnyin banyin 

a ɔyɛ nedze. Asansafo mbasiafo mba nntaa mmfi papa kor. Bohu na ɔsor abofra biara na 

n’egya. 

 

Twɛ a ɔyɛ sansanyi wɔdze bɛtsena faakor no nna tserɛ ɔyar anaa onyinsen. Ɔnnkyerɛ so dɛ 

baatan biara a ne mba mmfir egya kor no no twɛ yɛ sansanyi. Afarfo hu subɔn a ɔtse dɛm 

wɔ basia bi ho a, wotum gyina do dze poma no anomoo gu n’enyim ase. Ɔnnyɛ afarfo nko 

na wɔka dɛ basia bi yɛ sansanyi na mbom Mfantsefo dodow ara tum ka bi. Nsonsonee nye 

dɛ Mfantsefo a wɔnnyɛ afarfo no mmfa twɛ nnsɔw sansanyi yaw no. Mfom nnyi hͻ dɛ 

wͻka obi n’enyim ber a woaafom, na mbom dɛ mbrɛ ͻbɛyɛ ma wͻbͻkora n’enyimnyam do 

na woabͻ ho ban no nkyɛ wobotum aka no dɛ, ҅ wo basia sansanyi anaa wo baa sansanyi .̓  

 

W’etsikɔr apepa dɛ ma wodzi wo wɔ bobaa do. 

Afarfo a wɔwɔ Mfantse nkurow a nhwehwɛmu yi kɔr do hwɛ ndzɛmba ahorow ho dze 

poma anomoo tsia hɔnho na aforfo. Wotum hwɛ nyimpa akwaa binom ho poma anomoo. 

Dɛmara na wotum so hwɛ abɔdze a etwa hɔn ho ehyia su dze toto nyimpa bi ndzeyɛɛ ho 

twa adapaa. Akwaa no mu bi nye nyimpa etsikɔr a ɔtɔfabi a ɔpepa. Obi wɔ hɔ a orinyin no, 

n’apempam anaa hwi a ɔwɔ ne tsir ho no tum pepa. Binom so mmpɛ hwi a ɔba tsir ho. Ne 

dɛm ntsi, dabiara wɔhwɛ yi nhwi biara a ɔbɛba tsir no ho. Iyi tum ma tsirdua no yɛ 

kwabokwabo a etsikɔr so ka ho.  Bͻadze ahyehyɛ mbobaa akɛse wͻ po ano ahwea no mu 

ama po asɔkye emmbu ammfa do ammbɛsɛɛ adan na egyapadze wɔ nkurow a wɔbɛn po 

no.Ɔtɔfabi mpo a nyimpa ankasa hyehyɛ mbobaa no bi wɔ po n’ano dze bɔ ban. Dwuma 

pii na nkorɔfo a wɔtsetse mpoano dzi wɔ mbobaa a wɔdze abɔ ban wɔ mpoano do. Binom 

kosɔw do gye hɔnanan, binom so da do gye hɔn ahom wɔ aber a wɔayɛ edwuma abrɛ. Yɛwɔ 

binom so a sɛ wɔkͻ po ba a, wɔtwe hɔn hɛmba bɔto mpoano hɔ a wɔdze ahoma kyerkyer 

hɛmba no dze sa bobaa amma ehum bɔn bi tu a, ammfa hɛmba no annkɔ. Iyi ekyir no, 

afarfo binom tum dze mbaa to mbobaa no bi do nye hɔn da anaa dzi mpado nkotahodzi. 

Naaso iyi dze yɛbɛka dɛ ɔyɛ bobaa do nkitahodzi. Hɔn adwen mu no wosusu dɛ, sɛ wɔkͻ 

do nye obi da wɔ mpoano bobaa do a, onyiano n’etsikɔr pepa. Siantsir nye dɛ bobaa yɛ 

adze a ɔyɛ dzen ntsi wɔnye obi da wɔ do a n’etsikɔr nnkofuw da. Dɛm ntsi, afarfo dɔm no 

mu bi hu obi n’etsikɔr apepa a, adwen nye dɛ wɔnye nyimpa dɛm da wɔ mbobaa a ɔwɔ po 

n’ano no do. Bi mpo a nna ɔnntse dɛm naaso wotum hwɛ ndzeyɛɛ a ɔkɔ do wɔ mpoano 

mbobaa no do dze toto obi a n’etsikɔr apepa dze yɛ anomoo kasa twa no adapaa gu n’enyim 

ase. Nokwar nye dɛ mpɛn pii no, ͻnnyɛ nokwar osiandɛ ͻyɛ ekyiwadze.  Mbom afarfo 

botum aka dɛm anomoo kasa yi wͻ kasapa kwan do tse dɛtse dɛ, ҅ w’etsikͻr apepa dɛ ma 

wͻfa wo wͻ bobaa do’. 

 

Wo twɛ pakyaa                                                                     

Dɛm anomoo yi kͻ ma mbasiafo nkotsee. Adze biara a wͻka dɛ ͻyɛ pakyaa biara yɛ dza 

nsu egyina mu na oegyegyaa no ho. Pakyaa adze biara no mu nnwow anaa ͻnnkye. Sɛ edze 

nsa mia a otum kͻtͻmu anaa ͻmoa osiandɛ ͻnnsͻ. Bi mpo yɛ nsu na adze na edzi afora. 

Twɛ a ͻyɛ pakyaa da su ahorow yi bi edzi. Wͻkyerɛ a, ͻyɛ twɛ a no mu nnkyer na ͻnnsͻ 

so. Basia ne basia a ͻnnsͻ nngyina onyin do na mbom ogyina kwan a ͻbaa no si kora noho 

do. Nhwehwɛmu kyerɛ dɛ, ndamu yarba ahorow no bi tum ma basia kͻ tsebea a ͻtse dɛm 

mu. Iyi nyinara mu no, obi a ͻnnye ͻbaa bi nndae a bɛyɛ dɛn ehu mbrɛ no twɛ no bͻbew 

tse. Ͻbɛdaa edzi bio so dɛ, twɛ a ͻtse dɛm no ber biara no banyin fa no. Ͻyɛ anomoo kasa 

a afardͻm no keka dze gu mbaa enyim ase ara. Kasapa kwan do no, wͻka no dɛ, ̔ wo basia 

pakyaa ҆. 

Wo twɛmu suoo 

Sɛ adze bi no mu yɛ suoo a nna ɔkyerɛ dɛ adze no bɔn kakaankan.Ɔbɔn ara ma oyi nka a 

sɛ obi gyina nkyɛn mpo a ɔtse. Akanfo taa ka dɛ gɔɔta no mu abɔn, tsiefi no mu bɔn anaa 

gua no mu abɔn osiandɛ woeendzi dɛm bea hɔ yi nyi ntsi. Wɔnntaa nnka dɛ nyimpa ho bɔn 

ntsi na wɔka kasa bi dɛ, ‘Ankye prukusu ankye’. Ngyedo nye dɛ, ‘Wo ho bɔn na ma wɔnka’. 

Sɛ Ɔkanyi ka dɛ biribi bɔn suoo a, nna ɔkyerɛ dɛ ɔyɛ bɔn a n’ano yɛ dzen. Nyimpa no 

honam akwaa dze wosusu dɛ obiara dzi ne dze nyi ntsi sɛ wohu dɛ obi ne dze ho to kyema 

kakra ara pɛr nna akɛyɛ enyigyesɛm ama hɔn. Wobotwa wo adapaa araa ma ayɛ wo yaw. 

Mbanyin nyim dɛ ɔbaa biara no twɛ som no bo yie ntsi wɔmmfa no ho nye no mu nsiesie 

nndzi agor. Akɛyɛ ankorankor egyapadze yi ɔsɛ fata dɛ ɔbaa biara hwɛ siesie no twɛ yie 

amma nka bɔn ammba hɔ ɔnam bea a ɔhyɛ no ntsi. Sɛ basia fi no mbofraber mu kesi ne 

mpanyin ber mu annhwɛ ennsiesie ne basia yie a ɔtum yi nka bɔn. Dɛm nka yi ka ɔbaa ho 

a ɔmma banyin biara enyi nngye no ho mpo ma akɛyɛ dɛ ɔnye no rekenya mpamu agodzi 

bi. Mbanyin a hɔn enyi yɛ dzen no so kɔ dɛm basia no ho kor pɛr a, nna nka no amma 

oeguan efi basia no ne nkyɛn. Sɛ banyin bi nyim basia a ɔwɔ tsebea a ɔtse dɛm mu a, otum 

ka kyerɛ anyɛnkofo afofor ma wɔka gu dɛm ɔbaa no n’enyim ase wɔ bagua mu. Nnyɛ 

obiara a wɔka iyi kyerɛ no no na sɛbiw n’ase bɔn na mbom wɔka kyerɛ mbaa binom a hɔn 

ano yɛ yaw no ama wɔabrɛ hɔn adze na ayɛ hɔn yaw so.  Nkyɛ wo enyidze na obu kwan 

do no, wobotum aka no dɛ, ̔ wo basia mu suoo ҆ anaa ̔ w’ase nka͂ ҆. Sɛ wͻka no dɛm kwan yi 

do a, ͻbɛtsew fɛr na enyimguase no do.  

 

W’ano aworͻw dɛ twɛ a kͻtse hyɛ mu. 

Wͻdze nyimpa n’ano tsebea toto twɛ a kͻtse hyɛ mu ho dze poma anomoo tsia obi. Nyame 

bͻͻ ͻdasanyi biara soronko. Ͻsor obiara na mbrɛ no nyimpadua akwaa tse. Ano so ka 

honamdua akwaa no ho. Obi n’ano so, obi dze suar, bi yɛ pakyaa nna bi so aworͻw anaa 

egyigyaa noho apa asensen hͻ. Onyimpa biara wͻ iyinom no mu kor. Banyin no kͻtse 

nnsoɛree a, nnyɛ adze a obotum dze ahyɛ basia ne basia mu ma ayɛ yie. Sɛ kͻtse menem a 

nna otum wura twɛ mu ma ͻyɛ ahomka. Nkyerɛmu a Ͻpanyin Kwabo a ͻwͻ Anomabo dze 

mae nye dɛ, sɛ banyin nye ͻbaa reda a, dza ͻba nye dɛ, sͻͻba no a osi basia no no twɛ mu 

no menem. Iyi kyerɛ dɛ sͻͻba no yɛ kɛse kakra sen dɛ kͻtse biara nhyɛ mu. Ne dɛm sɛso 

ntsi sɛ sͻͻba no dendɛn ma ͻyɛ bawee a, wͻfa no dɛ ͻaworͻw. Wotum hwɛ mbrɛ obi n’ano 

ne kɛse tse dze toto iyi ho dze poma no anomoo. Anomoo a ͻtse dɛm no tum kͻ ma mbanyin 

na mbasiafo nyinara. Wotum so poma wͻ ber a nyimpa no mpo n’ano nntse dɛm. Binom 

so ka dze dzi fɛw ara. Nna sɛ dɛm dze a, wotum ka no kasapa kwan do dɛ,҅ w’ano aworͻw 

dɛ ma wͻreyɛ awardze wͻ mu ҆ anaa ҅ w’ano a aworͻw apa asensɛn ҆. 

 

Twɛ bi yɛ abowa 

Ͻyɛ kwan a wodua do dze anomoo dze yeyaw gu obi n’enyim ase. Nyimpa nnyɛ abowa 

nna abowa so nnyɛ nyimpa bi. Sɛ obi da suban a onnyi kwan dɛ ͻyɛ a, wͻdze ne nyɛe no 

toto abowa dze ho. Abowa na onnyim nyansa osiandɛ adasa bu no dɛ ͻnndwen. Basia ne 

basia yɛ dza ͻwͻ obi ho, adwen so nnyi twɛ mu a wͻdze dwen ma ͻyɛ yie. Ne dɛm ntsi, sɛ 

wͻpoma twɛ dɛ ͻyɛ abowa a nna nyimpa a twɛ no wͻ noho no na wͻdze no. Basia no twɛ 

a onnyi enyimyam no, wͻfa no dɛ ͻyɛ abowa. Iyi tum ba dɛ nyimpa a ͻtse dɛm no nntsena 

banyin kor ho. Obiara tum fa no bi.Sɛ n’aso yɛ har a, edze w’ano paa do dɛ epɛ no ara a, 

nna odzi w’ekyir. Basia a ͻtse dɛm biara no yɛ abowa kyerɛ dɛ wotum nye no da wͻ 

beebiara dɛ mbrɛ mbowa so yɛ no pɛpɛɛpɛr. Basia a ͻdze no twɛ bͻ akyɛ no wͻfa no dɛ no 

twɛ no yɛ abowa. Nyimpa a ͻtse dɛm no nndzi noho nyi wͻ kwan biara do. Bi so gyina 

banyin bi a obiara eyi no tokyen wͻ kurow no mu ho dɛ ͻyɛ ewi, nsahweam, sumantunyi a 

ͻnom ndubͻn yi bi yɛ nkwaseadze na sɛ ͻkɛba no dɛ basia papa bi nye  banyin basabasa bi 

tse dɛm dzi nkitaho bi a ͻtse dɛm no a, wͻka dɛ twɛ bi yɛ abowa osiandɛ banyin no nnyɛ 

nyimpa tsen biara nna nnyɛ no ho basia nye no. Wͻ kasapa kwan do no wotum ka no dɛ, ҅ 

mbaa bi yɛ mbowa ҆ . Ͻno beye akyɛn ҅ twɛ bi yɛ abowa ҆  a wͻka no.  

 

4.1.2 Anomoo kasa a wɔka tsia otsiefo no ne na 

Ɔbɛdaa gua bio so dɛ anomoo kasa bi so wɔ hɔ a, wɔka kyerɛ otsiefo no ne maame nkotsee. 

Mpɛn pii no sɛ obi nye obi nya asɛm a, enuanom afarfo gya onua a woakɔka ko no hɔ na 

wɔdze ahorbahyehyɛ no nyinara mona onyia no ne na. Mbanyin bu bɛ bi dɛ, “Sɛ akɔdan 

wo na ne kaw a, nkyɛ akɔto dɛ w’egya ne dze da hɔ rotwɛɔn wo”. Ha no wɔnnka biribiara 

nntsia otsiefo no na mbom ne maame.  

 

Nkyerɛkyerɛmu a wɔdze maa anomoo kasa a wɔka tsia obi ne maame kyerɛ dɛ, sɛ wɔka dɛ 

‘wo na’ a, wɔ Akanmu no ɔnnkyerɛ wo maame a ɔwoo ͻba no nkotsee na mbom otum yɛ 

abofra no n’egya no nuanom mbaa, ne na ne nuanom mbaa na afei so, sɛ n’egya wͻ yernom 

binom ka abofra no ne maame ho a, dɛm mbaa no nyinara abofra no tum frɛ hͻn ‘na’. 

Gyedɛ nyimpa no akyerɛ mu dɛ ‘wo na no a ɔwoo wo no’, ɔno nna ɔrekyerɛ wo dɛ ɔdze 

wo maame a ɔwoo wo. Afei so wotum dze kyerɛ obu kyerɛ afofor ber a nkitahodzi biara 

nnyi hͻn ntamu (Boasiako, 2015).  Iyi sɛso ntsi maame ankasa mpo tum ka kyerɛ ne ba a 

ͻawo no dɛ ‘wo na’ anaa ‘wo na no twɛ’.Nkͻmbͻtwetwe bi a ͻkͻr do wͻ maame bi na ne 

ba ntamu nyi: 

Maame: Aba! Aba!! Aba eee!!! 

Aba: Maa mereba! 

Maame: A! Abofra yi n’enyim yɛ har ae! hɛɛɛ Abaaa! 

Aba: Maameee!!!! 

Maame: W’enyim yɛ har papa. Ehu, frͻwee yi na ebuei do ato hͻ ma mpͻnkye dze hͻn ano 

atoto mu edzi ne nyinara yi ehu? Ewimber yi gyedɛ ibotu mo twɛ na inye wo nuanom 

wodzi. Wo na ne twɛ papa. W’egya abowa ne ba, kwasea. Mekae kyerɛɛ wo dɛ edziban no 

itse bi wie a, fa nkaa no kesi dan mu, anntse?  

Aba: Aaaba maa, ebɛ(n) me na no twɛ, mena ne twɛ a? Nnyɛ medze rokͻ no na isomaa me 

yi bi? 

Sɛ yetsie kasa a baatan nye ne ba kae yi a, ne beebi nntwa yie koraa. Nkyɛ maame no botum 

akasa akyerɛ abofra no wͻ ber a ͻremmfa ahorbahyɛ a no ho nntsew mmba nkͻmbͻdzi no 

mu. Anomoo kasa bi tse dɛ ‘wo na ne twɛ’ na sɛ baatan ka kyerɛ ne ba a nna onnyɛ koraa. 

 

Akasa akasa a osii wͻ mbaa akorafo ebien ntamu nye hͻn kun wͻ mpoano ber a kun no 

afor po sor dze nam aba. 

Maame Mensima: Abam, nam no a eregye no nnsɛ onnduu wo do. 

Adwowa Abam: Nsɛ mennkae dɛ woedu mo do, m’atͻfo no na wͻpɛ ntam ntsie na 

meregye trɛɛi kor ara, no so ebenadze a? 

Maame Mensima: Hɛɛ! isi moso ebenadze a? Emi maaka akyerɛ wo, wo enyansͻ bi na 

ͻwͻ wo do no, w’agyegye wo do aaa ma ayɛ abowa bi seram no, sɛ yɛfo yɛ w’ na ibuei 

buei w’ano egyengyan wͻ hͻ a ehu, woho bͻbow wo anapa yi. Wͻyɛ mma mennkasa woho, 

mma mennkasa wo ho no ntsi erebegyim ehu? Abowa! Kwasea! Gyim na hwɛ adze! 

Adwowa Abam: Oooh! Ͻhye wo. Iyi dze ͻhye woa aee! Mma menngye nam no bi no dɛm 

no wo nkotsee na idzidzi. 

Maame Mansima: Heei! Kor nye no, ma w’enyi nnsͻ wo na. Ͻno na w’anntsetse wo ma 

idze abɛda panyin toto n’ekyir no. Wo na bͻdamfo sansanyi onnyim ba tsetse. Wo na noho 

kankan, onnyim eguar. Tuutuunyi ne ba. Wo maame ne bra bͻn noara na ͻdze akyerɛ wo 

ma erobͻ bi no. Etuutuufo asefo. Sumantutufo, wodze gyegye nkorͻfo kunnom. Wo maame 

a opuei dͻm mu ara a nna obiara eso no hwen mu no, obiara nnkae ma nntsee da ehu? 

Adwowa Abam: Emi iyeyaw me maame a, mebɛyeyaw wo bi o. 

Kobena Atta: Abam ara nnyɛ foo. 

Maame Mensima: Kasa kyerɛ no, adze bi na akafa se yer n o. Emi nkyɛ medze ne nyinara 

bͻ mona ne maama osiandɛ ͻno na ͻyɛ me pɛn.Wo na ne twɛm’ papa. Won a ne twɛmu 

nsaaman. Banyin bɛn na onndzi no da wͻ korow yi mu. Woeedzi no a ma no twɛmu ayɛ 

hoo dɛ baka a woetsi mu no, egya ͻno hͻ ma erebɛyeyaw me? 

Kobena Atta: Aaaba! Mensima ara onyɛɛ yie.Aka kakra a, oye.  

Maame Mensima: Emi mennka dɛm mbowasɛm no nkyerɛ m’. Wo ntͻhwɛ a asesaw egu 

wo kͻn ho rekyima no na akɛfa iyi nyinara aba. Hɛ, wͻmmema no trɛɛi ne nyinara do mmfi 

hͻ na sɛ ͻse ͻyɛ basia a, ͻnye me mbesi.  Abowa! Woaben ntsi woasoma wo dɛ 

bedzi.W’enyim ara yɛ har! Saadwee asefo. Ndɛ obiara remma wo nam kor mpo wͻ ha. Sɛ 

yɛpɛnsapɛnsa akasakasasɛm yi mu a, ͻda edzi dɛ, ͻkorafo panyin no dze ahorba no ne kɛse 

noara monaa korafo kakraba no ne maame anaa ne na wͻ ber a nna ͻtse ne beebi rodwen 

no ho. 

Anomoo kasa a ͻtsetse dɛm na wͻka tsia otsiefo no ne maame na hͻn nkyerɛkyerɛmu na 

wodzidzi do yi; 

Wo na ne twɛ 

Twɛ yɛ nsumaa mu akwaa a nyimpa dasanyi biara nyim bo a ɔsom osiandɛ hɔ na nyimpa 

biara fi puei ba wiadze yi mu. Ne dɛm no ntsi wɔdze enyidze ma dɛm bea no. Ɔno na ɔma 

na biara som bo kɛse wɔ wiadze yi mu. Sɛ farnyi ka kyerɛ obi dɛ ‘ne na no twɛ’ a, nna 

ɔrepɛ atoto bea no ase. Nna ɔremmfa enyidze mma sɛbiw bea a ɔtse dɛm no. Iyi ntsi sɛ obi 

ka kyerɛ ɔfofor dɛ ‘ne na no twɛ’ a, ɔyɛ no yaw na ɔkyerɛ dɛ woebu na no enyimtsia. Iyi 

na Brown na Levinson (1987) nam Obu Kasa tiɔri do dze to gua dɛ onnyi kwan dɛ obi fa 

kwan bɔn do kasa tsia afofor wɔ bagua mu ɔnam ɔkasafo no n’enyimnyampa ntsi. Iyi na 

apofo a wɔwɔ Mfinimfin mantɔw mu taa yɛ dze gu afofor enyimtsia ɔnam mfom kakra bi 

anaa gyinabew bi a wokitsa dɛ ɔyɛ hɛmba wura na woenya nam na obi a onnyi bi rebɛserɛ 

bi ntsi. Iyi ma ɔda edzi dɛ apofo hɔn suban bi dɛm no nye Obu tiɔri no bɔ ebira.  Adze kor 

so a ɔbɛdaa edzi so nye dɛ, sɛ wɔka wo na no twɛ, wo na no koma, wo na no kɔntua mu a, 

wo na ne taba ne nyinara yɛ adze kor na mbom Mfantse nkurow ahorow no ma  no dɛm 

edzin ahorow yi. wͻ enyidze na obu kwan do no,wobotum aka no dɛ, ҅ wo na ne basia  ̓

Wo na no twɛm’ kɔɔ 

Nkyerɛkyerɛmu a wɔdze maa dɛm anomoo yi nye dɛ, sɛ ahorba no rokɔ ma basia no 

nkotsee dze a, wonyim dɛ ɔwɔ twɛ nna twɛ so ɔfam hɔ sɛ ɔyɛ nsumaa mu akwaa mpo a. 

Mbom sɛ nyimpa no ka dɛ twɛ no mu kɔɔ a, nna ɔrekyerɛ twɛ no no mu ahosu. Mbrɛ twɛ 

no si tse no ntsi nnyɛ adze a obi botum ehu mbrɛ no mu no tse. Adatserfo a wɔhwɛ mbaa 

hɔn nyinsen nye awoo mu nsɛnsɛm wɔ akwanya dɛ wɔhwɛ mbrɛ ɔbaa bi no twɛ n’ahosu 

mbrɛ ɔtse. Sɛ adatserfo no nnyi hɔ a, banyin a ɔbaa ama no ho kwan ma ɔnye no enya 

mpamu agodzi no so na obotum enya akwanya ehu mbrɛ ɔbaa bi no twɛ n’ahosu. Sɛ 

okasafo, nkanka banyin bi ka dɛ wo na no twɛ mu kɔɔ a, nna ɔkyerɛ dɛ ɔnye wo na enya 

mpa mu agodzi pɛn. Mpɛn pii no nna ɔnnyɛ ampa na mbom ɔreka ma ahye nyimpa a kasa 

no rokɔ tsia no ara ma ayɛ no yaw. Iyi so ma ɔda edzi dɛ, wɔ nkyerɛkyerɛmu a Brown na 

Levinson (1987) dze ma Enyidze anaa Obu tiɔri no dɛ ɔwɔ dɛ nyimpa biara n’enyim ne 

nyam no yɛ afofor ehiadze naaso afarfo nndzi do. Wͻ kasapa kwan do no nkyɛ wobotum 

aka no dɛ, ‘wo na ne basia mu kͻͻ̓ anaa ҅ wo na n’ewiei kͻͻ ҆. 

 

Wo na no twɛ ano ndͻdͻr 

Iyi yɛ anomoo a wͻpoma tsia nyimpa bi ma bi kͻto ne maame a ͻtse ne beebi rodwen noho. 

Sɛ pofonyi ka ndͻdͻr a ͻkyerɛ hwem. Iyi tum yɛ abowa anaa nyimpa no hwenmu hwem. 

Hwem yɛ adze a tsirpaa anaa etsibɛn dze ba. Ͻyɛ adze a ͻwͻ nka kakra na ͻsanso yɛ 

maamaa. Ͻyɛ anomoo kasa a wotum ka kyerɛ nyimpa nyina. Ͻmmfa ho dɛ nyimpa a 

wͻreka akyerɛ no no yɛ basia anaa banyin. Dɛmara na ͻmmfa ho dɛ nyimpa no yɛ abofra 

anaa panyin. Wͻnnhwɛ obi ne dzibew ho ana w’apoma no. Ebofuw no aba no dze dza ofi 

anomu ba biara wotum dze ma.  

Ͻdaa edzi wͻ nhwehwɛmu no mu dɛ, basia a banyin afa no amon mu hͻara na ibohu ndͻdͻr 

na sɛ ͻnnyɛ dɛm dze a, nna wosusu dɛ basia no ayɛ biribi bͻn ma sɛbew n’ase ayɛ maamaa 

anaa pakyaa. Na ͻyɛ nwanwa dɛ twɛ a ͻyɛ obi ne maame dze, obi fofor tum hu mbrɛ no 

mu si tse. Anomoo a ͻtse dɛm yi dze ebusua ko ba dabiara osiandɛ obiara nnyi hͻ a ͻbɛyɛ 

no dɛw dɛ ͻfofor ngu ne maame enyim ase wͻ dɛm kwan no do. Binom frɛ anomoo dɛm 

no kɛ-ka-bɛ-ka-m. Wͻka dze tsia otsiefo no ne maame na mbom nnyɛ ͻnoara bi. Dɛ nkyɛ 

wͻbɛkyerɛ obu ama hͻn kasaa ho atsew no, nkyɛ wobotum aka no dɛ, ҅    wo na n’ewiei ano 

ndͻdͻr ҆.  

Wo na no twɛ ase bi 

Nsɛnyianonyi kor kyerɛɛ mu dɛ, twɛ biara n’ase, sor na nkyɛn yɛ adze a ɔyɛ dzen dɛ obi 

botum ehu gyedɛ wͻma ho kwan. Ͻbɛyɛ dzen dɛ obi bɛkyerɛ mbrɛ twɛ bi no su na ne ban 

tse ankasa. Ɔno so nnkyerɛ dɛ obi nnkotum ehu da. Ɔba no dɛ ɔbaa rowo a, mbrɛ ɔtse biara 

no nyimpa a ɔregye awoo no tum hu dɛm basia no no twɛ ase.Dɛmara na datsir a ɔrohwɛ 

ɔbaa bi ama no ayarsa no binom so tum nya akwanya hwɛ ɔbaa n’ase. Wɔ Akanman mu 

no, na biara som bo papaapa. Obiara nam na do baa wiadze yi mu. Iyi ma ɔyɛ yaw sɛ farnyi 

ka kyerɛ ɔfofor dɛ ne na no twɛ ase bi a, osiandɛ dɛm nyimpa no nnyaa kwan nkohuun 

maame kor no n’adegya na mbom ɔreka ama ayɛ nyimpa no yaw. Nkyɛ wͻ kasapa kwan 

do no wͻka no ҅ wo na ne basia ase bi ҆. 

 

Wo na no sɔɔba. 

Nhwehwɛmu dwumadzi yi mu no, ɔbɛdaa gua dɛ mbasiafo nkotsee na wɔwɔ sɔɔba. Basia 

biara no twɛ mu na no sɔɔba no wɔ. Twɛ wɔ afaafa ebien a kwan da mu dze kɔ basia no 

mu. Basia bue no twɛ mu a, bohu na no sɔɔba no wɔ twɛ no sor hɔ. Me nsɛnyianofo no mu 

kor kyerɛɛ dɛ sɔɔba no na ɔma mbasiafo binom nya hɔn atsenka. Na edzin ahorow na wɔdze 

frɛ sɔɔba wɔ afarfodɔm mu. Binom frɛ no basia ne pim, dɛmara na noara wɔfrɛ no 

amankroma. Wɔkyerɛɛ mu dɛ basia ne pim gu ahorow. Bi so na bi mpo pue gyina hɔ tse 

dɛ banyin ne banyin. Afarfo tum dze obi ne maame no sɔɔba anaa ne pim dze yɛ anomoo 

kasa dze twa adapaa dze gu obi n’enyim ase. Iyi so wͻ enyidze kwan do no wobotum aka 

dɛ, ҅ wo na n’ammbͻdzin ҆  

 

Wo na no twɛ dɛ lastic 

Afarfo nam anomoo kasa a ɔtse dɛm do gu binom enyim ase a ngyinado biara innyi mu. Sɛ 

wɔnye obi ndae a, wɔbɛyɛ dɛn ehu mbrɛ no twɛ no bɔbew tse. Wɔkyerɛɛ mu dɛ, twɛ gu mu 

ahorow na bi nye dɛ basia no twɛ ne bi wɔ hɔ a ɔsɔ tsedɛ ahoma ‘lastic’. Dza ɔbɛdaa gua 

no bi nye dɛ sɛ banyin dze no kɔtse hyɛ ɔbaa bi n’ase na ɔberɛ hɔ ansaana kɔtse no akɛhyɛ 

twɛ no mu a, ɔkyerɛ dɛ nyimpa no no ho kyer na ɔno na wosusu dɛ dɛm twɛ no yɛ lastic.  

 

‘Lastic’ yɛ ahoma a wɔdze to atar mu tsitsir mbaa dze ama atar no etum ada hɔn ho kama. 

Sɛ lastic da atar bi mu na ɔgogow a, ɔma atar no dan yɛ hodwoo na wɔhyɛ a ɔnnyɛ yie anaa 

mpo ɔma atar no ne fɛw yew. Bi so tum ma atar no worɔw gu famu fi nyimpa no ho sɛ 

‘lastic’ no sɛe a. Dɛm su a ‘lastic’ da no edzi wɔ ntar mu no nna afarfo dze toto sɛbiw ɔbaa 

no twɛ ho no. Sɛ banyin hyia ɔbaa wɔ mpa mu agodzi mu na ɔberɛ ansaana woakɔ ɔbaa no 

bɔn no mu a, ma wɔka nye dɛ, twɛ no tse dɛ ‘lastic’. Afarfo ka iyi hyɛ obi ahorba bɛka dɛ 

ɔnye nyimpa a ɔnye no enya ko no ne na ada da, eso nna ɔnntse dɛm. Ɔka gu nyimpa no 

n’enyim ase. Wͻ obu kwan do no, sɛ ahorba ara na wͻpɛ dɛ wͻdze hyɛ obi ne maame a, 

nkyɛ wobotum aka no dɛ, ҅ wo maame anaa wo na ne basia lastic ҆ . Sɛ wͻka no dɛm a, 

ahorbahyɛ no nnyɛ yaw pii dɛ ahyɛse dze no.   

 

Wo na no twɛmu suonn 

Sɛ adze bi no mu yɛ suonn a nna ɔkyerɛ dɛ adze no bɔn kakannkan. Ɔbɔn ara ma oyi nka a 

sɛ obi gyina nkyɛn mpo a ɔtse. Akanfo taa ka dɛ gɔɔta no mu abɔn, tsiefi no mu bɔn anaa 

gua no mu abɔn osiandɛ dɛm bea yi woeendzi hɔ nyi ntsi. Wɔnntaa nnka dɛ nyimpa ho bɔn 

ntsi na wɔka kasa bi dɛ,’Ankye prukusu ankye’. Ngyedo nye dɛ, ‘Wo ho bɔn na ma wɔnka’. 

Sɛ ɔkanyi ka dɛ biribi bɔn suoo a, nna ɔkyerɛ dɛ ɔyɛ bɔn a n’ano yɛ dzen. Nyimpa no honam 

akwaa dze wosusu dɛ obiara dzi ne dze nyi ntsi sɛ wohu dɛ obi ne dze ho to kyema kakra 

ara pɛr nna akɛyɛ enyigyesɛm ama hɔn. Wobotwa wo adapaa ara ama ayɛ wo yaw. 

Mbanyin nyim dɛ ɔbaa biara no twɛ som no bo yie ntsi wɔmmfa noho nye no mu nsiesie 

nndzi agor. Akɛyɛ ankorankor egyapadze yi, ɔsɛ fata dɛ ɔbaa biara hwɛ siesie no twɛ yie 

amma nka bɔn ammba hɔ ɔnam bea a ɔhyɛ no ntsi. Sɛ basia fi no mbofraber mu kesi ne 

mpanyin ber mu annhwɛ ennsiesie ne basia yie a ɔtum yi nka bɔn. Dɛm nka yi ka ɔbaa ho 

a ɔmma banyin biara enyi nngye no ho mpo ma akɛyɛ dɛ ɔnye no rekenya mpamu agodzi 

bi. Mbanyin a hɔn enyi yɛ dzen no so kɔ dɛm basia no ho kor pɛr a, nna nka no amma 

oeegan efi basia no ne nkyɛn. 

 

Sɛ banyin bi nyim basia a ɔwɔ tsebea a ɔtse dɛm mu a, otum ka kyerɛ anyɔnkofo afofor ma 

wɔka gu dɛm ɔbaa no n’enyim ase wɔ bagua mu. Nnyɛ obiara a wɔka iyi kyerɛ no no na 

sɛbiw n’ase bɔn na mbom wɔka kyerɛ mbaa binom a hɔn ano yɛ yaw no ama wɔabrɛ hɔn 

adze na ayɛ hɔn yaw so. Ɔbɛyɛ yaw papaapa dɛ ob tum hwɛ obi fofor n’enyim na ɔka ma 

ɔtse n’aso mu dɛ ne na no twɛmu suoo. Iyi ara so ne kasapa kwan do no wotum ka no dɛ, 

won a ne basia mu suoo. 

 

Wo na no twɛ mu nsaamaa 

Dɛm anomoo kasa yi kɔ tsia mbanyinfo na mbasiafo nyina. Sɛ ɔfarnyi poma dɛm anomoo 

kasa yi tsia obi a ɔyɛ banyin a, nna ɔdze refa no do ayeyaw ne maame a ɔwoo no. Dɛm ara 

na ɔdze yeyaw basia no so a otsia basia noara ma bi so kɔto ne maame a ɔtse ne beebi. 

Nsaamaa yɛ mbowa nketsenketse bi a yehu hɔn wɔ adze bi a nkwa wɔ mu na asɛɛ ma edzi 

ndansa anaa nda annan dze rokɔ. Wɔyɛ mboa a wokyir hyew na wodzi akotsen wɔ adze 

biara a nwin adokor no. Nyimpa a onnwui dze ɔyɛ dɛn na no twɛ mu no tum dɔr nsaamaa? 

Nhwehwɛmu kyerɛ dɛ, ɔyɛ anomoo kasa a wɔka dze tsia basia a nkabɔn wɔ no ho anaa 

onndzi no ho nyi. Iyi kyerɛ dɛ adze biara a nsaamaa kɔ mu na wɔsɛɛ no no, oyi nka ma 

ɔbɔn. Afarfo dze twɛ a nsaabmaa wɔ mu dze ayɛ anomoo kasa dze tsia basia a onnya 

adagyer nnsiesie noho yie a no twɛ ka ho bi. Ɔnnyɛ basia biara a onndzi no ho nyi na mbom 

wɔdze tsia obiara nkanka dɛ obi afom. Wɔka iyi dze twuw hɔn a wɔtse dɛm enyim osiandɛ 

wonndzi hɔn ho nyi.  Sɛ ͻyɛ adze a afarfo taa dze ammbͻdzin kasa dzi dwuma wͻ hͻn 

kasaa mu a, nkyɛ wotum brɛbrɛ kasa no ne hyew ano ka no dɛ, ҅ wo na ne basia mu 

nsaamaa ҆. 

 

 4.1.3  Anomoo kasa a wɔka tsia otsiefo a ɔyɛ banyin 

Nhwehwɛmu dwumadzi yi mu no ɔdaa edzi dɛ wɔwɔ anomoo kasa ahorow bi wɔ hɔ a wɔka 

dze gu mbanyin enyimtsia anaa hɔn enyim ase nkanka dɛ ɔfa no nsumaa mu akwaa no bi 

ho anaa ɔyɛ no nsumaa mu asɛm bi. Honam akwaa a wɔtaa dze ka dɛm anomoo kasa yi 

nyinara yɛ mbanyin akwaa. Dɛ mbrɛ ɔto mbaa no, dɛmara na ɔto mbanyin no so. Sɛ otsiefo 

a ɔyɛ banyin so kɔka ko a, binom dze anomoo kasa a ɔfa otsiefo noho nkanka no sumaa 

mu akwaa ho nsɛm ka dze gu no ho fi. Ɔnam dɛ po n’ano hɔ ara so na ɔyɛ bea a hɔn nyinara 

guar fi hɔn mbofra ber mu kesi hɔn mpanyin yɛ mu no ntsi wonyim hɔn ho hɔn ho nsumaa 

mu akwaa no mbrɛ obiara nedze tse, dɛ ɔhaw wɔ ho anaa ɔhaw nnyi ho no, wonyim. Wodua 

dɛm kwan no do dze enyimpi kasa ka nsɛm dze tsia hɔnho egyengyen. 

 

Asɛm bi a osii da kor bi a mokͻr nserahwɛ wͻ mpoano hͻ. Dɛm da no nna po n’ano ayɛ 

begyabegya ntsi nna apofo no fona wͻ hͻn ndwurii ho. Apofo bi yɛɛ dɛ worudwur naaso 

hͻn tsir annyɛ yie. Hɛmba no danee butuwii ma nkorͻfo hyɛ ase dɛ wͻretasi nam no wͻ po 

no ano. Ͻnnyɛ adze a wͻretase ama apofo no na mbom wͻretase fa. Ham a osii na odzi do 

yi: 

Pofonyi 1: Mbowa mba! Nkwaseafo! Hͻn nanom hͻn twɛ ano nkorkor. Obi asoma obi dɛ 

ͻnkͻfa nam mbrɛ no. Kͻtse bͻtͻ, woso iriyiyi bi ehu? 

Dͻm 1: Nam na a po dze rokͻ a yɛretasi bi no nna eehyɛa ahorba no ehu.  

Pofonyi 2: Tuoo mu ba.Hei! Hei! Ayɛ wo kͻtse tsentsen dɛ kalkwan. Wͻreka no nyina 

mpo erengyaa. (Ͻdze enyimbir taa nyimpa kor no mu) 

Dͻm 2: Egyaa! Egyim ehu, nnyim nyansa, abowa! 

Pofonyi 2: (Ͻbͻͻ no bio) 

Dͻm 3: Abofra yi a ibͻ no dɛm yi ɛɛ? 

Pofonyi 3: oruwia nam kakra no a aka no nnhu? 

Dͻm 1: Iyi na nnyɛɛ bi da e? Mbowasɛm ara kwarakwa!  

Pofonyi 2: Abowa ne ba. Mogu ha, mokͻ po no bi a ͻnnkɛyɛ yie.Mpaa a mobͻ nye dɛ 

hɛmba mbutuw na monsesaw nam ehu. Hwɛ ͻno no kͻtse duudur dɛ adze danka. Hwɛ! 

hwɛ!! no nua basia abowa no so ka no ho. Wo twɛmu suonn, woso eriyiyi bi.    

Dza osii yi yɛ nsɛm a ͻtaa sisi wͻ afarfo hͻn daa daa nkitahodzi mu na wodua do dze 

anomoo kasa hyehyɛ hͻn ho ahorba.  

Anomoo kasa a ͻtsetse dɛm na wɔtaa ka tsia otsiefo a ɔyɛ banyin no bi na odzi do yi; 

 

Kɔtse bɔtɔ 

Kɔtse yɛ honam akwaa ahyɛnsewdze a ɔma wotum frɛ obi dɛ ɔyɛ banyin. Ɔyɛ banyin biara 

ne ndam a ɔsan ne nan ntamu. Ɔno na ɔboa no ma ɔyɛ mbanyindze na ɔsan so dze dwanse. 

Bɔtɔ yɛ honam kotoku a ɔkata kɔtse n’ano. Sɛ wɔwo abofra fofor na ɔyɛ banyin a, ͻyɛ 

baatan biara n’asɛdze dɛ obotwa ne ba banyin twatsia ama oeedzi mu dɛ banyin. Sɛ dɛm 

no ennsi amma banyinba no a, nna wɔfrɛ no bɔtɔ. Abaatan no bi wɔ hɔ a ɔnam suro ma 

sekan a obohu dɛ wɔdze rutwa abofra no anaa yaw a abofra no bɔkɔ mu anaa bͻgya a obohu 

dɛ orutu abofra no no suro ntsi wɔmma ho kwan mma wonntwa hɔn mba twatsia ma wɔdze 

nyin. Ɔnam dɛ afarfo no taa guar bɔmu wɔ mpoano na wohu hɔn ho hɔn ho adegyaw no 

ntsi wonyim hɔn a wɔwɔ ɔhaw a wɔtsetse dɛm. Iyi ma afarfo kwan bɔn ma wɔfa do ka obi 

ne yarba yeyaw no ma ɔyɛ no yaw ankasa. Wͻ kasapa mu no, iyi yɛ ҅      wonntwaa ne 

banyin ҆.  

Wo kɔtse 

 Nhwehwɛmu dwumadzi yi mu no, ɔdaa edzi dɛ kɔtse yɛ honam akwaa a ɔma wɔfrɛ obi 

dɛ ɔyɛ banyin. Ɔyɛ banyin biara n’ahyɛnsewdze a ɔsan ne nan ntamu. Akɛyɛ nsumaa mu 

akwaa no ntsi ɔnnda gua a obiara botum ehu gyedɛ woama dɛm nyimpa no ho kwan ana 

weehu.Banyin biara wɔ bi na obiara so ne dze som no bo. Iyi ntsi ber biara no wɔkata ho 

sie. Nsɛmyianofo no kyerɛɛ mu dɛ, ɔnam mbrɛ akwaa no su nye bea a ɔhyɛ no tse ntsi 

afarfo nyim dɛ wɔka kyerɛ obi dɛ wo kɔtse a, ɔma nyimpa no dwen dɛ nyimpa no ehu 

n’adegya da, dɛm ntsi fɛr hyɛ nyimpa no ntsɛm. Iyi ntsi na afardɔm no ka kyerɛ binom 

yeyaw hɔn ama ayɛ hɔn yaw. Kasapa mu, yɛka dɛ ҅ wo banyin ҆ .  

 

Wo kɔtse tsentsen 

Kɔtse yɛ honam akwaa a ɔwɔ nsumaa mu na ɔno na ɔkyerɛ dɛ obi yɛ banyin. Mbrɛ kɔtse 

tse no gyina nyimpadua no bɔbea do. Obi so naaso no kɔtse yɛ ketseketse. Obi yɛ hweaa, 

naaso no kɔtse yɛ kɛsenara. Obi war paa, no kɔtse so war papaapa. Obi so yɛ tsia eso no 

kɔtse yɛ tsentsen. Dza ɔyɛ a, ɔtaa yɛ fɛr nye dze a ɔwar paa kɔka nyimpa no ne kotodwe ho 

no. Ɔno na afardɔm no sɛ wonyim fa obi ho dɛ dɛm na nedze no tse a, wɔka dze gu n’enyim 

ase dɛ wo kɔtse tsentsen. Wͻ kasapa a enyidze bata ho no, wͻka dɛ, ҅ wo tadua tsentsen ҆ 

anaa ҅ wo banyin tsentsen ҆. 

  

Wo kɔtse ano 

Sɛ kɔtse nnyi hɔ a, banyin nnyi hɔ. Kɔtse na ɔma wohu dɛ nyimpa bi yɛ banyin. Ɔyɛ 

honamdua akwaa a esuma wɔ mbanyin hɔn anan ntamu. Ɔtse dɛ dua tsiabaa a ɔda 

nkyirefuwa ebien do a wɔfrɛ no ntɔhwɛ. Boadze hyɛɛ da bɔɔ no soronko osiandɛ ɔnam no 

do na nyimpa dɔr wɔ asaase yi do. Ɔnoara so na wɔdze dwanse. Bɔn ana tokura ketseketse 

bi a ɔwɔ ano no nye kɔtse n’ano na hɔ na dwanse nye mbadwewa a wɔbɛdan nyimpa no fa 

pue fi banyin no mu ba. Kɔtse ano no yɛ ketseketse naaso n’edwuma so. Ɔno na afarfo hwɛ 

ho ka kyerɛ obi dɛ no kɔtse ano.  Sɛ afarfo nye Brown na Levinson (1987) bɛyɛ adwen a, 

kasapa mu no wͻka no ҅ wo banyin ano ҆.                            

 

Tuoo mu ba 

Tuoo yɛ yarba a ɔka mbanyin hwewa anaa ntɔhwɛ. Afarfo a wɔwɔ Mfinimfin mantɔw mu 

tum hwɛ obi ne ndzeyɛɛ ho to no dzin anaa yeyaw no. Nsɛmyianofo no mu kor kyerɛkyerɛɛ 

mu dɛ, tuoo yarba ne farbae yɛ amaman mbordo a ͻba nyimpadua no mu na sɛ amaman so 

wɔ nyimpadua no mu na ɔbordo a ɔmma nyimpa no nnya ahomka. Nyimpa a wɔwɔ dɛm 

tsebea no mu no taa per nkanka wɔ hɔn ndaa mu osian aman no.  

 

Ba yɛ adze kakraba a ofi biribi no mu. Ba a wɔrekyerɛ wɔ ha yi yɛ nyimpa ne ba. Afardɔm 

susu dɛ ɔnam aman no ntsi mbofra a wofi banyin n’asen a ɔyar tuoo no per, wonngyina 

faakor na afei so wɔyɛ asoͻdzen. Wɔtaa ka asɛm yi kyerɛ mbofra a wɔper yɛ petserpetser 

wɔ dɔm mu no yɛ aserewsɛm.  

        

Wo kɔtse dɛ anoma n’ano 

 Nkyerɛkyerɛmu a nhwehwɛmu dwumadzi yi nyaa ma dɛm anomoo kasa yi nye dɛ, kɔtse 

yɛ nsumaa mu akwaa a ɔma wotum frɛ obi dɛ ɔyɛ banyin a ɔsan ne nan ntamu. Ɔnoara so 

na ɔdze dwanse na mbom no dwumadzi tsitsir kor nye dɛ ɔboa banyin ma ɔwo ba anaa 

wotum frɛ obi dɛ egya. Ɔyɛ Ɔkannyi biara n’enyigye dɛ ɔbɔwo na wͻafrɛ no egya. Iyi sɛso 

ntsi banyin biara no kɔtse som no bo. Ɔno na ɔma sɛ banyin nye basia nya mpa mu 

nkitahodzi a otum nyinsen no ma ɔwo ba. Banyin na ɔma ɔbaa mbadwewa ma onyinsen na 

mbom basia na ɔwo. Kɔtse gu mu ahorow. Wɔwɔ kɛse, kakrabaa na hɔ-na-hɔ. Afarfo kyerɛ 

dɛ hɔn mbaa no anaa mbaa pii mmpɛ kɔtse nkakramba. Obiara pɛ dza ɔso anaa hɔ-na-hɔ 

ama n’enyi agye ber a ɔnye banyin bi enya mpa mu agodzi. Wɔkyerɛɛ mu dɛ anoma n’ano 

dze ɔyɛ fiaa na ɔwɔ adze biara mu a ɔyɛ sɔ sɔ sɔ. Sɛ afarfo dze banyin no kɔtse toto anoma 

n’ano ho a, nna ɔkyerɛ dɛ kɔtse no yɛ sɔ sɔ sɔ na ɔbaa biara enyi nngye ho. Dɛm ntsi mbaa 

a wogyina kitsa mbadwewa no kesi dɛ ɔbɛdan ba no mmpɛ kͻtse a n’ano yɛ feaa ber a wͻpɛ 

dɛ wͻgye hɔn enyi anaa wɔsɛpɛw hɔn ho wɔ mpa mu. Wɔmmpɛ kɔtse a ɔyɛ dɛ anoma n’ano 

osiandɛ ɔyɛ sosɔsosɔ. Afarfo nyim dɛ obi wɔ tsebea bi a ɔtse dɛm mu a, wɔtaa ka gu 

n’enyim ase ama ayɛ no yaw. Anomoo kasa yi ara so ne kasapa kwan do no yɛ, ̔ wo banyin 

dɛ anoma n’ano ҆. 

Wo kɔtse kakraka 

Nsɛmyianofo no kyerɛ mu dɛ kakraka yɛ kwan kor a Akanfo fa do kyerɛ adze bi no su. 

Yɛwɔ kɛse, ketseketse na kakraka. Kakraka na ɔso paa wɔ ebiasa no mu. Wɔkyerɛɛ mu dɛ 

ɔwɔ mu dɛ mbaa pɛ kɔtse a ɔso na mbom sɛ ɔyɛ kakraka ma ͻbordo dze a, ɔno ɔbaa biara 

mmpɛ osiandɛ otum pira hɔn. Ɔnam dɛ afarfo no wɔ dɛm adwen no wɔ hɔn tsirmu dadaw 

no ntsi wɔdze yɛ ayeyaw ka kyerɛ nkorɔfo a wonyim dɛ wɔwɔ kɔtse akɛse no dze gu hɔn 

enyim ase. Asɛm kor so a ɔbɛdaa gua so nye dɛ, nnyɛ obiara a wɔka dɛm kyerɛ no no na 

ɔyɛ ampa dɛ no kɔtse yɛ kakraka na mbom wɔka ama ahyɛ no fɛr na enyimguase. Wͻdze 

obu dzi akotsen wͻ hͻn kasa nkitahodzi mu a, nkyɛ wͻka asɛm yi dɛ, ̔ wo banyin kakraka ҆.  

 

Wo ho dɛ ntͻhwɛ a aba nnyi mu 

Nsɛnyianofo no bi kyerɛɛ mu dɛ, sɛ aba nnyi ntͻhwɛ mu a, nna ɔkyerɛ dɛ dɛm hwewa no 

runntum nkora mbadwewa na mpo akantam woawo ba. Banyin biara kitsa ntͻhwɛ ebien na 

no mu na mbadwewa no wɔ ansaana afa kɔtse no mu ber a banyin ehyia basia nye no ridzi 

mpa mu nkitaho. Mbrɛ nyimpa tse no, dɛmara na mbowa mbanyin binom so tse.  Wotum 

sa abowa bi tse dɛ oguan anaa apɔnkye na woyi no ntͻhwɛ mu mbadwewa anaa 

nkwambowa nyinara. Iyi ma mbowa no huhur yɛ akɛse akɛse naaso wonntum nnwo mba. 

Dɛm tsebea yi na wɔdze toto nyimpa mbanyin binom hɔn hwewa ho na mbom ɔnntse 

dɛm.Wonnyi nyimpa no ntͻhwɛ mu amba na mbom yarba tum ka ntͻhwɛ no.  Afarfo a 

wɔwɔ Mfinimfin mantɔw mu ka wo ho dɛ ntͻhwɛ a aba nnyi mu dze kyerɛ dɛ ɔyɛ banyin a 

woasa no na onnkotum awo ba. Nnyɛ dɛ asɛm yi yɛ ampa bi na mbom wɔka dze gu afofor 

enyim ase. Kasapa mu a, dɛm anomoo kasa yi yɛ, ҅ wo ho dɛ obi a ͻdͻw Benada ҆.  

 

Wo ho mbɔbɔr dɛ ntͻhwɛ 

Hwewa yɛ dzin kor so a Mfantsefo dze ma ntɔhwɛ. Hwewa anaa ntɔhwɛ ka kɔtse ho na 

ɔma wɔfrɛ obi dɛ ɔyɛ banyin. Hwewa so nye bea a mbadwewa gu anaa bea a ɔkora 

mbadwewa. Mbadwewa a mbanyin wɔ no hwewa no mu no dua kɔtse no mu kɔ mbaa hɔ 

ber a woeehyia ridzi mpa mu agor. Mbadwewa no so na ɔbɛdan ba wɔ ɔbaa ne yafun mu. 

Sɛ obi yɛ mbɔbɔr a ɔnnsɛpɛ no ho, onnyi enyigye na mpɛn pii nna ͻamoa noho. Dɛm na 

wosusu dɛ hwewa so tse osiandɛ ber biara nna ͻamoa noho. Afei so, hwewa no nngyina no 

ho do, aber biara no ɔdan kɔtse no. Iyi na ɔma wohu hwewa dɛ ɔyɛ mbɔbɔr. Bio, yarba so 

tum ka no ma ɔyɛ mbɔbɔr. Sɛ yarba ka no a, otum twe kɛhyɛ mu yɛ ketseketse. Afarfo no 

bi kyerɛɛ mu dɛ, sɛ ɔba no mpa mu agodzi mu a, kɔtse no pɛ na ɔgye n’enyi. Hwewa no 

dze ɔda ase hɔ na ɔbɔ hɔ po po po po dɛmara. Iyi na ͻma wohu hwewa dɛ ͻyɛ mbͻbͻr ma 

wͻdze no toto nyimpa binom ho no. Afarfo taa ka dɛm asɛm yi kyerɛ nyimpa biara a ͻtaa 

moamoa noho wͻ dͻm mu na ͻnnkyerɛ enyigye. 

Asensen mbaa anaa asensen twɛ 

Nhwehwɛmu dwumadzi no mu no, ͻbɛdaa gua fa suban bi a ͻwͻ mbanyin binom ho. Ͻno 

nye dɛ wͻsensen mbaa anaa twɛ. Mbanyin a wͻtse dɛm dze hͻn ano gor mbasiafo ho ara 

kɛkɛ. Wͻdze kɛtɛ mu agodzi tseetsee mbaa naaso wonya akwangya a bohu dɛ hͻn 

mbͻdzembͻ nnsͻ enyi wͻ kwan biara do. Wͻkeka nsɛm akɛse dze kyerɛ mbaa dɛ gyama 

hͻn mbanyindam bor hͻn mfɛfo nyinara do naaso sɛ wonya akwangya dɛ wͻnye ͻbaa bɛda 

a, binom mpo hͻn mbanyin nnsoɛr koraa. Hͻn a hͻn dze tum soɛr kakra no, sɛ wͻdze to 

basia no twɛ n’ano anaa wohu twɛ noara kɛkɛ mpo a hͻnho tum sian. Binom so wͻ hͻ a, 

kͻtse no hyɛ twɛ no mu no, otum dwedwe dze tseetsee ͻnoara na basia no nyinara. Mbanyin 

a wͻtse dɛm gor basia ho ara ma no ho soɛr naaso obodu sin enyim ara a nna ͻda ayaya. 

Nsensenee no bi nye dɛ obemiamia basia no n’enumfo, obefefew n’ano, ͻdze ne nsa 

bɛhyehyɛ twɛ no mu, obosuo sͻͻba no mu, ͻdze ne nsa bͻfofͻw anaa bɛserasera basia no 

anaa ͻdze ne gyirama bɛhyɛ ͻbaa no n’asowa mu. Iyi yɛ ahoboa a ͻdze rihyia basia a ͻnye 

no rebɛda. Ͻba no dɛm a, okenyan beenu no nyinara ma hͻn atsenka fow sor naaso 

ͻbɛsɛpɛw ͻbaa no ma no ho atͻ no no, bohu no nna banyin no egyaa mu.  

 

Mbanyin a wͻtsetse dɛm no wͻfrɛ hͻn asensen twɛ. Dza ͻdze iyi ba tum yɛ yarba. Bi so yɛ 

oyin wͻ mbanyin afa mu. Dɛmara na mbanyin a wͻnom edur anaa wͻfa ndur ahorow dze 

fa mbaa so tum kͻ tsebea a ͻtse dɛm mu. Afarfo nyi ͻhaw bi dɛm fa banyin bi ho a, ma 

wͻfrɛ no nye asensen twɛ anaa asensen mbaa. Kasapa mu no, ҅ asensen mbaa ҆ noara ye na 

mbom woegyaa ҅ asensen twɛ ҆ no ka. 

Wo kɔtse tsentsen dɛ gyampa 

Nkyerɛkyerɛmu a afarfo no dze maa dɛm anomoo yi nye dɛ gyampa yɛ dua tsentsen bi a 

afarfo dze hyɛ hɛmba no ekyir kyekyer dze boa kyerɛ bea a wɔpɛ dɛ hɛmba no fa. Ɔyɛ dua 

a wɔsen no tsentsenntsen si po no mu ma ɔpa hemba no ho kɔ sor wimu. Sɛ ɔda famu dze 

a, ɔno ɔnye hemba no ne tsentsen wɔ abasa mu yɛ pɛr. Ɔno na afarfo tum dze obi no kɔtse 

ne tsentsen to ho ka gu n’enyim ase ama ayɛ no yaw. Nokwar biara nnyi mu dɛ, sɛ obi no 

kɛtse war dɛnara a ͻbɛyɛ tsentsen araa ma ayɛ dɛ gyampa. Sɛ dɛm mpo na ͻtse a, wotum 

ka no enyidze mu dɛ, ҅ wo banyin tsentsen dɛ gyampa ҆ . 

 

Wo kɔtse duudur dɛ onyina 

Dɛ mbrɛ nkyerɛkyerɛmu pii akɔ ama dɛ kɔtse yɛ banyin ne ndam a ɔma banyin yɛ banyin 

no, ͻtse dɛmara wͻ ha. Onyina yɛ ndua mu ndua akɛse mu kor. Ɔyɛ dua a ɔso na no mu so 

yɛ dur ara yie osiandɛ nsu pii wɔ mu. Sɛ ɔyɛ amon dze a, ɔyɛ dur papaapa ntsi na wɔdze 

toto kɔtse ho no. Sɛ wɔdze obi no kɔtse toto onyina no duudur ho a, nna ɔkyerɛ dɛ kɔtse no 

so mbordo. Afarfo ka iyi dze bu dɛm nkorɔfo no enyimtsia wͻ akwaa a wͻkata ho sie no. 

Akɛyɛ honam akwaa yi nkyɛ wotum ka ma yaw no abrɛ ase tsedɛ ҅ wo banyin duudur dɛ 

onyina ҆.        

Wo kɔtse tsentsen dɛ kalkwan 

Akanfo frɛ banyin ne ndam kɔtse. Kɔtse na ntɔhwɛ san mbanyin nan ntamu na ɔnoara so 

na wɔdze to ba dzin. Kɔtse gu mu ahorow wɔ su mu. Yɛwɔ dza ɔyɛ tsia paa, tsentsen, hͻ-

na-hɔ nna tsentsen paa. Obiara nedze gyina mbrɛ ɔtse do. Kalkwan yɛ kwan a wͻahyɛ da 

ayɛ ato hɔ a ahen ahorow nyinara bi nantsew do tu hɔn akwan ahorow anaa wodzi do akɔ 

na aba. Wɔkyerɛɛ mu dɛ mbanyin binom hɔn kɔtse war naaso obiara nnyi hɔ a no kɔtse 

bɔwar ayɛ tsentsen tse dɛ kalkwan. Iyi na afarfo no tum ka kyerɛ hɔn a wonyim dɛ hɔn 

kɔtse no wowar kakra no dɛ hɔn kɔtse tsentsen dɛ kalkwan dze kyerɛ dɛ hɔn kɔtse no war 

dodow ma ɔbordo dze gu n’eyim ase.  Kasapa mu iyi yɛ, ̔ wo banyin tsentsen dɛ kalkwan ҆.  

 

4.2.4 Anomoo kasa a wɔka tsia otsiefo no n’egya  

Wɔdɛ apɔw a, pɔw wo na anaa apɔw a, pɔw w’egya. Mbrɛ nkyerɛkyerɛmu kɔree maa 

otsiefo ne na no, dɛmara so tum kɔ ma egya. Ha no sɛ otsiefo bi nye obi nya asɛm, dɛ ɔyɛ 

basia anaa banyin no, ɔkasafo no nnka hwee mfa otsiefo no noho na mbom ͻdze mona 

n’egya. Dza onyim na dza onnyim fa n’egya ho nyinara wɔbɛka akyerɛ no dɛm da no. Nnyɛ 

ne nyinara na ɔyɛ a ɔyɛ nokwar naaso ɔnam dɛ wɔreka dze egu otsiefo no n’egya no ho fi 

ntsi wɔbɛka ma ayɛ no yaw. Dɛm anomoo no bi na odzidzi di yi;  

 

W’egya no ntɔhwɛ 

Egya yɛ banyin bi a ɔdze ba aba wiadze anaa obi a obotum dze ba aba wiadze. Egya biara 

so yɛ fie ne tsir. Sɛ egyanom nnyi hɔ a nnkyɛ nyimpa a ɔbaa awo no nnyi wiadze yi mu. Sɛ 

banyin hyia basia wɔ mpamu agodzi mu na Nyame yɛ hɔn adom a, nna ɔba puei mu. Adze 

so a ɔma banyin yɛ banyin na ogyina ne nan do wɔ ɔbaa enyim yɛ sɛbe no kɔtse na ntɔhwɛ 

a ɔda ne nan ntamu. Ntɔhwɛ no mu na mbadwewa a ɔboa ma banyin tum hyia ɔbaa ma ɔwo 

ba wɔ.  Dɛ mbrɛ wɔhwehwɛ ma wɔdze enyidze ama ɔbaa no twɛ no, dɛmara so na ɔwɔ dɛ 

enyidze kɔ ma egya no kɔtse osiandɛ ɔsan so yɛ nsumaa mu akwaa a gyedɛ woama obi 

kwan ana woehu mbrɛ ntɔhwɛ no tse. Ntͻhwɛ akɛyɛ nsumaa mu akwaa no na egya biara 

akɛyɛ fie ne tsir ntsi nna ɔsɛ fata dɛ wɔdze enyidze ma bea a ɔtse dɛm naaso afarfo mma 

no enyidze. Wɔtaa ka kyerɛkyerɛ hɔnho sɛ ebufuw kakraabi mpo ba hɔn afa a. Wɔka kyerɛ 

afafor ama ayɛ hɔn yaw osiandɛ akɛyɛ dɛ woeehu w’egya n’adegyaw da.   

 

W’egya no kɔtse aponpon dɛ mpapar 

Dɛ mbrɛ nkyerɛkyerɛmu a odzi kan no kyerɛ ‘egya’ n’adzebɛn no, dɛmara na ɔtse. Ampa, 

egya biara yɛ fie anaa ebusua ne tsir ntsi enyidze fata egyanom. Kɔtse na ɔnye twɛ hyia ma 

ɔba ba. Banyin biara mmfa no kɔtse nndzi agor osiandɛ ɔno na ɔma ɔyɛ banyin. Kɔtse yi 

ara so na mbanyin dze dwanse ntsi sɛ mfom kakra mpo ba ho a, nna asɛm kɛse esi fie. 

Wɔkyerɛkyerɛɛ mu dɛ Bͻadze ne nyansaa mu no, ɔbɔɔ kɔtse biara ma ɔtsen ntsi na ne dzin 

dze kɔtse. Ɔkyerɛ ‘kɔ tsenn’. Sɛ obi ne dze nntsen a, nna ɔkyerɛ dɛ akwanhyia bi esi dada 

nyimpa no n’awoo mu yarba anaa mbrɛ nyimpa kor no ankasa sii kora noho fi no mbofraber 

mu so tum ma kɔtse no kyea.  

 

Sɛ adze bi so yɛ mponponee a, nna ɔkyerɛ dɛ adze kor no nntsen dɛ mbrɛ wɔdze toto mpapar 

ho no. Ohia dɛ wɔdze dadze to gya mu fefa do tsentsen adze kor no dɛ mbrɛ wɔtaa yɛ no 

dasu mu no ama aatsen. Dua bi wɔ hɔ a wɔtaa fifir wɔ mpoano mpoano. Ɔyɛ dua a ɔtsen 

wɔ famu nkotsee na mbofra a wonyim no taa tsew dze yɛ ahoma dzi agor. Wɔtaa dze dɛm 

ahoma no huruw mpapar ɔno ntsi wɔfrɛ dua no so mpapar ahoma. Ɔnam dɛ ɔyɛ ahoma a 

ɔtsen wɔ famu ntsi no ɔkyeakyea. Iyi na afarfo dze binom hɔn egyanom sɛbe hɔn kɔtse toto 

ho na wɔka dɛ, w’egya no kɔtse aponpon dɛ mpapar. Wɔka iyi ama ayɛ hɔn yaw kɛse. 

Kasapa mu no, iyi yɛ, ҅ w’egya no dua anaa banyin aponpon dɛ mpapar ҆.   

W’egya no kɔtse tseaa dɛ ahoma 

Nkyerɛkyerɛmu a edzi kan akɔ ama egya na kɔtse no dɛmara na ɔtse ma dɛm kasa yi so na   

mbom dzaa wɔkaa kaa ho nye dɛ sɛ kɔtse yɛ tsiaa a nna ommo koraa osiandɛ yarba wɔ mu.  

Wɔkyerɛ dɛ, yɛwɔ kɔtse a ɔso, ma ɔyɛ hɔ-na-hɔ nna dza ɔso paa.Ɔbaa biara n’enyi bɛgye 

wɔ mpa mu a nna oeehyia dza ɔso kakra anaa hɔ- na- hɔ. Mbaa mmpɛ dza ɔso paa osiandɛ 

opira hɔn. Kɔtse a ɔyɛ tsiaa no so dze, ɔbaa biara mmpɛ osiandɛ ɔmma hɔn enyi nngye wɔ 

mpa mu. Mpɛn pii no so nna ɔyɛ ma yarba wɔ mu a onntum mma ɔbaa nnwo ba. Mbanyin 

a wɔwɔ dɛm haw no taa dze hɔnho suma hɔn a wɔbɛn hɔn amma woeehu ammfa annserew 

hɔn. Mbrɛ ahoma so tse tsiaa yi sɛ wɔdze toto obi n’egya no kɔtse ho a, nna wɔrepɛ aka dɛ 

n’egya noho nnyi hɔ anaa ɔdɔw Benada. Sɛ wɔkyerɛkyerɛ asɛm yi mu yie mpo nna 

wɔrohwehwɛ aka dɛ ne maame dze no fi banyin fofor hɔ bɛhyɛɛ n’egya a hɔn wɔfrɛ nkorͻfo 

bi dɛm no ‘odzihyɛ’. 

 

W’egya no tuoo kɛse 

Tuoo yɛ yarba bɔn a odzi mbanyin nya papaapa yie. Tuoo yɛ yarba a ɔka ntɔhwɛ anaa 

hwewa no ma ɔhon yɛ kɛsenara. Nsɛnyianofo no bi kyerɛ a, amaman mbordo a ɔba nyimpa 

dua no mu no na ɔfrɛfrɛ dɛm yarba no. Wɔkyerɛ dɛ sɛ amaman mbordo no enntum emmpuei 

emmfi nyimpadua no mu na osian hwewa anaa ntɔhwɛ no mu a, ɔma ntɔhwɛ no hon yɛ 

kɛse dɛ bɔɔl da banyin no ne nan ntamu. Ɔwɔ mu dɛ adatserfo wɔ ho nyimdzee a wotum 

yɛ binom opirehyen twe aman nsu no nyinara fi hwewa no mu ma hɔn naaso dodowara na 

suro a wɔwɔ dɛ wobotum ahwer hɔn nkwa ntsi wɔnnyɛ opirehyen na wɔdze hɔn tuoo tsena 

dɛmara. Akɛyɛ yarba ntsi, obi ne dze suar, obi so ne dze yɛ kɛsenara nna binom so hɔn dze 

yɛ hɔ-na-hɔ. Mpɛn pii no, hɔn a hɔn dze no yɛ akɛse no nntum mmfa hɔn ntar nkata do 

nnsie. Iyi na ɔma afarfo no akwangya dɛ sɛ wonyim obi a ɔwɔ bi anaa wͻdze hͻn enyi bu 

bi a ɔwɔ bi a wotum gyina do kasa yayaayaw kyerɛ no ama ahye no kɛkɛ. 

 

W’egya no kɔtse dɛ dua 

Nkyerɛkyerɛmu a wɔdze maa dɛm anomoo kasa yi nye dɛ, sɛ wɔka egya a, wɔdze wo papa 

a ɔdze wo baa wiadze. Wɔ Akan amambra mu no ɔyɛ abofra biara n’asɛdze dɛ ɔdze enyidze 

na bu ma n’awofo. Nnyɛ w’egya na wo na nko na mbom obiara a obotum awo wo ba anaa 

mpo sɛ nyimpa no kyɛn wo panyin dakor mpo a. Iyi sɛso ntsi, mbra no hwɛ kwan dɛ enyidze 

a ɔfata egyanom no hɔn nsa ka nnyɛ dɛ obefi egya kor no ne mba nkotsee hɔ na mbom 

obiara a obotum awo no ba biara. Dɛ mbrɛ nkyerɛkyerɛmu edzi kan akyerɛ kɔtse n’adze 

bɛn mu dɛ ɔyɛ nsumaa mu akwaa no so no, wosusu dɛ ɔyɛ dzen dɛ obi botum ehu egya bi 

n’adegya sɛ onnyɛ yer anaa datsir bi a woama no ho kwan dɛ onndzi dwuma suon bi wɔ 

dɛm nsumaa bea hɔ a. 

 

Dua yɛ adze a ogyina hɔ, onyin na mbom ɔyɛ dzen. Iyi ntsi sɛ obi nyim iyi nyina na ɔbɔ 

n’enyiwa ho biriw na ɔdze obi n’egya ne banyin toto dua ho a, nna ɔkyerɛ dɛ dabiara nna 

egya no ne banyin no gyina ne nan ntamu bawee. Kɔtse no nnda famu da anaa ɔnndwe da. 

 

Iyi tum yɛ asefemsɛm osiandɛ banyin bi kͻ tsebea a ͻtse dɛm mu a, mpɛn pii no nna ͻyɛ 

bͻn bi a woedzi (tse dɛ ͻafa obi ne yer) anaa duabͻ. Wͻkyerɛɛ mu dɛ, ͻyɛ adze a ͻyɛ yaw 

papaapa ntsi obiara nnkɛpɛ dɛ wͻdze no bosusu biribi dɛm, eso afarfo ka dzi afofor ho fɛw. 

Kasapa mu no, iyi yɛ w’egya ne banyin dɛ dua. 

Wo papa ne kɔtse dɛ phone a krɛdete nnyi mu 

Papa ara so nye egya a Akanfo hwehwɛ ma enyidze a ɔfata hɔn no edu hɔn nkyɛn. Kɔtse 

so yɛ adze a ɔkyerɛ dɛ obi yɛ banyin na ɔyɛ nsumaa mu akwaa a ɔwɔ banyin ne nan ntamu. 

Fuon yɛ abaɛfor efir bi a ɔboa nyimpa ma wodzi ano na ano nkitaho tsitsir dɛ wɔmmbɛn 

hɔn ho. Krɛdete yɛ sika anaa ahom bi a efir no nam kwan bi do dze ma phone no ma otum 

yɛ edwuma dɛ mbrɛ ɔsɛ. Sɛ krɛdete nnyi phone no do a, wɔdze frɛ a ɔnnyɛ yie. Wɔkyerɛɛ 

mu yie dɛ, sɛ wɔdze phone a krɛdete nnyi mu toto egya no kɔtse ho a nna ɔkyerɛ dɛ oebir 

kasa n’enyi. Wɔkyerɛ dɛ banyin ne ndam krɛdete no yɛ mbadwewa a otum ma banyin wo 

ba. Ɔno na wɔdze krɛdete no egyina hɔ ama no no ntsi sɛ wɔka dɛ wo papa ne kɔtse dɛ 

phone a krɛdete nnyi do a, nna ɔkyerɛ dɛ papa no nntum nnwo ba. Sɛ afarfo pɛ enyidze 

kasa a, nkyɛ asɛm yi wͻka no, ҅ wo papa ne banyin dɛ phone a krɛdete nnyi mu ҆. 

  

4.1.3. Ahorbahyehyɛ a wotum dze ma mbanyin na mbaa na mbofra 

Iyi yɛ ahorbahyehyɛ a wɔmmfa nngyinaa hɔ mmaa mbanyin anaa mbaa. Wotum ka kyerɛ 

banyin, basia, panyin, abofra, aberwa, akataasia, aberantse anaa akͻdaa. Wɔtaa hwɛ nyimpa 

no bɔbew ho na wɔdze hyɛ no ahorba. Mekyerɛ dɛ wotum dze dɛm ahorbahyehyɛ yi ma 

obiara wɔ hɔn adwen mu dɛ mbrɛ ɔsɛ na fata. Bi na wodzidzi do yi;        

 

W’egya ne ba abowa 

Wɔapoma anomoo a ɔtse dɛm no, annhwɛ a, bɔdwen dɛ egya ne ba abowa a wɔreka ho 

asɛm no tse beebi naaso nna ɔnntse dɛm. Ɔyɛ enyim-na-enyim anomoo a wɔdze tsia nyimpa 

a ogyina hɔ. Sɛ egya bi ne ba da su bi edzi a, wɔse no dɛ ɔyɛ abowa. Ɔwɔ mu dɛ wɔreyaw 

egya ne ba dze naaso kwan bi do no, anomoo no bi tsia papa a ɔwoo ba no. Egya a ͻawo 

ba a ɔyɛ abowa dze nna ɔkyerɛ dɛ abofra no ennya ntsetsee pa wɔ n’egya nkyɛn anaa egya 

no anntsetse no yie. Nhwehwɛmu kyerɛ dɛ sɛ wɔma anomoo a ɔtse dɛm a nnyɛ ne nyinara 

na ɔkyerɛ dɛ onyia no ada mbowa su edzi wɔ kwan biara do. Mbom ɔyɛ ɔyaw kasa a wɔka 

kɛkɛ dze gu enyim ase ara. Mpo sɛ baatan bi gyina hɔ na wɔma ne ba anomoo a ɔtse dɛm 

a ɔmmfa no ahodwo do koraa. Ɔhye no papaapa ma no bu fuw.     

 

Abowa ne ba 

Wɔ abɔdze nyansapɛ mu no, nyimpa biara yɛ abowa naaso nyimpa biara n’enyi nnkɛgye 

ho dɛ obi bɛse no abowa. Nhwehwɛmu no daa no edzi dɛ dɛm kasa yi ahorbahyɛ a wɔka 

kyerɛ mbanyin na mbaa nyinara. Kasa no nnkɔ mma nyimpa a woaka ɔko no na mbom ne 

maame anaa ne papa. Ɔkasafo no rekyerɛ dɛ egya anaa na a ɔwoo otsiefo no yɛ abowa. 

Nkyerɛmu a ɔdɔ wɔ kasa yi ho nye dɛ, egya na na yɛ nyimpa naaso wonnkitsa nyimpa su 

ntsi na wͻanntsetse dɛm nyimpa (ma woakɛka ko no) ma ɔdze no mbowa su no akɛka yaw 

no. Iyi ntsi afarfo gya nyia ɔka ko no na wɔdze ahorba no mona n’awofo. Ampa, ͻwofo 

biara nnyi hͻ a obi hyɛ ne ba ahorba wͻ n’enyim n’enyi bɛgye.  

 

W’egya aso 

Asowa na afarfo anaa Mfantsefo tsitsir frɛ no aso. W’egya aso kyerɛ wo papa n’asowa. 

Aso gu ahorow na no mu biara kitsa ne haw. Asowa no bi yɛ akɛse na bi so yɛ nketsenketse. 

Sɛ aso yɛ kɛse mbordo a wotum dze yaw. Dɛmara so na wosusuar so a wɔka nsɛm a ɔnnyɛ 

enyigye fa ho. Asowa bi no mu yɛ dzen ara ma sɛ ebɛn no mpo na sɛ ekasa a ɔnntse. Ɔno 

yɛ yarba. Obi so dze so ɔtse asɛm nkakrankakra. Wɔhwɛ na egya bi wɔ tsebea bi a ɔtse dɛm 

no bi mu a, wotum gyina do dze hyehyɛ egya a ɔtse dɛm no ahorba ma ɔyɛ no yaw.     

W’ahyɛse fi 

Ahorbahyɛ kasa a ɔtse dɛm no tum kɔ tsia obiara. Obotum aba no dɛ nyimpa no yɛ banyin 

anaa basia a n’enyiwa mu akaw kakra. Mbofra ahyɛse a ɔyɛ fi no ntaa nnkɔ nntsia hɔn 

papa. Mbom sɛ eyɛ obi na nndzi woho nyi a, hɔn a wonyim wo fi wo mbofra ase no tum 

dze wo ho a nndzi no nyi no twa wo adapaa. Iyi mmfa ho dɛ eyɛ basia anaa banyin. Dɛmara 

na ɔmmfa ho nyimpa ban a enyin abɛyɛ. Sɛ annhwɛ wo ho yie koraa a, wɔbɛkyerɛ w’ase 

koraa ma ayɛ wo yaw anaa ahye wo. Ɔyɛ nokwar dɛ nyimpa binom ahyɛse yɛ pɔtɔɔ naaso 

nyin tum sesa tsebea a obi wɔ mu wɔ no mbofra ase. Binom so nnsesa mmfi hɔn mbofra 

ase tsebea mu. Wotum dze suban a wɔdze hyɛ ase no dze nyin. Ɔba no dɛm a, wotum ka 

dɛ onyia kor no mmpɔwee. Wotum ka ahyɛse a ɔyɛ fi kɛkɛ dze kyerɛ obi ma ɔyɛ no yaw. 

Obi nnyim obi wɔ kwan biara do naaso otum poma no anomoo a ɔtse dɛm. Ahyɛse a ɔyɛ fi 

tum yɛ honam enyi, ahosiesie a nna ɔtɔ sin wɔ obi n’afa mu anaa ntar a obi hyɛ a nna onndzi 

mu wɔ ber a osuar. Sɛ onyia no nyin na ɔsesa koraa nmpo a, wonyim no, wotum ka hyɛ no 

ahorba. Wͻkyerɛɛ mu dɛ, ohia papa dɛ obiara pɛ ahyɛse pa amma daakye bi woammfa   

ayaw wo.        

 

W’enyim yɛ har 

Ɔkɔ ma obiara. Sɛ nyimpa no yɛ banyin anaa basia, abofra anaa panyin wotum mo no 

anomoo w’enyim yɛ har. Ne nyinara gyina dza obi ayɛ do.Sɛ obi yɛ bɔn anaa otu anamɔn 

bi a nyimpa bi enyi nngye ho a, wotum ka kyerɛ no. Ɔwɔ mu dɛ obi wɔ hɔ a n’enyim bɔ 

brim anaa enyimnyam wɔ no, dɛmara na obi so n’enyimnyam atɔ api. Ne nyinara gyina wo 

bra do.Enyim a ɔyɛ dur anaa har gyina suban na nyɛe do. Obi wɔhɔ a n’enyim asɛnka yɛ 

dzen na dɛmara na obi so dze suro mmbataho. Dza nedze yɛ har no kyerɛ dɛ n’abrabɔ wɔ 

nyimpa enyim nnsɔ enyi. Binom mpo tum dze dɛm anomoo yi dzidzi hɔnho fɛw. Ɔyɛ 

anomoo a wɔmo anaa wɔka no ɔhardo. Mpɛn pii no, dza nyimpa no reyɛ no nnsi na anomoo 

no ato no dada. Wɔka no ndze a ɔwɔ sor do ma igyina nkyɛn mpo a etse.   

 

Sansanyi ne ba 

Afarfo mo anomoo a ɔtse dɛm tsia baatan bi ne ba.Sɛ baatan bi bɔ asansabra na ne ba da 

suban bi edzi a, wotum hwɛ maame no ne bra ho dze se ɔba no dɛ ɔyɛ sansanyi ne ba. 

Afardɔm nnka iyi kɛkɛ bi na mbom wɔhwɛ baatan no su wɔ kurow mu hɔ ansaana wɔdze 

ayaw ne ba .Bi mpo wɔ hɔ a, maame no ne ndzeyɛɛ yɛ dza a odzi mu naaso osiandɛ wɔreka 

ma ahye obi ntsi wɔka dze kyerɛ na bi ne ba.Otum mpo ba no dɛ wɔreka no traa wɔ ber a 

baatan noara mpo no obiara nnyim no.Botae ara nye dɛ wɔreka ma ayɛ no yaw anaa dɛ 

wɔreka egu n’enyim ase ara.  

 

Ɔba kwasea 

Awofo a hɔn ba edzi hɔn hweammbɔ na wɔse no ɔba kwasea.Iyi kyerɛ dɛ abofra no nnyɛ 

nyansanyi. Dɛm anomoo kasa yi wɔmo kyerɛ panyin. Dɛmara so na wɔdze tsia basia anaa 

banyin. Ansaana wɔbɛka akyerɛ ɔba bi kwasea no, nna kyerɛ dɛ ɔnnyɛ nyimpadze. Ɔba 

kwasea mma asomdwee mmba fie.Ne ndzeyɛɛ biara no kasa wɔ ho. Ɔmma n’awofo enyi 

nngye wɔ abrabɔ mu. Ɔnam dɛ onnyim nyansa ntsi, dze biara a wɔdze bɛhyɛ ne nsa no, ɔyɛ 

no hoboehoboe. Ne ndzeyɛɛ na su a ɔda no edzi no nyinara no kasa wɔ ho. Ɔba kwasea 

biara adwen wɔ famu. Hɔn a wɔwɔ nkyɛn mpo tum se no kwasea. N’anamͻntu biara yɛ dza 

a ɔdze ɔhaw brɛ noara na n’ekyirfo. Ɔnnyɛ nyansanyi. Afarfo hu su a ɔtse dɛm wɔ obi ho 

a, ɔmmfa ho dɛ eyɛ panyin anaa abofra wɔmo no ɔba kwasea. Wɔyaw no ma bi mpo saa 

n’awofo a wɔwɔ fie anaa wɔkɔ hɔn kra ekyir.    

 

Wo na no hwen ano / Wo na no hwenmu 

Iyi so wɔpoma ma ndze kɔ sor wɔ ɔhar do. Ne nyinara gyina dza obi ayɛ do a wosusu dɛ 

ɔnnyɛ papa. Wo maame ne hwen ano anaa no mu anomoo kɔ ma nyimpa biara. Dɛ eyɛ 

panyin anaa abofra wotum mo wo. Dɛmara na ɔkɔ ma mbasiafo na mbanyinfo so. Nkyɛ 

nnyɛ anomoo a ɔhaw adwen naaso ena n’ano anaa no mu a wɔdze for a ka no na ɔdze ɔhye 

anaa yaw no ba. Sɛ eka dɛm kyerɛ obi a, ayeyaw ne maame a ɔwoo no. Obi bɛyɛ dɛn ehu 

obi ne maame ne hwen mu? Siantsir ara nye dɛ wɔreka ma ayɛ no yaw. Na iyi no, ɔnnyɛ 

afarfo nko na wɔka na mbom adesefo nso ka bi, mekyerɛ ahabanasefo. 

 

Kwesea ne ba 

Kwasea ne ba anomoo yɛ ɔyaw a ɔkɔ ma awofo na ɔba nyinara. Obi a ɔbɛyaw obi ne ba dɛ 

ɔyɛ kwasea ne ba no, ɔayaw abofra no afora n’awofo nyinara. Anomoo monyi no pɛ dɛ 

ɔhyehyɛ awofo no ahorba anaa wɔka kasafi bi tsia ɔwofo bi a, otum dze fa ɔwofo no ne ba 

do ma ɔkɔto n’egya anaa ne na. Nyimpa kwasea nnyim nyansa. Dɛm ntsi sɛ abofra nnyim 

nyansa a nna kyerɛ dɛ egya na na so tse dɛmara.  

   

Ayɛ basabasa dɛ bɔɔla 

Wɔka kyerɛ obi a ɔyɛ ne ndzɛmba anaa nyɛe efurado. Adze biara a ɔbɛyɛ no ihu dɛ onnsisi 

enyim.Sintɔ pii na ɔwɔ nyimpa a ɔyɛ basabasa ho.Iyi tum yɛ basia anaa basia. Dɛmara so 

na otum yɛ pinyin anaa abofra. Basabasa nyimpa bɔ ne bra biara biara a dabaa kasa wɔ no 

ho. Wɔyɛ nkorɔfo a hɔn anamɔntu biara no kasa wɔ ho. Ne basabasayɛ da edzi wɔ n’awar 

mu dɛ ɔyɛ basia anaa banyin a n’enyi efir. Ɔnnyɛ awar nko na mbom dwuma a onyia no 

bedzi anaa ɔdze ne nsa bɛka biara, obi nya ho asɛm ka. Wotum dze su a ɔtse dɛm no toto 

bɔɔla ho dze poma anomoo dze tsia obi a ɔtse dɛm. Beebi a wɔtow nwura gu dze, mpɛn pii 

no hɔ yɛ bea a hɔ nntsew. Bohu na iyi da ha na ha na hɔ ayɛ basabasa. Sɛ nsa annkɔ hɔ 

enndzi hɔ nyi a, bohu na ber biara no nwura na ndzɛmba pii etu apetse hɔ ma ayɛ 

nkɔnkɔnnkɔn. Dɛm ntsi wɔdze bɔɔla ne basabasayɛ toto obi ne bra ho dze poma no anomoo 

a nna ɔkyerɛ dɛ nyimpa a ɔtse dɛm no abrabɔ nnyɛ koraa.  

 

Eyɛ abowa ne ba kyɛn w’egya 

Iyi yɛ ka-bɛka-me anomoo kasa. Wɔka dze tsia obi n’egya a ɔtse beebi rodwen 

noho.Mbofra nya bi na dɛmara so na mpanyinfo so nya hɔn dze. Otum ba no dɛ nyia 

wɔropoma no dɛm anonoo no egya nnyi asaase yi do. Obotum aba no dɛ ɔkɔ ne nsamankyir 

.Wɔdze yaw mbasiafo so ma ɔhye hɔn. Obiara wɔ egya ɔmmfa ho dɛ eyɛ banyin anaa basia. 

Obiara nyim dɛ ɔson abowa na nyimpa. Nyimpa nnyɛ abowa, dɛmara so na abowa so nnyɛ 

nyimpa. Hɔn nyinara no Nyame bɔͻ hɔn soronko na ɔsor kwan a biara yɛ n’adze. Abowa 

wɔ no su na ne ndzeyɛɛ. Nyimpa so wɔ no su na ne ndzeyɛɛ. Iyi nyinaa ekyir no afarfo 

binom tum dze obi n’egya no su toto abowa bi ho dze yaw ba no. Wɔhwɛ abofra bi kwan 

a ɔfa do yɛ n’adze ka dɛ ɔyɛ n’adze dɛ n’egya a ɔwoo no. Ɔyɛ ndzeyɛɛ pa a wɔkamfo no 

na mbom omuo a, hɔ na wɔdze no toto abowa ho dze poma anomoo ma no ma ɔhye no. 

Anomoo a ɔtse dɛm no tum twetwe ebusua ntokwa ba. Obiara nnkɛpɛ dɛ bɛyaa ma bi aka 

n’egya a ɔtse ne beebi. Iyi nyinara ekyir no afarfo nnhwɛ nsusuando a anomoo a ɔtse dɛm 

dze ba. Mbofra na mpanyin nyinaa mo bi.   

W’ano maamaa dɛ nkunuma 

Ano ka honam akwaa a ɔboa ma nyimpa kasa no ho. Ano na nyimpa dze kasa na nyimpa 

biara n’ano wɔ n’enyim. Ano gu mu ahorow, akɛse, nketsenketse, atɛtɛr na kurukuruba. 

Nkunuma yɛ eduadzewa a wodzi. No su no yɛ maamaa na ɔyɛ tor papaapa. Sɛ wɔdze ano 

toto nkunuma ho dze a, nna ɔkyerɛ dɛ dɛm ano noso yɛ tor. Afarfo ka dɛ obi n’ano yɛ 

maamaa dɛ nkunuma a, nna nnyɛ dɛ nyimpa no n’ano yɛ tor nnko na mbom ɔwɔ nkyerasee 

fofor. Nhwehwɛmu no maa ɔbɛdaa gua dɛ, mbofra na hɔn ano yɛ maamaa osiandɛ hɔn ano 

nntsewee yie a wobotum akasa. Mpɛn pii no hɔn ano no sɔ nsu maamaa na ɔsɔ fɔw hɔn atar 

mpo. Dɛm na wɔdze nyimpa binom ano susu kyerɛ hɔn dɛ hɔn ano nntsewee wɔ kasa mu. 

Wɔkyerɛɛ dɛ su a dɛm nyimpa no da no edzi wɔ hɔn kasaa mu nye dɛ, wɔberɛ wɔ asɛm kor 

a wɔpɛ dɛ wɔdze to gua ho na afei nso hɔn nsɛm a wɔka no ne ntseasee yɛ dzen ma hɔn 

etsiefo. 

       

Wɔ ahorbahyehyɛ mu no, ɔbɛdaa edzi dɛ, yɛwɔ ntom nye ahorbahyehyɛ a wɔhwɛ nyimpa 

n’abɔsu ho.  

a. Ntom 

Ntom no, ɔkasafo no hyɛ da dze nyimpa no anaa otsiefo no ne nyimpadua anaa n’akwaa 

ahorow no toto adze bi ho anaa ndzɛmba basabasa bi ho. Nsɛm no bi wɔ hɔ a wɔka a ihu 

dɛ ɔyɛ nokwar, bi so nnyɛ nokwar. Ka ara na wɔka ama ayɛ otsiefo no yaw. Iyi na Brown 

na Levinson (1978) gyina Obu tiɔri do rekyerɛ dɛ, obu a afofor wɔ ma obi wɔ dɔm enyim 

anaa atsenka ahorow a yɛwɔ nye dza afofor so wɔ a obiara nyim no yɛ adze a ohia papaapa. 

Sɛ dɛm dze a nna ɔyɛ dɛn yɛ na obi tum hwɛ ɔfofor n’enyim na ɔka nsɛm bi tse dɛ dza 

odzidzi do yi kyerɛ no wɔ dɔm enyim;   

Mfatoho bi nye       

      Wo se dɛ nkampuor   
       W’ano maamaa dɛ nkunuma 
       Wo yafun dɛ bankɛse 
       Wo nyepi dɛ adwe 
       Wo nan dɛ tabon 
       Ne hwen duonn dɛ wɔko do gye awo 
       Ɔtoto ne nan dɛ ɔmmpɛ 
       N’ayaadze ayɛ kuronn dɛ kotokurodo n’ayaadze 
       Ɔyɛ dɛ wodzidzi a, wɔmma no 
       N’enyiwa huoo dɛ woabɔ ne men 

 

Sɛ yɛhwɛ nntom ahorbahyehyɛ a wodzidzi do yi a, ɔda edzi dɛ bi nnyɛ ampa. Ntom no mu 

dodowara yɛ ntotoho.Yɛhwɛ ntom a odzi kan wͻ mfatoho no mu a, wͻdze se toto 

nkampuor ho. Sɛ yɛdze nyimpa ne se bɔtoto nkampuor ho a, nna ɔkyerɛ dɛ nyimpa no ne 

se wowar ara yie. Obiara so nnyi hɔ a ne se bɔwowar dɛ nkampuor. Bi so nye ‘wo nyepi 

dɛ adwe’. No so wͻdze nyepi toto adwe ho.  Ɔkasafo no repɛ aka kɛkɛ dɛ nyimpa no ne 

nyepi yɛ dzendzenndzen. Nkyerɛkyerɛmu ahorow a yi ma yenya ntseasee dɛ ɔkasafo no ka 

dza ɔka no dze gu obi m’enyim ase kɛɛkɛ nna afei so ɔka no kwan a ɔbɛma ayɛ nyimpa no 

yaw. 

 

b. Ahorbahyehyɛ a wɔhwɛ nyimpa n’abɔsu ho 

Dɛ mbrɛ nntom tse no, dɛmara na yɛwɔ ahorbahyehyɛ bi so wɔ hɔ a wɔhwɛ nyimpa no 

n’abɔsu ho na wɔdze sese no anaa wɔhwɛ n’abɔsu ho ka no ayeyaw kwan do ma nyimpa 

no dzi yaw. Fa no dɛ woawo obi ‘ofir’. Ber biara a ɔbɛka obi ko no, wɔdze ne fir no na 

wɔdze bɛyaw no. Sɛbi, sɛ nyimpa no edzi dam wɔ nyimpa dua ne beebi mpo no na wɔhwɛ 

ho bu nyimpa no enyimtsia. Abɔsu no bi kyerɛ dɛ, nyimpa no war dodow anaa ɔyɛ tsia 

dodoodow, ɔso dodow anaa ɔyɛ hweiaa dodow. Dɛ tɛ si n’enyi do anaa mpo dɛ ɔyɛ 

nyifurafo. Mpo sɛ nsa no kor yɛ tsia anaa n’ano beebi akyea, onnyi tun anaa ne enufu dɔɔ 

so a, ne nyinara wonya ho asɛm ka. Sɛ nyimpa n’ahoɔfɛw tɔ sin so a, wonya asɛm ka wɔ 

ho. Abɔsu ahorba no bi nye;                                                               

 

Akyekwaa 

Dɛ mbrɛ nyimpa abɔsu gu mu ahorow no, afarfo hwɛ mbrɛ nyimpa no bɔbew tse biara ho 

dze nya no kasatsia. Dɛ nyimpa no war, tsentsen anaa tsiatsia, kɛse anaa hweaa, mbrɛ 

nyimpa no tse biara no wonya ho asɛm ka. Wɔgyina nyimpa n’ahosu do dze kyerɛ dɛ no 

ho yɛ fɛ anaa dɛ noho nnyɛ fɛ. Wɔkyerɛɛ mu dɛ yɛwɔ nyimpa akyer nna nyimpa ahoɔfɛ. 

Ahoɔfɛfo wɔ mu ndzidzi do ndzidzi do. Nkyer so wɔ mu ndzidzi do ndzidzi do. Sɛ obi yɛ 

akyer ma ɔbor do a afarfo frɛ no akyekwaa nna ɔkyerɛ dɛ ɔyɛ akyer mu kyampiɔn.     

 

Ɔyɛ dɛ nyimpa nkaase 

Akanfo frɛ adze bi n’ase a wɔdze yɛ hwee a ɔnnyɛ yie no nkaase. Wɔtaa ka ma edziban, 

mbuukuu, mbobaa na dza ɔkeka ho.Wɔtaa ka ma ndzɛmba nkwa nnyi mu. Nyimpa dze 

Bɔadze bɔɔ no soronko.Iyi ma ɔyɛ nwanwa kakra dɛ apofo tum ka dɛ nyimpa binom yɛ 

nkaase. Afarfo taa ka asɛm yi kyerɛ obi a sɛbiw ne bra ennsi no yie anaa yarba bi aka no 

ma ne nyimpadua no nye n’abrabɔ ayɛ basaa nkanka obi a wɔafɔn yie. Mframa bɔ dzen a, 

ɔyɛ dɛ dɛm nyimpa no rokɔbɔ famu ara nyi. Nyimpa bi dɛm no afarfo ka dze gu n’enyimase 

dɛ ɔyɛ dɛ nyimpa nkaase.    

Abɔtɔmu 

Nkyerɛkyerɛmu no nye dɛ, kasafua yi akɛyɛ dɛ dzin. Wɔtaa dze sɔw binom hɔn edzin do 

sɛ yeyi kasafua noara no dwumadzi wɔ kasa ntseasee mu si nkyɛn a.  Wɔ kasa mu no, sɛ 

biribi tɔ adze fofor mu a, wotum ka dɛ adze kor no abɔtɔ mu. Nnyɛ dɛm bi na afarfo no 

rekyerɛ wɔ ha. Sɛ wɔka abɔtɔ mu a, wɔka kyerɛ obi a ne na annyɛ krado anaa woennsiesie 

no ho amma ne nyinsen na nyinsen no aba. 

 

Wɔkyerɛɛ mu dɛ, sɛ ɔbaa du ne mpanyin mfe do a, ma n’enyi da kwan nye dɛ ɔbɔwar na 

w’awo mba atsena n’awar ase enyigye mu. Sɛ ɔkɔba no dɛ ɔbaa no twe mpona mpo a, ɔwɔ 

enyidado dɛ ɔbɔwar ansaana woawo mekyerɛ dɛ banyin bɛyɛ noho adze ansaana woawo. 

Sɛ ammba no dɛm na nyinsen ba awerɛfir mu a ɔbaa no nnyɛɛ krado mma nyinsen no a, 

mpɛn pii no ɔyɛ a nna akɛyɛ nsɛm pii. Ɔbaa no, banyin no, awofo anaa ebusuafo mpo tum 

susu dɛ nyinsen bi dɛm no wontu ngu. Sɛ Nyame yɛ adom ma nyinsen no gyina na wɔwo 

dɛm abofra no a, afarfo frɛ no abɔtɔmu.  

Afardɔm no ka serew nkorɔfo a wonyim hɔn awoo mu ho serew hɔn osiandɛ ɔyɛ nyinsen 

a ɔbɔtɔɔ mu awerɛfir mu. 

 

Owummpɛwo 

Nkyerɛkyerɛmu a odzi kan a wɔdze maa dɛm ahorbahyɛ yi ho nye dɛ ɔyɛ kɔsamba dzin. 

N’asekyerɛ nye dɛ, owu mmpɛ nyimpa no bio na mpo ͻdze no akɛ samanadze. Abakɔsɛm 

kakra a wɔdze taa dzin yi ekyir nye dɛ, Akanfo ma kɔsamba dzin ɔnam gyedzi a wɔwɔ no 

wɔ esunsumsɛm ho ntsi. Wɔkyerɛ dɛ nkan tsetse no, sɛ ɔbaa kɔ awo a, ma ɔbɔ ho mpaa nye 

dɛ ɔbɔwo afa no ho afa ne ba. Sɔ ammba no dɛm na abofra no fi nsa a, wɔka dɛ baatan no 

edzi awo mu ewu. Sɛ baatan bi dzi awomuewu toa do ebien na no mboree a wonya gyedzi 

dɛ abofra kor noara na ɔba san kɔ no. Ma hɔn gyedzi kyerɛ hɔn nye dɛ sɛ wɔwerɛw werɔw 

abofra no n’enyim na wɔma no dzin bɔdamfo a, abofra no nnkowu bio. Dɛm na afarfo a 

wɔwɔ Mfinimfin mantɔw mu no taa yɛ ntsi wɔma edzin bi tse dɛ Amba Opete, Kwesi 

Owummpɛwo, Abena Bɔɔla nna pii a wɔkeka ho. Dɛm nyimdzee yi do na afarfo gyina do 

dze frɛ obi a wɔayar ara ma nnkyɛ ɔreyɛ ewu na woeenya ennwu na ɔwɔ nkwa dɛ owu 

mmpɛ wo.Iyi afarfo ka dze si nkorɔfo atwetwe. 

 

Ɔyɛ dɛ ɔha͂ 

Ɔha͂ yɛ abowa bi a ɔwɔ haban mu a no honam yɛ nketseketse na otum mpo tu. Osuar na 

ɔyɛ har so. Mbrɛ ɔtse no ntsi ɔtaa dze no ho suma. Abowa yi no su na no bɔbea ho na afarfo 

yi hwɛ ho ka kyerɛ obi dɛ ɔyɛ dɛ ɔha͂. Wɔtaa ka asɛm yi kyerɛ nyimpa bi a ɔyɛ har yie. 

Ehwɛ no mpo a, ɔyɛ dɛ ma mframa dze no rokɔ. Afarfo tum ka dɛm asɛm yi kyerɛ nkorɔfo 

binom a wonnyi honam pii na afei so hɔn ndompe nyinara eyiyi. Wɔdze kasa yi si atwetwe. 

 

Saman 

 Nsɛmboanofo no kyerɛɛ mu dɛ, saman yɛ dzin a Akanfo dze frɛ nyimpa bi a woewu kɔ ne 

nsaman ekyir. Nyimpa a woeewu nko na wɔfrɛ no saman. Wɔkyerɛ dɛ, sɛ owu to obi a, 

ɔkra no fi nyimpadua no mu ma ogya honamdua no wɔ asaase yi do.Ɔkra a ofi honam dua 

no mu kɔ asamando no na wɔfrɛ no saman. Ɔyɛ nwanwa dɛ afarfo a wɔwɔ Mfinimfin 

mantɔw mu tum frɛ nyimpa a ɔtse ase dɛ ɔyɛ saman. Wɔkyerɛɛ mu dɛ, saman yɛ hohom a 

wɔmmfa enyiwa nnhu no. Ɔtse dɛ mframa. Wotum tse ne nka na mbom wonnhu no.Otum 

wura beebiara a ɔpɛ ber biara ɔmmberɛ gyedɛ bea a gya atɔ. Dɛm nyimdzee yi na afarfo 

hwɛ ho frɛ nkorɔfo a hɔn suban tse dɛm no saman. Wɔtaa yɛ nkorɔfo a hɔn adzeyɛ yɛ nyaa. 

Otum puei dɔm mu anaa nyimpa do awerɛfir mu a wɔnntse ne nan ase. Otum fi dɔm mu a 

ɔnnkra na afei so wɔmmpɛ nyimpa mu. 

 

Afardɔm kor yi ara so tum dze dɛm dzin no ma obi a abrabɔ mu atseetse ama woafɔn anaa 

yarba bi dze no asesew ma no honam asa dɛ saman. 

 

Ofun 

Wɔkyerɛɛ mu dɛ iyi yɛ ahorbahyɛ a wɔtaa ka kyerɛ nyimpa a ɔnnkyerɛ akokodur. Afarfo 

gye dzi dɛ, nyimpa biara no sɛ wɔwo wo a, ɔnam abrabɔ no mu nkokohwease ntsi, ohia dɛ 

nyimpa kyerɛ akokodur nkanka banyin. Mpanyin ka dɛ, ‘Itur tow a, ɔtwer banyin no bo 

mu’. Banyin nye fie ne tsir na ɔno na ɔhwɛ dɛ ebusua egyina yie. Ɔbra yɛ ko. Ɔbra wɔdze 

enyimia bɔ. Iyi ntsi sɛ banyin annkyerɛ akokodur ber a ɔko esi anaa asɛm kɛse bi esi a 

wohia mbanyin na banyin no guan dɛ besia a, oyi bu a wɔwɔ ma no nyinara fi hɔ. Dɛm 

banyin no wɔfrɛ no ofun. Binom mpo nnkyerɛ ahoɔndzen a wɔdze ma adze dur do.  Bi so 

kyerɛ hɛn mbrɛw yɛ wͻ ko mu. mpɛn pii na hͻn mfɛfoo boor hͻn ber biara a wͻnye hͻn 

behyia ko. Mbanyin dɛm no wͻfrɛ hͻn okotoo anaa ofun. 

 

Wo tun esam dɛ nsamu 

Afarfo a menye hɔn dzii nkɔmbɔ no kyerɛɛ mu dɛ, Boadze bɔɔ nyimpa nyinara kor sɛ wɔfa 

no mbanyin na mbaa afa mu a. Dɛm na ɔtse naaso ɔson obiara na no bɔbea mbrɛ ɔtse. 

Wɔkyerɛ dɛ honam akwaa a ɔyɛ tun no gu mu ahorow. Tun a ogyina hɔ, tun a atsena hɔ, 

tun a esam nna tun a ayɛ bawee.Wɔse mbaa tun taa yɛ ma ogyinagyina hɔ na ɔtaa so terɛ 

ntsi no mbaa wɔ tun akɛse sen mbanyin. Mbanyin dze no taa yɛ bawee.Iyi ntsi sɛ ɔbaa no 

tun no wɔ famu pii no na onngyinagyina hɔ no, wɔka dɛ dɛm tun no esam.  Tun a onnyɛ 

akɛse na afei so ommpuei wɔ atar mu no na afarfo dze yɛ ayeyaw dɛ tun no esam dɛ nsamu.  

Wɔka ma dɛm ɔbaa no bu no ho mpo dɛ ɔmmfata dɛ ɔkɔ dɔm mu. 

 

Kɔn tsentsen 

Kɔn yɛ honam akwaa no mu kor. No do na tsir si nna nyimpadua nkaa no toa do.Akanfo 

pɛ kɔn a oetwitwa ayɛ nkaba nkaba. Wɔfrɛ kɔn a ɔtse dɛm no dɛ mfunoma. Ɔma nyimpa 

ho yɛ fɛ na Akanfo enyi gye ho papaapa. Kɔn dua no n’ahosu no mbrɛ ɔtse no gyina mbrɛ 

nyimpa no ne bɔbea mbrɛ ɔtse.Sɛ nyimpa no war paa na no honam no yɛ nketsenketse a no 

kɔn no tum yɛ tsetseentsen a honan pii nnyi ho. Afarfo taa ka ahorba yi kyerɛ obi a onnyi 

honam pii na no kɔn war paa. Wɔtaa hu hɔn nyimpadua no dɛ otua mu kor. Wɔfrɛ dɛm 

nkorɔfo no ‘kɔn tsentsen’ dze si hɔn atwetwe.  

 

Nan kwanta 

Wɔka iyi kyerɛ obi a ne nan yɛ nkyiakyiae anaa ɔka ne nan mu ber a ɔrenantsew. Sɛ nan bi 

tse dɛm anaa obi nantsew kyiakyia ne nan dɛm a nna ne farbae yɛ pii. Bi fi yarba a ɔka 

abofra wɔ ber a ɔda ne na yafun mu. Bi tum yɛ akwanhyia nna bi so po kyerɛ dɛ pandze a 

wɔdze wɔ mbofra wɔ ber a wosuar no no bi nsunsuando tum yie dɛm. Binom so kyerɛɛ mu 

dɛ sɛ abofra n’edzidzi ho tɔ kyema wɔ ndzɛmba a ɔma wonyin prɔmprɔm a, noso tum ma 

abofra no n’anan kyiakyia. Nan a ɔtse dɛm no afarfo frɛ no nan kwanta.  

Osiifo 

Afarfo ka ahorba yi kyerɛ obi a ne nantsir nnka famu ɔnam yarba anaa akwanhyia bi ho 

ntsi. Ɔyɛ yarba a ɔka nan na wogu mu ahorow. Otum ka nan no nyinara, no kotodwe anaa 

ne nantsir. Obi bɔ no mu adze nantsew, obi dze ne nsa suo ne kotodwe mu dze nantsew, 

obi po dze dua ka nan no ho ansaana w’anantsew. Afarfo nndwen dɛ adze a ayɛ nyimpa no 

fi akwanhyia anaa yarba ntsi obotum ato hɔn mu bi so mbom mbrɛ nyimpa no no bɔbiw 

tse no na wɔhwɛ ho hyɛ no ahorba. 

  

Kɔta to one anaa morohwɛ me beebi 

 Nsɛmboanofo no bi kyerɛ dɛ, wɔka iyi kyerɛ obi a ne enyiwa amba ebien no nyinara anaa 

kor nngyina faakor na ɔkɔ ba dɛmara wɔ no bɔn no mu. Sɛ obi wɔ dɛm enyiwa no bi na 

ɔrehwɛ wo a, ɔtse dɛ ɔrohwɛ ne beebi. Iyi mu na dɛm ahorba kasa yi fi bae. Obi a ɔwɔ 

apɔmudzen ho nyimdzee kyerɛɛ mu dɛ, dɛm enyiwa yarba yi bi ka nyimpa no wɔ yafun mu 

ɔnam yarba ntsi, bi yɛ akwanhyia nna bi so yɛ yarba a ɔwɔ nyimpa noara so ne nyimpadua 

mu. Ɔnntse dɛ yarba nkaa no aka enyiwa a wotum yɛ no edur no. Enyiwa a ɔtse dɛm no na 

afarfo hwɛ ho frɛ hɔn ‘kɔta to one’ anaa ‘morohwɛ me beebi no. 

 

Dabodabo 

Wͻka iyi kyerɛ obi a ne nan mpaboa no yɛ tamtam na ɔmmpɛ mpaboa hyɛ so. Ber biara na 

nan no da famu ma otsia bam bam. Anan a ɔtse dɛm no yɛ akɛse akɛse ma ɔbor do. Mbrɛ 

nan no tse so ntsi wɔmmpɛ mpaboa hyɛ. Wotsia famu tamtam na nan no no bɔbea te dɛ 

dabodabo.  

Sebɔglase 

Se gu mu ahorow. Enyim so gu mu ahorow. Ɔwɔ mu dɛ se nnda gua wɔ nyimpa n’enyim 

dze eso ɔwɔ nsunsuando wɔ mbrɛ nyimpa dasanyi biara n’eyim no bɔbea mbrɛ ɔtse. Dɛ obi 

n’enyim bɛyɛ tɛtɛr, fiaa anaa krokrobaa no ogyina se do. Wɔkyerɛɛ mu dɛ, se no bi yɛ 

nketsenketse, atatar, ntsiatsia nna atsentsen. Bi so mpo wɔhɔ a gyaw da mu. Gyaw yɛ kwan 

kakrabaa a Boadze noara nan ne nyansaa do dze ma binom ma ɔma hɔn ahoɔfɛ yɛ soronko. 

Se bi nso wɔ hɔ a, ɔwowar ara yie ma opuei nyimpa no n’ano. Obiara hyia hɔn a wohu dɛ 

se no tuiatuia hɔ. Binom mpo nntum nntow hͻn ano mu osian se no n’ahosu ntsi. Sɛ obi wɔ 

se a ɔwowar dɛm a, ber biara a wɔdze kɔɔpuw a ɔyɛ ‘glass’ bɔnom nsu anaa nsa no, se na 

glass no nhyiae no yɛ dede bi.  Dɛm dede no gyegye dɛ mbrɛ glass no abɔ. Iyi na ɔma apofo 

hwɛ ho frɛ obiara anaa hyɛ ahorba kyerɛ hɔn a hɔn se wɔ dɛm tsebea no mu dɛ wɔyɛ 

sebɔglass.  

Saadwee 

Iyinom nye ahorbahyehyɛ a wɔtaa wɔhwɛ nyimpa n’abrabɔ ho ka kyerɛ no wɔ dɔm mu dze 

gu hɔn enyim ase. Bi mpo wɔ hɔ a nna ɔyɛ akwanhyia na ɔdze nyimpa no kefir dɛm tsebea 

no mu naaso enuanom apofo nndwen dɛm ho koraa. Dza ohia hɔn kɛse nye dɛ woaka dza 

ɔbɛyɛ otsiefo no yaw. Binom so wɔ hɔ a, woaka ara mpo ma abɛdan hɔn edzin a hɔn so 

agye atomu na wɔgye do ber biara a wɔdze frɛ hɔn. Sɛ obi ne tsir enndzi ammboa no na 

woenntum annwo wɔ n’awar ase mpo a, wɔfrɛ nyimpa no saadwee. 

Sister Esi Egyima wɔ Anomabo kaa n’akosɛm kakra faa dɛm ahorbahyehyɛ yi ho kyerɛ 

me. Ɔkaa dɛm yi; 

Madam, m’awar a ɔtɔdo anan na mowɔ mu yi osian awoo ntsi. Nnyɛ dɛ Nyankopɔn bɔɔ 

me abor bi na mbom fi m’abakan do, mowoo mbamu pɔr pɔr esia a hɔn nyinara toaa do 

wuwuii nkorkor a ntseasee biara nnyi mu. Ayemuhyehye na awerɛhow ntsi yefun no mpo 

bi ammba bio na ndɛ medze ayɛ nsanom gyegye m’enyi na menye akokora yi tse ha yi. 

Sɛbi, ɔnnkɛyɛ dɛ mo nko metse. Ɔnam dɛ korow yi mu dze wonnhuu me yinsaan da no ntsi 

obiara frɛ me saadwee na kor no mpo a aka me nsa ano no wonngye nndzi dɛ ɔyɛ meba. 

Minyim dɛ pii frɛ me ‘Esi Saadwee’. 

Sɛ ahorbahyehyɛ bi tse dɛm kɔ do a, itum hu wɔ otsiafo no n’enyim dɛ yaw no dɔɔso kyen 

anomoo kasa no mpo. Eso dɛm suban yi na enuanom afarfo dze efura tam nye atar na 

wɔhyɛ wɔ hɔn daadaa abrabɔ mu. 

Ahorbahyehyɛ a wotum dze ma mbanyin, mbaa na mbofra ada edzi dɛ no dodow noara yɛ 

ntom. Ntom no mu pii fa nyimpadua akwaa ho a wͻka dze gu otsiefo no n’enyim ase ama 

ayɛ no yaw. Iyi tsew etsiefo hͻn enyimpa do nkanka wͻ bagua mu. 

 

 4.2.0. Siantsir a afarfo dze anomoo kasa dzi nkitaho kyɛn ammbɔdzin kasa no? 

Obi bebisa dɛ ana siantsir bi wɔ hɔ a ɔnam do ma hɛn enuanom afarfo pɛ anomoo kasa ne 

nkitahodzi kyɛn ammbɔdzin kasa no. Wɔ nhwehwɛmu nkɔmbɔtwetwe a nhwehwɛmufo no 

nye apofo binom nyae no kyerɛkyerɛɛ mu dɛ; 

 Wɔdɔ pɛ dɛ wɔbɔ ndzɛmba edzin pen kyɛn dɛ wɔbɛkyekyer adze kor no noho. Ɔbaa 

panyin Amba Akyerɛ a ofi Winneba kyerɛɛ mu dɛ, ‘osi dɛn yɛ na edzin a ɔno nyim 

na obiara so nyim no, sɛ wɔreka wɔ dɔm enyim a wɔsesa adze kor no ne dzin?̕  

N’adwen kyerɛ no dɛ sɛ osesa dzin  no anaa ɔkyekyer ho a ɔnngye nndzi dɛ ntseasee 

bɛba ne kasaa no mu dɛ mbrɛ ɔno hwehwɛ. 

Blum – Kulka (1989) kyerɛ dɛ, dɛ mbrɛ nkitahodzi mapa yɛ ehiadze kɛse wɔ hɛn daadaa 

abrabɔ mu no, ohia yie dɛ yɛhwɛ kwan a yɛfa do da hɛn adwenmu nsɛm edzi kyerɛ afofor. 

Mpo yɛreper dze dzaa yɛpɛ dɛ afofor tse no to gua frinkyimm no, yɛpa ho mbom fora nsɛm 

no tam ma wɔyew hɔn botae dɛ mbrɛ Gricean nhyehyɛɛ no tse no (Gricean Maxims) kyɛn 

dɛ nkyɛ yɛbɛka kasa no paen. Iyi no botae gyina Obu/ Enyidze kasa mpɛnsampɛnsamu 

ngyinado do. Ɔkyerɛ a, mpɛn dodow no a iribisa adze paen no, nna yɛda obu edzi eso ɔnntse 

dɛm wɔ hɛn nuanom afarfo hɔn nkɔmbɔdzi mu. Hɔn dze wɔbɔ edzin paen nkankara nsumae 

mu honam akwaa edzin a wɔmmfa obu biara nnto ho.  

  

 Adwenpɔw kor so a ɔbɛdaa edzi so kyerɛ dɛ enuanom afarfo binom ka dze da hɔn 

ebufuw edzi. Mbanyin nye mbaa a nhwehwɛmufo no nye hɔn dzii nkɔmbɔ no mu 

dodow ara kyerɛkyerɛɛ mu dɛ hɔn edwuma no yɛ dzaa ɔyɛ dzen. Ͻpanyin bi a ɔyɛ 

hɛmbawura kaa dɛ ‘Hwɛ po ne kakraaka yi, na sɛ yetum kɔda po do brɛ dze nam ba 

na wɔbobɔ bo egyengyan na afei so wɔserɛserɛ nam no fi hɛn nsamu a, innhu dɛ ɛyɛ 

ebufuw?̕  Panyin no ne kasaa mu no, ndzɛmba ebiasa na ɔdaa no edzi. Kor yɛ; 

 Bo bɔn a atɔfo dze ma hɔn. 

 Enuanom a wɔnnkɔ po no bi na wɔkɔ po n’ano hɔ dabiara da kɛserɛ serɛ nam. 

 Binom so gye hɔn enyim wia nam no. 

 

 Sɛ nsɛm bi tsetse dɛm kɔ do wɔ hɔn edwuma no mu a, ɔno wɔdze anomoo kasa na mpɛn 

pii no wɔdze da hɔn ebufuw edzi. Panyin kor bi so kaa dɛ adze kor so a ɔma wɔkasa 

egyengyan a wɔnndwen ho nye dɛ, sɛ wɔkɔ po na woennya nam ma afei so hɔn ndwurii yɛ 

basabasa a, ɔno so tum hyɛ hɔn ebufuw. Ɔkyerɛɛ mu bio dɛ hɛmbaa no mpo tum dan butuw 

wɔ po n’ano ankasankasa a hɔn enyi hu dɛ afofor reyiyi hɔn nam no a woabrɛ ekeyi no po 

ekyir dze rokɔ. Ɔno gye hɛn ebufuw ma yɛpoma anomoo osaindɛ ɔno pɛ nye kasa a yɛka a 

ɔbɔboa ma hɔn mu binom egyaa nam no tase. Hɔn mbaa no so bi kyerɛɛ mu dɛ, hɔn edwuma 

no yɛ dzen. Wɔkyerɛ a sɛ wɔtotɔ nam no fi mbanyin no hɔ na wɔhwɛ kwan a wɔfa do siesie 

nam no ho ansaana wɔdze akɔ guado no, brɛ wɔ mu ara yie ntsi sɛ bo no annkɔ yie wɔ 

mbanyin no afa nye atɔfo no afa a, nna ɔkyerɛ dɛ hɔn edwuma no akɛyɛ ɔbrɛgu. Binom 

mpo kyerɛɛ mu dɛ, wotum tɔ nam fi banyin hɔ naaso ɔnnkyɛr na asɛɛ wɔ hɔn nsamu. Iyi 

nyinara no nsunsuando na ɔdze anomoo ne ka ba osiandɛ yaw kitsa hɔn a, wɔnndwen ana 

woakasa. Ɔba no dɛm a, ɔma wɔbɔ kaw ntsi wɔdze enyiwado hyew no na wɔdze keka kasa 

ɔtse dɛm no.Wonyim na wɔbɔ hɔn enyim biriw ka tsew hɔn ebufuw do.  

 

Grice’s Cooperative Principle (1989) so kyerɛ hɛn dɛ, ber biara a yɛbɛkasa akyerɛ afofor 

no, ohia papaapa dɛ yɛdwen dza wɔpɛ nye hɔn ehiadze wɔ hɛn kasaa mu anaa yerebisa 

adze na annkɔba no dɛ enyigye a ɔwɔ dɛ yenya no kasa ekyir no bɔhwer hɛn dɛ mbrɛ (cf 

Bublitz 2001: 168) kyerɛmu no. Iyi saso ntsi akasafo nka kasa trododoo nkyerɛ anaa nka 

ma ohia na ma no mu tsew berbiara a wɔbɛpɛ dɛ wɔdze asɛm bi to gua (Levinson 1983). 

 Nkyerɛkyerɛmu kor so a ɔbɛdaa edzi kyerɛ dɛ, anomoo kasa yɛ kasa a wɔbɔtoe. 

Ɔyɛ adze a tsetse egyanom apofo dze gya nkyirmba wɔ bebiara wɔbɔsoe.Iyi ɔyɛ nokwar 

dɛ, sɛ wɔyɛ Akanfo o, Adaafo o, Nkranfo o, Awonafo o, hɔn nyinara ka anomoo kasa no 

bi wɔ hɔn mpoano hɔ. Dɛmara so na wɔkyerɛ so wɔ mpoano hɔ ampa osiandɛ mpanyin ka 

kyerɛ mbofra, mbofra ka kyerɛ mpanyin, mbanyin ka kyerɛ mbaa, mbaa ka kyerɛ mbanyin, 

egyanom ka kyerɛ hɔn mba, mbofra so ka kyerɛ hɔn awofo na kun so tum ka kyerɛ yer na 

yer so ebua kun dɛmara. Iyi yɛ su a enuanom afarfo da no edzi wɔ hɔn mpoano. Ekyingye 

biara so nnyi ho a yɛbɛka dɛ dɛm kasa kor yi ara so na wɔka no wɔ hɔn efiefi. Hɔn ara nye 

hɔn mba sua dze kɔ kurow mu anaa beebiara a wɔkɔ biara. Mekyerɛ ahɛn mu, gua mu, 

asɔrfie, eyiadze nye beebiara a nyimpa hyia wɔ biara. Mpo mbofra a hɔn tsir yɛ yie ma 

wɔdze hɔn kɔ skuul no, dze anomoo kasa no kɔ hɔ so. Ne nyinaa kesi dɛ ɔyɛ kasa a wɔbɔtoo 

dɛ hɔn egyanom ka na wɔdze egya hɔn nkyirmba na daakye biara no hͻn so dze begya 

nkyirmba. 

 

4.3 Kasasu ahorow a opue wɔ anomoo ahorow no mu. 

I. Ntotoho 

Wɔ Akan mu no, kasasu yɛ adze bi a odzi Akan kasa mu akotsen. No mu kor a ɔdaa no ho 

edzi wɔ nhwehwɛmu mboano nsɛm yi mu bi nye ntotoho. Ntotoho yɛ kasasu bi a ɔdze 

ndzɛmba ebien gu apa do na ɔdze kor toto kor ho. Walaszewska (2013) kyerɛ a, ntotoho 

abɛyɛ mboa kɛse dze ama kasadwin adzesua sɛ ɔba no dɛ yɛmfa ndzɛmba ebien ntoto ho 

a. Iyi yɛ nkyerɛkyerɛmu a dodow agye ato mu dɛ mbrɛ Lingua (2016) kyerɛ no. Wɔ anomoo 

kasa ahorow a ɔdaa edzi wɔ nhwehwɛmu dwumadzi yi mu bi yɛ ntotoho. Ɔdaa edzi wɔ 

nsɛmboano no mu dɛ, wɔdze ndzɛmba bi toto ndzɛmba bi ho wɔ anomoo kasa no mu. Dza 

ɔma dɛm anomoo yinom da edzi dɛ ntotoho no yɛ kasafua ‘dɛ ̕a, dzi ahorbahyehyɛ no mu 

akotsen. Bi nye; 

     W’ano dɛ awodze 
     Wo kɔn ayɛ saan dɛ mum a oriyi no twɛ ekyir. 
     W’enumfu dɛ kyalewɔte 
     W’enumfo kor dɛ asɔkyi 
     W’enyim dɛ sɔɔba 
     W’ano bayaa dɛ twɛbɔn 
     W’enumfu ayɛ dɛ bɔdɔm ne dze 
     W’enyim ayɛ dɛ twɛ dadaw 

     W’ano ayɛ baya dɛ twɛ a kɔtse hyɛ mu 
     Wo twɛmu sun dɛ gɔɔta mu 
     Wo kɔn saan dɛ kɔtse a woabɔ no abaa 
     Wo kɔtse dɛ anoma n’ano 
     Wo ho dɛ hwewa a aba nnyi mu 
     Wo ho mbɔbɔr dɛ hwewa 
     Wo kɔtse tsentsen dɛ gyampa 
     W’egya ne kɔtse dɛ dua 
     Wo kɔtse duudur dɛ onyina 
     W’ano dɛ kɔtse ano 
     W’etsikɔr apepa dɛ woridzi wo wɔ efuw mu 
     Ayɛ basabasa dɛ bɔɔla 

 

Sɛ yɛfa anomoo kasa a odzi kan no a, ɔda edzi dɛ, ɔkasafo no dze nyimpa ‘n’ano’ toto 

‘awodze’ ho. Wɔdze etsikɔr a apepa toto obi a wodzi no wɔ boba do ho. Enyiwa a ayɛ 

saa toto obi a oriyi no twɛ ekyir ho. Wɔdze kɔtse toto anoma n’ano ho. Wɔdze obi noho 

toto hwewa a aba nnyi mu, kɔtse ne tsentsen toto gyampa ho, kɔtse no mu dur toto 

onyina (onyina dua) ho, obi n’enyim toto sɔɔba ho, wɔdze obi no twɛ no mu toto gɔɔta 

mu, nyimpa n’enumfu toto bɔdɔm ne dze ho nye pii a ɔkeka ho. 

 

Dza nhwehwɛmu no ma ɔda edzi nye dɛ, adze biara a wɔdze honam akwaa biara bɔtoto ho 

no, ɔyɛ ma ogu honam akwaa no ho fi anaa odzi ho fɛw. Iyi na nhwehwɛmufo no gyina 

Obu tiɔri a Brown na Levinson (1987) dɛ mbrɛ (Yele 1996꞉60) kyerɛwee dze kyerɛkyerɛ 

dɛ, ohia dɛ yɛhwɛ ‘enyimsie’ nna ‘enyimtsiabu’ n’adzebɛn wɔ hɛn kasa mu.Wɔkyerɛ mu 

dɛ, obu a afofor wɔ ma obi wɔ dɔm enyim anaa atsenka ahorow a ohia ma ankorankor wɔ 

dɔm enyim a obiara nyim no yɛ adze a ohia papaapa. Ɔnam iyi do na Brown na Levinson 

(1983) gyinaa Goffman (1967) no nhwehwɛmu dwumadzi bi do na wɔtoo ne dzin 

nkɔmbɔdzi amandze do na wɔdze ‘enyim tiɔri’ nhwehwɛmu so bae.Ɔda edzi dɛ enuanom 

apofo mmfa obu mma enyim anaa atsenka sɛ wɔrekasa a anaa wͻ hͻn kasaa mu. 

University of Education,Winneba http://ir.uew.edu.gh



113 
 

II. Ngyinahɔma 

Ɔyɛ adwen mu mfonyin a ɔma yɛdze ndzɛmba bi a wonndzi nnsɛ anaa twaka bi nnyi hɔn 

ntamu toto ho wɔ ber a yɛmmfa nkasafua ‘tse dɛ’ anaa ‘dɛ’ nndzi dwuma. Yɛtaa dze 

kasafua ‘yɛ’ na yɛdze kyerɛ dɛm ntotoho no. 

 

Blume (2020) kyerɛ dɛ, sɛ yeyi ngyinahɔma n’ahyɛse nkyerɛkyerɛmu no si nkyɛn a, akwan 

ebien na ngyinahɔma da no ho edzi wɔ nkɔmbɔdzi mu anaa kasa mu. Kor nye dɛ, otwa 

mfonyin ntsɛmara wɔ adwen mu ma etsiefo anaa akenkanfo tse ase. Ɔtɔ do ebien nye dɛ, 

ɔkora nsɛm bi anaa osuma kasa bi ne ntseasee wɔ asɛnka mu. Wɔ mboanosɛm no mu no, 

ɔbɛdaa edzi dɛ anomoo kasa a apofo mba no dze dzi nkitaho no bi yɛ ngyinahɔma.  Bi nye 

eyɛ twɛ do tam, twɛ yɛ abowa nna w’enyim yɛ har. Anomoo yi mu kor biara wɔ ne 

nkyerasee. Sɛ wɔka kyerɛ obi dɛ ɔyɛ twɛ do tam a, nna ɔkyerɛ dɛ nyimpa no yɛ amoase. 

Mekyerɛ tam a mbaa mɔ ber a woebu hɔn nsa no. Ha yi nna ɔkasafo no repɛ akyerɛ dɛ 

nyimpa a kasa no rokɔ etsia no no yɛ tam a wɔdze kata twɛ do anaa amoase anaa no suban 

tse dɛ tam a wɔdze kata twɛ do. Dza ɔda edzi wɔ ha nye dɛ, wɔdze nyimpa a kasa no rokɔ 

etsia no no egyina hɔ ama ‘amoase’. Dɛmara so na twɛ yɛ abowa tse. Ha no ɔkasafo no 

refrɛ twɛ dɛ ɔyɛ abowa. Nyimpa biara so fa abowa dɛ onnyim nyansa. Iyi na Blume (2020) 

rekyerɛ mu dɛ, ɔtɔtabi a ngyinahɔma no bi dze nsɛm bi ne nkyerɛkyerɛmu no suma. Nna 

kyerɛ a, ɔkasafo no reka dɛ twɛ nnyim nyansa. Nyimpa dasanyi a twɛ no bɔ n’enyim no 

nye no twɛ no nyinara nnyim nyansa. Nna kyerɛ a, wɔdze ‘twɛ’ no egyina hɔ ama nyimpa. 

Kasambirenyi      

Dɛ mbrɛ kasafua no tse no, ‘Kasambirenyi’ kyerɛ kasa a woebir enyi. Ɔyɛ kasa bi a 

nkasafua nkorkor no nko ronntum mma asɛm pɔw no nkyerɛasee. Ɔyɛ kasa a ne ntseasee 

nngyina nkasafua a wɔdze awen asɛm no do. Agyekum (2011) kyerɛ dɛ ne ntseasee wɔ 

ekyir, osiandɛ woebir kasa no enyi aka. Wɔ mboanosɛm no mu no, ɔbɛdaa edzi dɛ anomoo 

kasa a apofo mba no dze hyehyɛ hɔn ho ahorba no pii noara so yɛ kasambirenyi. Siantsir 

nye dɛ, nsɛm no bi wɔ hɔ a no mu dɔ yie na sɛ wɔbaabaa mu, ɔdan nsɛm pii. Mfatoho kor 

nye, ‘wo ho mbɔbɔr dɛ hwewa’. Dɛm kasa yi no mu dɔ yie. Menngye menndzi dɛ banyin 

bi no hwewa etum aka dɛ ɔyɛ mbɔbɔr da wɔ wiadze yi ne beebiara osiandɛ ɔnoara nyim bo 

a ɔsom dze ma banyin ne ndam (kɔtse). Dza egyanom afarfo repɛ aka nye dɛ, ber biara a 

wɔbɔkɔ agor prama do no, kɔtse nko na odzi agor. Ber biara nna hwewa ayɛ noho 

mbɔbɔmbɔbɔr hyɛ ase hɔ no onntum nndzi agor no bi. Iyi na wɔ dze no toto nyimpa bi ͻtaa 

yɛ noho ankonam mmͻbͻmͻbͻ ho no. Bi so nye ‘tuo kyɛnsee’. Iyi so wɔka kyerɛ basia a 

ɔdze noho bɔ akyɛ ma mbanyin nye no deda egyengyan. Wotum mpo frɛ hɔn ‘gyedɛ 

annka’.  ‘Wo twɛ mu apa dɛ kraada’. No so yɛ kwan a wɔfa do ka kyerɛ obi dɛ woawo 

dodow na oye, ontwa do.Siantsir ara nye dɛ mbofra a wofi yefun no mu reba no nnyɛ fɛw 

bio. Mbrɛ anomoo no bi tse na kwan a wɔkyerɛkyerɛɛ mu no ma ɔda edzi dɛ ɔyɛ 

kasambirenyi. 

 

4.4 Ebɛnadze na ɔtwetwe anomoo kasa ne nkae wɔ afarfo mu ber a woridzi nkitaho 

na no nsunsuando? 

Mpanyin bu bɛ bi dɛ, ‘Sɛ biribi annkɛka mpapa a, nkyɛ mpapa nkɛyɛ krɛɛdɛ’. Iyi ntsi ͻfa 

yi bɛkasa afa ndzɛmba pͻtsee a ͻtwetwe anomoo kasa ne ka wͻ afarfo mu ba ber a wͻrotͻn 

adze anaa woridzi nkͻmbͻ wͻ bagua mu anaa fie mpo. Ͻfa yiara so bɛkasa afa no 

nsunsuando a ͻba afarfo do wͻ anomoo kasa ne ka ekyir. Afei, mebɛfa no nkorkor aka ho 

asɛm.  

 

4.4.1 Dza ɔtwetwe anomoo kasa ne nkae ba wɔ afarfo mu ber a woridzi nkitaho 

Asɛmbisa bi so nye dɛ, ebɛnadze na ɔtwetwe anomoo kasa ne nkae wɔ afarfo mu ber a 

woridzi nkitsaho nye no nsusuando? Wɔ nhwehwɛmu nkɔmbɔtwetwemu no, ɔbɛdaa edzi 

dɛ, dza ɔtwetwe anomoo kasa no ne ka kɛse ba nyɛ ebufuw.Iyi kyerɛ dɛ, egyanom apofo 

nhyɛdaa nnyi ahohyɛdo dɛ wɔdze hɔn ebufuw besie.Ɔnnkyɛr na hɔn bu efuw ɔnam mbrɛ 

hɔn edwuma no su tse ntsi. Wͻkyerɛɛ mu a, po no fow nnda famu dɛ obi bͻko hɛmba 

ketseketse yi akɛda nsu yantaamm yi do. No mu ehum na awͻw, nsu rotͻ boor hͻn na ewia 

hyehye a ͻhyehye wͻ po do no nnyɛ dza ano botum akyerɛkyerɛmu yie.Nsɛm pii na osisi 

wͻ po sor a wonntum nnka ho asɛm nkanka sɛ wofi po sor ba na woennya hwee amba a 

hͻn kaw a woabͻ ayɛ gyan a, ͻno biribi ketseketse na ebufuw aba.     

 

Wɔkyerɛ mu bio dɛ, mbanyin apofo dze da hͻn dͻ a wͻwͻ ma mbaa no edzi. Sɛ mbanyin 

apofo pɛ dɛ wɔda hɔn dɔ edzi kyerɛ hɔn mbasiafo no a, wɔdze kasa bi dɛm to gua anaa 

wɔtaa nye hɔn mbaa no dzi nkɔmbɔ bi dɛm, dze twe mbasiafo no adwen gyina hɔn botae 

no do.Banyin tum hyia basia a n’anyi gye no ho no, na ɔka dɛ;     

Abaaa! na woara aba dza!                                                                                                                   
Wo tun ara na ayɛ pafuun dɛm yi a?                                                                                                                              
Ah! Gyama onnyi obiara a ɔyɛ ho edwuma ehu?                                                                                                         
Mara mohwɛ wo do kama!                                                                                                                            
Ihu dɛ twɛ no so ɔda yie, ɔhyɛ yie paa.    

Nkɔmbɔdzi kor bi a ɔkɔr do wɔ m’enyim wɔ banyin kor na basia kor ntamu no na odzi do 

yi; 

Ɔbaa:    Braa, Kwesi, mɔɔnin.                                                    

Banyin:  Mɔɔnin, da no, mohwɛɛ w’enyim a ammba. Dɛm na etse ehu? 

Ɔbaa:    Mebaa, mammbɔto wo. Woara mobɔhwehwɛɛ wo nna nnyi hɔ. 

Banyin:  Emi edze ba anapa a, mibedzi. Idze ba ewiaber a, mebedzi. Ber biara, 

  yedzi twɛ. 

 

Sɛ banyin na basia taa dzi nkɔmbɔ na honam nsumaa mu akwaa n’edzin bi pueipuei mu a, 

nna adze kor pɛr na ɔkyerɛ. Banyin no nya basia no a, ɔnye no bɛyɛ awardze.  

 

Ɔbɛdaa edzi bio so dɛ, sɛ afarfo hu ahɔho wɔ hɔn mu a, wɔka kasa no dze yi hɔn ho edzi 

kyerɛ afofor mbrɛ hɔn su tse.Wɔkyerɛ mu mpo dɛ, wɔ poma anomoo kasa no wie pɛr, 

wɔkyia hɔn enyi kakra hwɛ hɔho no dɛ ɔrohwɛ hɔn anaa. Na dɛ hɔn ho bɛyɛ hɔn dzen anaa 

wɔbɛka kor anaa ebien bi ma woegyaa no gyina hɔho no ma ɔbɛyɛ do. Sɛ yɛbɛtsɛ Brown 

na Levinson (1987) Obu Tiɔri ase yie a, ɔwɔ dɛ yɛhwɛ “enyimsie” nna “enyimtsia” 

n’adzebɛn. Ɔkyerɛ dɛ yebotum akyerɛ ‘enyim’ mu dɛ obu a afofor wɔ ma obi wɔ dɔm 

enyim anaa atsenka nye atsenka ahorow a yɛ wɔ nye dza afofor so wɔ a obiara nyim mbrɛ 

ͻtse na ͻsɛdɛ yɛbɛ ho ban d (Yele, 1996) kyerɛ no. Iyi Brown na Levinson gyinaa Goffman 

(1967) no dwumadzi a wɔtoo ne dzin Nkɔmbɔ Amandze do. Dɛm ngyinado yi ma ɔda edzi 

dɛ enuanom apofo mmfa bu na enyidze biara mma hɔnho nye ahɔho a wɔkɔ hɔn ntamu wɔ 

hɔn nkɔmbɔdzi mu anaa nkitaho biara mu.  

4.4.2 Anomoo kasa nkae ho nsunsuando 

Asɛmbisa so a odzi bisa bi so nye dɛ, ana enuanom afarfo, wɔ hɔn nkyerɛkyerɛmu nyinara 

ekyir no, wonyim nsunsuando a ɔwɔ hɔ ma hɔn ara, nye hɔn etsiefo ber biara a wɔbɔpoma 

anomoo no anaa? 

Mepaaw nsɛmyianofo no bi a wͻnye binom enya akasa akasa ma woaka anomoo kasa etsia 

hͻn anaa hͻn busuanyi bi da ma wͻkaa mbRɛ ahorbahyɛ no no nsunsundo kɛyɛɛ ma hͻn  

nkanka wͻ dͻm enyim nye tsebea a wͻkͻͻ mu na nyiano no bi na odzidzi do yi; 

 Fer na enyimguase na wͻtaa nya no hͻn nkitahodzi ekyir. 

Dɛ mbrɛ Brown na Levinson (1990) hɔn Enyidze Kasa Tiɔri no kyerɛkyerɛmu dɛ, ohia 

dɛ akasafo a woridzi nkitaho no nya obu dze ma hɔn ho na afei so wɔkora hɔn 

enyimnyam wɔ hɔn kasaa ekyir no nntum nnsi wɔ afarfo hɔn nkitahodzi ekyir na mpɛn 

pii no ɔyɛ fɛr na enyimguase mbom na wonya no hɔn kasaa ekyir. Dzaa ͻtaa sii wͻ 

mpoano no nnyɛ akͻndͻ. Mpanyin poma anomoo kasa hyehyɛ hͻnho ahorba wͻ dͻm 

enyim a wͻndodow ho koraa. Mbofra so yɛ no dɛmara kyerɛkyerɛ hͻnho. Okun tum 

poma ͻyer anomoo wͻ hͻn mbofra enyim a wonnhu mfom biara wͻ mu. Mbofra mpo 

nya akwangya poma anomoo no bi kyerɛ mpanyinfo, mpo hͻn ara hͻn awofo. Mpen 

pii no ahͻho a wopuei hͻn mfinimfin no na hͻn aso mu yɛ hͻn kyeee. 

 Ͻmma enyidze anaa obu mmba hͻn afarfo ntamu. 

Bio, ɔmma enyidze anaa obu mmba hɔn ntamu osiandɛ opanyin tum kasa tsea 

abofra, na abofra so dze bi ebua opanyin ne dze no do. Kunnom, yernom nye mba 

tum dze afora keka anomoo kasa kyerɛkyerɛ hɔnho na iyi nnkyerɛ enyidze anaa 

obu. Sɛ ebufuw kakra bi ba a, afarfo nnya ahohyɛdo nnsie abotar wͻ hͻn kasaa 

mu.Wͻtaa da suban no edzi ana woabͻdwen ho dɛ dza wͻyɛɛ no oye anaa ommo. 

Hͻn mu pii noara na wonndwen hͻn su a ͻtse dɛm no ekyir mpo.Sɛ ehyia apofomba 

a wͻreham, nna mbrɛ wosi bigyerbigyer hͻn nyimpadua nyinaa hyehyɛ hͻn ho 

ahorba a, ͻyɛ asefem kɛsenara. Wͻ hͻn adwen mu no, obiara nnyɛ obiara.Eyɛ me 

a, mebɛyɛ wo bi na wͻdze tse hɛn mpoano hͻ.Ͻnam apoyɛ edwuma no su no so ntsi 

wͻkasa akɛse paa ma obiara tse hͻn nka wͻ bea wͻwͻ biara. Wonnyi fɛr ketseketse 

mpo. 

  

 Mbofra enyi nnsͻ adze. 

Ɔda edzi bio so dɛ, dɛm suban yi mma mbofra enyi nnsɔ adze, wɔmmfa bu mma hɔn 

mpanyimfo na wohu hɔn dɛ wɔnye hɔn yɛ etsipɛn.Mbofra noara nnyi bu mmema hɔn 

ho na woenya bi ama obiara a ɔbɛn hɔn na dɛmara so na wɔdze puei paado.    

 Etsiefo enyim taa guase kyɛn akasafo no. 

Sɛ kasa dɛm puei paado nkanka wɔ bea a nyimpa pii etwa ehyia no a, ahobowsɛm 

kor so nye dɛ, dɔm no na hɔn enyim gu ase anaa wɔtaa fɛr ma hɔn na hɔn ara a wɔka 

kasa no dze wɔnntaa mmfɛr. Sɛ ebɛn hɔn a, hɔn kasa yɛ enyimguase dze ma asowa 

a otsie hɔn. Ɔno na wɔfrɛ no enyimpi kasa osiandɛ wͻbͻ hͻn enyim biriw, ɔmmfa 

hɔn ho na wonnyi nnuho wɔ hɔn ndzeyɛɛ ho.Ɔnam bea a hɔn edwumadzi no so kɔ 

do no ntsi, mekyerɛ po mu, nye mpoano no, ɔma wɔkasa dedeede na wɔka anomoo 

kasa no wɔ beebiara. 

 Nkorɔfo twe hɔn ho fi hɔn ho wɔ bagua mu.  

Ͻmam enyimtsiabu na enyimguase a ͻbata anomoo kasa ho no ntsi, afofor a 

wommfi hͻn mu no twe hͻn ho fi hͻn nkyɛn aber biara osiandɛ sɛ ebufuw ba a, 

wonnhwɛ nyimpa enyim. Wo tsir annyɛ yie na epata hͻn a, wotum dan kasa no 

ebufuuw mu ba ͻpatafo noso do. Iyi na ogya dͻm pii ma wͻtwe hͻnho fi afarfo ho 

no. 

 Nkorͻfo hu afarfo dɛ wͻyɛ nkorͻfo a wͻmmpowee. 

Dza odzi ewiei a ɔbɛdaa edzi so nye dɛ nkorɔfo hu hɔn dɛ wɔyɛ nkorɔfo a 

wɔmmpowee wɔ kasa mu osiandɛ wɔmmfa kasa nkitaho dwumadzi no nndzi 

dwuma wɔ hɔn kasaa mu dɛ mbrɛ Brown na Levinson (1987) kyerɛ no.  

4.5 Tɔfabɔ  

Ɔfa ha yi da ne nyienyim edzi, oyiyii nhwehwɛmu ho nsɛmbisa so ano na ɔdaa nkyekyɛmu 

ahorow a mboanosɛm no dze to gua no edzi dɛ anomoo ahorow. Ma wɔka kyerɛ otsiefo a 

ͻyɛ ͻbaa, ma wͻka kyerɛ otsiefo bi ne na, ma wɔka kyerɛ otsiefo a ͻyɛ banyin nna ma wɔka 

kyerɛ otsiefo no n’egya. Afei so ɔdaa ahorbahyehyɛ bi so a, wɔyɛ ntom nna dza wɔhwɛ 

nyimpa n’abɔsu ho ka kyerɛ no. Ammpa hɔ ara, ɔfa yi dze kasasu ahorow a wopuei 

mboanosɛm no mu so too gua na afeei, ɔdze anomoo kasa a afarfo a no ka no no nsunsuando 

to gua na ͻdze ͻfa yi no tɔfabɔ wie.    

TSIR ENUM 

EWIEI: MBUBUDO, ADWENKYERƐ NA NHUNMU 

5.1 Mbuenyim 

Ɔfa a ɔtɔ do enum yi yɛ mbubudo ma nhwehwɛmu dwumadzi no nyinara. Ha no 

mbuienyim na odzi kan. Ɔno yɛ mbubudo tɔfabɔ ma dwumadzi no. Dza otsia hɔ bio yɛ 

nhwehwɛmu kwan mbubudo. Dza ɔbɛdaa gua wɔ nhwehwɛmu no mu no ne mbubudo, 

adwenkyerɛ nye tsir mbubudo.  

 

5.1. Mbubudo 

Wɔ nhwehwɛmu dwumadzi yi mu no, nhwehwɛmufo no yɛ mpɛɛpɛwmu hwɛɛ kwan a 

enuanom apofo a wɔwɔ Mfinimfin Mantɔw mu dze anomoo kasa taa ka dze dzi nkitahodzi 

wɔ hɔn adzetɔn nye daadaa abrabɔ mu. Ɔnam dɛ kasa yɛ adze bi a nyimpakuw biara anaa 

ɔman biara ronnkotum atoto n’ase no ntsi, abɛyɛ ɔman biara no ntɔyɛɛ dɛ ɔbɔhwɛ ma ne 

manfoe ada kasapa su edzi. Dɛmara na ɔtse wɔ Akanman mu. Mpo Akanfo nntoto hɔn 

kasaa ase koraa ɔnam dɛ kasa som hɔn bo ntsi, ɔyɛ nhyɛ dze ma ɔkanyi biara dɛ ɔbɛda 

enyidze nye suban pa edzi nkanka wɔ hɔn kasaa mu. Sɛ yɛba enuanom afarfo mu a, wonyim 

dɛ wɔyɛ Akanfo dze naaso mbrɛ hɔn kasa kwan tse no yɛ soronko kakra. Wɔtaa dze kasa 

fi anaa anomoo kasa dzi nkitaho kyen ammbɔdzin kasa a nkyɛ ɔbɛma hɔn kasaa ho atsew 

dɛ wɔyɛ Akanfo. Dɛ mbrɛ Brown nye Levinson (1987) kyerɛ wɔ Obu kasa tiɔri mu dɛ, ɔpɛ 

dɛ nkorɔfo nya hɔn ho ntseasee fa kwan bɔn a wɔfa do kasa tsia afofor wɔ bagua mu no ma 

ɔsɛe hɔn enyimnyam na ogya hɔn enyimguase ɔnam enyimnyampɛ a akasafo no pɛ ntsi 

wɔyɛ adze a ɔmmfata anaa onntwa yie. Dɛ mbrɛ nwomanyimfo akyerɛkyerɛmu no, dɛmara 

so na osi wɔ afarfo mu mpɛn dodow biara a wɔnye hɔn ho hɔn ho bedzi nkitaho anaa mpo 

afofor. 

 

Ɔwɔ mu dɛ binom a wɔnnyɛ afofor so dze anomoo kasa dzi nkitaho dze eso mpɛn dodow 

a dɛm nkorɔfo no dze dzi nkitaho no nnto enuanom afofor a wɔwɔ Mfinimfin mantɔw mu. 

Iyi ntsi dɛm nhwehwɛmu yi bisaa nsɛm pɔtsee bi hwɛɛ do yɛɛ nhwehwɛmu no ma owie 

mudzi. Nhwehwɛmu yi nsɛmbisa a obisa afarfo a wͻwͻ Mfinimfin Mantɔw mu saintsir a 

wͻpɛ anomoo kasa ne nkitahodzi kyɛn dɛ wɔdze ammbɔdzin kasa bedzi nkitaho nye no ho 

nyiano ahorow a ɔbɛdaa gua wɔ nhwehwɛmu no ekyir no too gua. 

 

5.2.1 Nhwehwɛmu kwan mbubudo 

Ɔnam dɛ nhwehwɛmu dwumadzi no fa enuanom a afarfo ho no ntsi, nhwehwɛmufo no kɔɔr 

mpoano ahorow ebiasa a wɔwɔ Mfinimfin mantɔw mu kɔhwɛɛ afarfo no mpɛn pii wɔ ber 

a woridzi gua (wɔrotɔ nam nye no ntɔnee mu no) nye kwan a wɔfa do dzi nkitaho wͻ guamu 

nye fie. Dwumadzi no kɔɔr do wɔ Simpa, Apam nye Anomabo na hɔn nkwaado bea a afarfo 

wɔ. Nhwehwɛmufo no hwɛɛ kasa a afarfo no dze dzi nkitaho ber a woridzi gua wɔ mpoano. 

Dɔ mbrɛ ɔbɛyɛ ma nhwehwɛmu no edzi mu no ntsi nhwehwɛmufo no hyɛɛ ase hwehwɛɛ 

kasa kor a afarfo taa dze dzi nkitaho. Mpɛn pii na nhwehwɛmufo no hwɛɛ, tsiee afarfo no 

wɔ ber a woridzi nkɔmbɔ anaa wɔrotɔn adze. Ɔnye binom so dzii nkɔmbɔ. Iyi boa 

nhwehwɛmufo no ma onyaa anomoo kasa ahorow pii a afarfo a wɔwɔ Mfinimfin mantɔw 

dze dzi nkitaho. Anomoo kasa mboano ekyir no obehiaaa dɛ meyɛ ho mpɛnsampɛnsamu 

ma dwumadzi no. Ɔfa yi a ɔyɛ mbubudo yi ara so kyerɛ dwumadzi yi n’ewiei no dzaa 

ɔbɔtɔɔ gua nye adwenkyerɛ ma nhwehwɛmu dwumadzi yi.                                                                                                                                                                                                                                                                                                                                                                               

Tsir kor no da nhwehwɛmu no ne tsir asɛm no edzi nye n’asekyerɛ. Ɔkasa fa nhwehwɛmu 

no ne farbae, ɔhaw no n’edzida, botae, nhwehwɛmu no ho nsɛmbisa, siantsir, nhwehwɛmu 

no ne bea ɔpem, akwansiwdze, mfaso, nhyehyɛɛ nye no tɔwbɔ. 

 

Tsir ebien no so hwɛɛ anomoo anaa kasa fi nye ammbɔdzin kasa hɔn asekyerɛ, hɔn su nye 

mfaso a dɛm kasa kwan ahorow ebien yi dze brɛ ɔkasafo. Bio so, ɔhwɛɛ dɛ ana yɛwɔ tsetse 

ammbɔdzin nye ndɛ mber yi so dze anaa afofor? Anaa yɛwɔ tsetse anomoo kasa nye afofor 

bi so a abɛka nkasafua adadaw no ho? Siantsir bɛn anaa ebɛnadze ntsi na ɔkasafo dze 

ammbɔdzin nkasafua dzi dwuma wɔ ne kasaa mu anaa ɔkasafo dze anomoo kasa dzi 

dwuma wɔ ne kasaa mu nye ne mpɛɛpɛwmu. Ɔfa hɔ ara so na yɛhwɛɛ adzesuadze a 

enyimdzifo binom akyerɛw afa ammbɔdzin nye anomoo kasa ho a wɔwɔ wiadze yi nye 

aman aman ahorow bi do, dza wɔkyerɛwee faa Ebibir aman ahorow bi do nye dza 

wɔkyerɛwee wɔ Ghana mbew yi so do. 

 

Dza owiee wɔ ɔfa hɔ nye adwenmu nhyehyɛɛ ngyinado a nhwehwɛmufo no gyinaa do dze 

kyerɛɛw dwumadzi no nyinara a ɔyɛ Obu Kasa Tiɔri a Brown na Levinson (1987) wɔ dze 

bae. 

 

Tsir ebiasa no hwehwɛɛ nhwehwɛmu akwan, nhwehwɛmu no su, nyimpa dodow a 

nhwehwɛmufo no nye hͻn dzii dwuma yi nye mbrɛ osii yɛɛ nyiyimu na nyiyimu akwan a 

ogyinaa do. Ͻfa hͻ ara so hwɛ kwan a ͻfaa do nyaa nsɛmboano no nye ne mpɛnsampɛnsamu 

na ͻdze ͻfa no tͻfabͻ wie. 

Tsir anan no pɛɛ mboanosɛm mekyerɛ anomoo kasa ahorow a afarfo a wɔwɔ Mfinimfin 

mantɔw mu taa dze dzi nkitaho nye ho mpɛɛpɛwmu. Odzi kan buei dza ɔbɔkɔ do wɔ hɔ 

nyinara edzi wɔ mbuenyim no mu. Ɔtoaa do kyekyɛɛ mboanosɛm dodow a onyaa no mu 

ekuwekuw. Onyaa anomoo kasa a wͻka tsia otsiefo a ͻyɛ ͻbaa, dza ͻka tsia otsiefo no ne 

na, dza wɔka tsia otsiefo a ɔyɛ banyin, dza wɔka kyerɛ otsiefo no n’egya nna dza wotum 

ka kyerɛ obiara, ɔmmfa ho ne nyimpa ban. Dɛ ɔyɛ abofra, panyin, basia, banyin, akɔdaa 

anaa aberwa, abrɔba anaa furatamnyi. Afei tsir anan yi ara so hwɛɛ kasasu ahorow a opuei 

wɔ mboanosɛm no mu a bi nye ngyinahɔma, kasambirenyi nye ntotoho. Ɔsanee so yiyii 

nhwehwɛmu nsɛmbisa ano tsedɛ, anomoo kasa bɛn na afarfo a wɔwɔ Mfinimfin mantɔw 

mu ta adze dzi nkitaho, ebɛnadze na ɔtwetwe anomoo kasa ne nkae ba nye no nsunsuando. 

Afei ɔdze ɔfa anan no ne tɔfabɔ sɔw do dze wie hɔ no. 

 

Tsir enum no da nhwehwɛmu dwumadzi yi no mbubudo nyinara edzi. Ɔfa ha no da dzaa 

ɔbɛdaa gua no edzi nye adwenkyerɛ biara a nhwehwɛmufo no dze too gua no so ka ho. Afei 

ɔbɔ nhwehwɛmu dwumadzi no nyinara tɔfa dze wie korakora. 

 

5.2.2 Dza ɔdaa gua mbubudo 

Wɔ nhwehwɛmu dwumadzi no mu no, nsɛmbisa ahorow a nna nhwehwɛmufo no gyinaa 

do nyaa ho nyiano no kor nye dɛ, anomoo kasa bɛn na afarfo a wɔwɔ Mfinimfin mantɔw 

mu mpoano ta adze dzi nkitaho. Ɔbɛdaa edzi dɛ wɔdze anomoo kasa ahorow pii dzi nkitaho 

ma ɔnam do nhwehwɛmufo no kyekyɛɛ anomoo kasa ahorow no mu ekuwekuw. Dza ɔfa 

no mbaa ho, mbanyin ho, dza wɔka kyerɛ otsiefo a ɔyɛ ɔbaa anaa banyin. Dza wɔka kyerɛ 

otsiefo no ne na anaa n’egya wɔ ber nnyɛ ɔna anaa egya na wɔnye no enya akasa akasa no. 

Wɔwɔ anomoo kasa bi so wɔ hɔ a wotum ka kyerɛ obiara. Ɔyɛ kasa a noho nntsew koraa 

na wɔka ama ahye otsiefo no n’akoma dze egu no ho fi anaa wɔdze bu hɔn enyimtsia.   

 

Dza ɔbɛdaa edzi kor so nye dɛ, afarfo pɛ dɛ wɔbɔ biribiara edzin peen dɛ mbrɛ Bɔadze bɔɔ 

adze kor noara. Wɔnnkɛpɛ dɛ wɔdze ammbɔdzin biara bɛbata dza wɔreka no ho amma 

wɔannyew ne ntseasee. 

 

Ɔbɛdaa edzi bio so dɛ, anomoo kasa yɛ adze bi a wɔbɔtoe. Dɛ mbrɛ kasa tse no na obiara 

nnyim nyimpa pɔtsee a ɔdze kasa bae no dɛmara na ɔtse ma anomoo kasa.Wɔkyerɛ a 

wɔbɔtoo kasa no ntsi dza hɔn egyanom egya ama hɔn no, sɛ wosuo mu na wɔtoa do a 

mmfom biara nnyi ho. Ɔnam dɛm adwenmupɔw a ɔda afarfo tsir mu ntsi wɔpoma anomoo 

kasa a wɔmmfɛr ho koraa wɔ beebiara a wɔwɔ. 

 

Bio, wɔkyerɛɛ mu dɛ, wɔpoma anomoo kasa kyerɛ hɔn a wonyim dɛ wokitsa suban bi a 

ɔnnyɛ anaa wɔyɛ akwaadwefo a wɔmmpɛ brɛ eso dabiara da wɔkɔ mpoano hɔ kɛserɛserɛ 

nam na wo wia bi so. Wɔhyɛ da ka dza ɔbɛyɛ aserɛserɛfo no yaw dze gu hɔn enyimase ama 

woegyaa dɛ wɔserɛserɛ nam na mbom woasoɛr akɛper hɔnara hɔn dze. Afei so wɔhwɛ hu 

a ɔwͻmu dɛ wɔbɔfow po, dza wɔfa mu nye ndzɛmba a hɔn enyiwa hu ansaana woeetum 

dze nam aba mpoano na wɔdze totobo bɔn a hɔn atɔfo nkanka hɔn mbaa no dze ma hɔn no 

a, ɔhyɛ hɔn ebufuw ma wɔdze poma anomoo a wɔnndwen ho no. Afei so hͻn kasa ntseasee 

yɛ dzen kakra. 

Kor so nye dɛ, sɛ wohu hɔho wɔ hɔn ntamu a, mpɛn pii no nna wɔpɛ dɛ wɔda hɔn suban 

edzi kyerɛ hɔn. Iyi wɔkyerɛ dɛ mbrɛ hɔho no besi agye anomoo kasa a odzi kan no no na 

ɔbɛkyerɛ dɛ wɔbɔkɔdo aka bi aka ho anaa wobegyaa ka. Sɛ wɔka dza odzi kan na hɔho no 

serew anaa otwa n’eyi hwɛ hɔn a, ɔkyerɛ hɔn dɛ n’enyi gye ho ntsi wɔka pii ka ho. Mbom 

sɛ hɔho no bu ndua gu n’aso mu na woannhwɛ hɔn kwan a wɔpɛ do a, wɔnnka bio anaa 

mpo wɔka bi hyehyɛ hɔho no ahorba. 

 

Dza ɔbɛdaa gua kor so nye dɛ, enuanom afarfo taa poma anomoo kyerɛ obi a ɔdɔ no. Sɛ 

banyin hu ɔbaa a n’enyi gye noho na onyaa ɔnye no bɛyɛ awardze no, wɔtaa keka kyerɛ 

hɔn ho anaaso dɛ wɔyɛ etsipɛn anaa wɔbɔ etsipɛn kuw bi so keka kyerɛkyerɛ hɔnho dze 

serew gye hɔn enyi. 

 

Sɛ yɛdze iyinom to nkyɛn a, wɔ afarfo mu no, na tum ka kyerɛ ba, ba so tum ka bi kyerɛ 

na dɛmara, egya tum ka kyerɛ yer nye mba, na hɔn so tum ka bi kyerɛ egya pɛpɛɛpɛ.Mbofra 

tum ka kyerɛ mbofra, dɛmara so na mpanyin tum ka kyerɛ mpanyin.Obiara nnyɛ obiara sɛ 

wɔba no anomoo ne ka mu wɔ hɛn nuanom afarfo mu a. 

 

5.3. Adwenkyerɛ  

Ɔwɔ mu dɛ nhwehwɛmu dwumadzi yi ahwɛ akyerɛkyerɛ siantsir a enuanom apofo taa fa 

anomoo dzi nkitaho kyɛn dɛ wͻdze ammbͻdzin bedzi nkitaho dze, eso nkyɛ nhwehwɛmufo 

no susu dɛ daakye bi no nkyɛ nhwehwɛmunyi bi so bɔhwɛ sɛ enuanom a wɔwɔ haban mu 

no so dze anomoo kasa yi bi dzi nkitaho wɔ hɔn daadaa abrabɔ yi mu tse dɛ afarfo dzi yi 

anaa. Nhwehwɛmufo botum so ahwɛ kasasu ahorow a ͻda edzi wͻ anomoo kasa yi mu wͻ 

afarfodͻm mu.   

 

5.4. Tsir mbubudo 

Mpanyin dɛ, ‘Ɔkwan war dɛnara owie abowano̕. Sɛ asɛmbisa biara so nnyi hɔ a, nyiano 

mmba. Ɔhaw so nnyi hɔ a, nhwehwɛmu nnyi hɔ. Sɛ nhwehwɛmu bi dɛm akɔ do a, nna 

ɔkyerɛ dɛ ɔhaw bi wɔ hɔ. Iyi ntsi na nhwehwɛmufo yi aper ayɛ mpɛɛpɛwmu afa anomoo 

kasa a afarfo a wͻwͻ Mfinimfin mantͻw mu taa dze dzi nkitaho no. 

 

Ɔbɛdaa edzi dɛ, kasa yɛ adze bi a ɔka nyimpa nye n’abrabɔ ho. Halliday (1985) kyerɛ dɛ 

kasa nye kwan a yɛfa do hyehyɛ ndzɛmba nye dza ɔboa nyimpa dasanyi wɔ n’ehiadze mu 

besi ndɛ, na nnyɛ biribi a ɔba awerɛfir mu. Iyi ntsi na me nye Agyekum (2010) yɛ adwen 

dɛ, kasa biara nye kusum wɔ twaka. Ɔyɛ ammpa dɛ kurow biara no kusum na amandze na 

ɔgyegye no abamba a kasa dzi mu akotsen. Dɛm ntsi ɔman biara hwɛ dɛ no kusum na 

amandze no ne manfoe nntoto no ase koraa. Kasa ara so na wɔdze kyerɛkyerɛ ne nyinara. 

Sɛ ɔkɔba no dɛ afarfo gu kurow a wodzi kusum na amambra do na hɔn kasaa ho nntsew a, 

nna onntwa yie. Sɛ nkyɛ afarfo bɛbrɛ anomoo kasa dodow ase na nkyɛ wɔdze ammbɔdzin 

kasa dodow aba hɔn kasaa mu wɔ hɔn nkitahodzi mu a, nkyɛ ͻno bͻboa ma etu ammbͻdzin 

kasafua mu mpon wͻ Mfantse kasa mu.  

NKEKAHO A – Nsɛmbisa 

1. Dzin bɛn na wͻdze frɛ ahorba kasa a abofra yi kae yi? 

2. Wͻka anomoo kasa a n’ase nye dɛn? 

3. Ana wͻwͻ anomoo ahorow wͻ hͻ. 

4. Nkyerɛasee fofor bi wͻ hͻ ma anomoo a yͻtse dɛ wͻpoma no anaa noara nye? 

5. Ibotum akyerɛ anomoo mfatoho yi mu? 

6. Ebɛnadze ntsi na wͻpoma anomoo anaa sɛ wͻpoma anomoo no a ͻyɛ hͻn dɛn? 

7. Ebenadze na ͻtwetwe anomoo kasa ne ka ba? 

8. Ana wonyim anomoo kasa wͻ bagua mu no nsunsuando? 

9. Ebɛnadze na ireyɛ afa no nsunsuando no ho?                         

NKEKAHO B 

I. Anomoo kasa a afarfo ka tsia otsiefo a ͻyɛ ͻbaa 

 Wo twɛmu (twɛm’) nsunsu 

Wo twɛmu amankroma 

Wo twɛmu nsaambaa 

Wo twɛ amenem dɛ w’enyim 

Wo twɛ ano 

Wo twɛ ase 

Wo twɛmu ara dzi 

Wo twɛ sansanyi 

Wo twɛ ase bi 

Tuutuunyi dabrabanyi 

W’ano dɛ awodze 

Wo kɔn ayɛ senn dɛ mum a oriyi no twɛ ekyir 

Wo twɛ ketseketse 

W’enumfu dɛ kyalewɔte 

W’enumfu kor dɛ asɔkye 

W’enyim dɛ twɛ bɔn 

Wo twɛ dɛ bin a wͻata mu 

Wo twɛ a ɔnnyɛ dɛw 

Twɛ bɔn 

Abowa, wo twɛmu fi 

W’enyim yayaayaw dɛ efu no twɛ 

Wo twɛ dɛ po 

W’enumfu ayɛ dɛ bɔdɔm nedze 

Ma mondwen mo twɛmu 

W’enyim ayɛ dɛ twɛ dadaw 

W’ano dɛ mo twɛ 

 Wo twɛ dɛ apakan 

Gyedɛ ibotu mo twɛ 

Wo etsikɔr apepa dɛ ma wodzi wo wɔ boba do 

Wo twɛ pakyaa 

W’enyiwa saa dɛ mum a oriyi no twɛ ekyir 

W’enyim ahyew tumm dɛ fun no twɛ  

 

II. Anomoo kasa a afarfo ka tsia otsiefo no ne na 

Wo na no twɛ 

Wo na no twɛmu kɔɔ 

Wo na no twɛmu nsaambaa 

Wo na no twɛmu amankroma 

Wo na no twɛmu 

Wo na no kɔntua mu  

Wo na ne pimu/pamu 

Wo na ne totomu 

Wo na no tun 

Wo na no koma 

Wo na no twɛ kɛse 

Wo na no twɛ pafoo 

Wo na ne sɔɔba 

Tuutuunyi ne ba 

Wo maame no twɛmu mpɔmpɔ 

Wo na no twɛ ano ndɔdɔr 

Wo na no twɛ dɛ lastic 

Wo na no twɛ tuo kyɛnsee 

Wo na no twɛm’ suonn 

Wo na no twɛ dɛ sɔnee 

Wo twɛmu hoo dɛ baka a woetsi mu 

 

III.        Anomoo kasa a afarfo ka tsia otsiefo a ͻyɛ banyin   

Kɔtse bɔtɔ 

Wo kɔtse 

Wo kɔtse tsentsen 

Wo kɔtse ano 

Wo kɔn senn dɛ kɔtse a wͻabɔ no abaa 

Wo kɔtse kyew 

Wo kɔtse dɛ anoma n’ano 

Wo kɔtse kakraka 

Wo ho dɛ hwewa a aba nnyi mu  

Wo ho mbɔbɔr dɛ hwewa 

Wo kɔtse tsentsen dɛ gyampa 

Wo kɔtse duudur dɛ onyina 

W’ano dɛ kɔtse ano  

W’ano tsentsen dɛ kɔtse 

 

IV. Anomoo kasa a afarfo ka tsia otsiefo no n’egya 

W’egya ne hwewa/ntɔhwɛ 

W’egya no tuoo kɛse 

W’egya ne kɔtse dɛ dua 

Wo papa no kɔtse dɛ fuon a krɛdete nnyi mu 

W’egya no kɔtse aponpon dɛ mpapar  

W’egya no kͻtse tseaa dɛ ahoma 

Wo papa no ntɔhwɛ 

  

V.  Ahorbahyehyɛ a wotum dze ma mbanyin na mbaa na mbofra 

        W’egya ne ba abowa 

       Abowa ne ba 

        W’egya aso 

        Abowa! 

        Abowa! abowa!! abowa!!! 

       W’ahyɛse fi 

       W’ewiei nkɔnkɔn 

       W’enyim yɛ har 

       Sansanyi ne ba 

       Ɔba kwasea 

       Wo na ne hwen ano / Wo na ne hwenmu 

       Kwesea ne ba 

       Wo tun kɔɔ 

       Wo tun bin 

       Ayɛ basabasa dɛ bɔɔla 

       W’ayaadze nhwi treen 

      W’ayaadze dwuw 

      Eyɛ abowa ne ba kyɛn w’egya 

      Kɔ, kɛka kyerɛ wo na/w’egya 

      Wo tun huoo dɛ tokur 

      Wo se dɛ nkampuor   

      W’ano maamaa dɛ nkunuma 

       Wo yefun dɛ bankɛse 

       Wo nyepi dɛ adwe 

       Wo nan dɛ tabon 

        Ne hwen duoon dɛ wɔko do gye awo 

        Ɔtoto ne nan dɛ ɔmmpɛ 

        N’ayaadze ayɛ kuroon dɛ kotokrodoo n’ayaadze 

       Ɔyɛ dɛ wodzidzi a wɔmma no 

       N’enyiwa hoo dɛ woabɔ ne men 

